
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Нэг дэх бүлэг : БООВ

	 

	— Хоёрхон л үлдэж дээ. Май май, гээд Сүрэн ээж угалз хээтэй цаасан хайрцгаас шувуун хэвтэй боов гаргаж, охин хүү хоёртоо нэжгээдийг өгөхөд охин нь мишээж, хүү нь ширээ тойрон догонцов.

	Сүрэн ээж угаасан юм овоолгоотой том төмпөн өргөж гадагшаа гарлаа.

	Бүүвэй өөрт оногдсон боовоо яаран байж амтархан идээд хичээл давтаж суугаа эгчийнхээ ширээний эсрэг талд зогсож, гарт нь буй шувуун боовыг хомхойрон харна. Сийнэн номоо шагайсаар, Бүүвэй ч ойртон ойртож:

	— Сийнэн эгч ээ! гэж дуудаад нусаа шорхийтэл татна.

	— Аан, гээд Сийнэн, дүү өөдөө харав.

	— Наадах боовны чинь нүд бүлтгэнээд л байх юм, гэж Бүүвэйг аядуухан өгүүлэхэд Сийнэн номын хуудас эргүүлэнгээ

	— Юү гэнэ ээ, гэлээ.

	Энэ нэгэн өрхийн хоёр хүүхэд зургаан насны зөрүүтэй. Сийнэн эгч нь арван нэгтэй, Бүүвэй дүү нь тавхантай юм.

	Бүүвэй хоолой засаж, «эгч гоё боовоо идэхгүй л юм болов уу» гэж бодоод Сийнэнгийн гар дахь боовноос нүдээ үл салгана.

	Сийнэн эгч номын хуудсан завсар харандаа хавчуулах зуур дүүгээ ажиж,

	— Чи идчихсэн үү? гэв.

	— Идчихсэн. Та идээч, худлаа бариад л... гэж Бүүвэй гонгиноно.

	— Миний идэхийг л харах гээ юу? гээд Сийнэн боовоо амандаа ойртуултал Бүүвэй яаран давхийж:

	— Үгүй, эгчээ наадах шувуун боов чинь дуугарах гээд байхад аль вэ үзье, гээд гар сарвайв.

	— Боль доо. Өөрийнхөө шувууг үзэлгүй идчихээд минийхийг хуурч авах гэж үү, ичдэггүй жаал...

	— Үгүй шувууны чинь нүд бүлтгэнээд байна, гээд дүү нь Сийнэнгийн боов барьсан нөгөө гар талд очив.

	— Дэмий шүү!

	— Дэмийгүй. За юу, гээд Бүүвэй инээх ярвайх хэцүүдэж царайчлан гилжийгээд;

	— Би байна аа ингээд... гээд гар тосож:

	— Жаахан тоглоод өгье, гэв.

	— Яршиг, идчихнэ. Зальтай шүү, гээд жаал охин шувуун боовоо нөгөө гартаа авлаа.

	— Идчихгүй дээ, за юу! Ганцхан гүүг-гүүг хийлгээд өгье. За юу, гээд хүү ширээн захаар хуруу солбиулан гүйлгэж шувуу адил толгойгоо тонголзуулан залирхаг инээмсэглэхэд Сийнэн, дүүгийнхээ гарын хөдөлгөөнийг сониучлан харж,

	— Зүгээр л нэг боов юм чинь яаж гүүг-гүүг гэж дуугарах юм бэ. Тэнэг жаал, гээд цангинатал хөхрөв.

	— Үгүй, гүүг-гүүг гэхийг нь би өөрөө хийнэ. За юу! Тэгээд наадах боов чинь цэн-цэр-цэн гэж яваад ам руу чинь орчино. За юу, гээд жаал хүү хуруугаа дахин арвагануулж,

	— За юу эгч ээ! гэв.

	Сийнэн гайхасхийснээ, инээмсэглэж «цэн-цэр-цэн дуугараад аманд ойртуулахаар нь ганцхан хабхийгээд үмхчихье» гэж бодоод:

	— Нээрэн гүүг-гүүг, цэн-цэр-цэн дуугаргая гээд дооглонгуй инээж шувуун боовоо Бүүвэйд өглөө.

	Жаал хүү боовыг чамархан харснаа Сийнэнгээс бяцхан зайчиж

	— Амаа ангайлгаж бай! гээд хэлэлцсэн ёсоор боовоо ширээн захаар гүйлгэж тонголзуулан,

	— Гүүг-гүүг явуулж гэнэт үмхэж орхиод зугтлаа. Хууртагдсан Сийнэн Бүүвэйг ширээ тойруулан хөөнө. Бяцхан хүү чармайхаар гүйж "эр сайндаа" авсан шувуун боовоо бувар бувар иднэ. Сийнэн Бүүвэйг арайхан барьж аваад нүүр чинэрүүлэн уурсаж, дүүгийн аманд хуруу хийж завжинд нь боовоо эрэв.

	Угаасан юмс дэлгэсэн Сүрэн ээж төмпөнгөө барин орж ирүүт зог туслаа.

	Эгч дүү хоёр ноололдсоор, Бүүвэй ам ангайн гэдэс рүүгээ зааж, хэлээ гарган шувуун боовыг хэдийнээ идчихсэнээ мэдэгдэв.

	Сийнэн аргаа баран, ээжээ хармагц Бүүвэйг тавьж нулимс гүйлгэнүүлэн,

	— Бүүвэй байна аа... гээд дүгдчинэ.

	Учрыг эс ойлгосон Сүрэн ээжийг төмпөнгөө тавих зуур Бүүвэй:

	— Гүүг-гүүг, гээд охины уйлагнах чөлөөнд Бүүвэй өрөөнөөс годхийн гарлаа.

	— Юун гүүг-гүүг вэ? гэж гайхсан ээж охиныхоо үсийг илбэн

	— Аан? гэв.

	— Үгүй ээ! миний шувуун боовыг Бүүвэй идчихсэн,

	— Яаж гэж?...

	— Хуурч... цэн-цэр-цэн дуугарна гээд л.

	— Гайгүй ад гэм. Ээж нь маргааш ажлаас бууж ирэхдээ гоё боов авчирч өгөмз гэвэл охин:

	— Бүүвэйд өгөх үү? гэж яаран асуув. Ээж толгой сэгсрэн инээвхийлэн:

	— Миний охин дүүдээ дахиад хууртагдахгүй гэвэл дүүд нь өгөх л болно, гээд духыг нь үнсэн, гал зуухныхаа өрөөнд орчив.

	— Аавыг ирэхээр хэлнэ гэж Сийнэн хаалган цаана нуугдсан дүүдээ үглэнэ.

	Бүүвэй хаалганы цаанаас хэл гозгонуулан элэглэж дийлсэн баатрын шинжээр шатны уруу подгорхон бууж гадаа гарлаа.

	Ээжийн аргадалтад сэтгэл тэнийсэн Сийнэн охин, ширээнээ суун хичээлээ давтав. Удсан ч үгүй аав хүү хоёр хөтлөлцөн орж ирлээ.

	Бүүвэй хүү ямагт талдаа байдаг ааваараа бамбай барьж эгч өөдөө мушилзан даажигнаж тун ч маадгар зогсоно.

	Сийнэн хөмхий зуун уруул өмөлзүүлэн босож хувцсаа хөнгөлөн буй аавдаа,

	— Бүүвэй чинь... гээд дуу нь тасалдан нулимс унагав.

	— Бүүвэй яаж орхив. Дүүгээсээ өчнөөн эгч байж дандаа урваганана, гээд аав нь галынхаа өрөөнд орлоо. Сийнэн ээжийгээ бараадахаар эцгийн хойноос оров.

	— Гомбо минь! Цаадах Бүүвэйдээ хэлж үз ээ. Дэндүү зальтай гайхал, гэхэд Сийнэн хүүгээ өмөөрөнгүй аавын царайг харан «аав үргэлж л Бүүвэй гэх юм. Бас л би буруутан даа» гэж бодлоо. Харин аавдаа эрх, ээжээсээ эмээнгүй жаал хүү аавын өмгөөлөх ил үг сонстохгүйд баахан хулчийж ширээн доогуур мөлхөн нуугдав.

	Сүрэн ээж хоол зуушаа ширээнээ өрж хүн хүн суудал суудлаа эзлэхэд Бүүвэй алга!

	— Нөгөөх гайхал хааччихав. Гомбо минь! Хүү, хүү гэсээр хүү чинь сүрхий дүрсгүйтдэг болоо байна шүү, гээд ээж,

	— Бүүвэй чи яах гээд байна аа, аль гараад ир, түрүүн гарч явчхаад орж ирээгүй юу?! гэж үглэв.

	Байн, байн «Гомбо» гэсэн нэрлэлтээр «Сүрэн маань уурлачихжээ» гэж мэдсэн Гомбо ширээний бүтээлгийн дороос цухуйж буй Бүүвээгийн гутлын өсгийг харж:

	— Та суудалдаа заларвал дээргүй юү, гэв. Бүүвэй хөлөө татасхийж, аав «та» гэхээрээ л уурласан байдаг даа, гэж бодлоо.

	«Аав миний талд ээжийн хүчээр ганц удаа орсон нь яамай» гэж Сийнэн охин санаа сэргэж хоол халбагадах зуур бүтээлгийн доорх дүү рүүгээ хялалзан жуумганана.

	— Бүүвэй! Яах гээд байна аа. Хоолоо иднэ үү, үгүй юү гээд Сүрэн Бүүвэйгийн салам урагдсан гутлыг сая харж шагшран:

	— Гомбо оо! Нуугдчихсан хүнийхээ гутлыг хараач, гэхэд аав дуулаагүй юм шиг тонгойн байж хоолоо иднэ.

	Ширээн дор хэвтэн буй Бүүвэй, шуухитнан байж мөлхөн гулган гарч ирээд ээж өөдөө гөлгөнөн биеэ займчиж суудалдаа сууснаа гудамжны нөгөө талд дөрвөн давхар байшинг зааж

	— Аав аа! миний нүд ийм жижигхэн, тэр байшин тийм том яагаад бүтнээрээ харагдаж байгаа юм бэ? Яагаад вэ? Аав аа! гэж өрөөсөн нүдээ аньж аав өөдөө асуунгуй харав.

	— Маяглалгүй хоолоо ид! гэж ээжийгээ уцаарлахад Сийнэн ам уралдаж:

	— Бүүвэй их маягтай тиймээ ээж! гэв.

	— Байз! гээд аав нь бодосхийснээ

	— Миний хүү юм юмны учир олох л гэж мэрийнэ. Саяын асуултыг бодооч! Ухаантай хүү дээ. Хоёулаа аяар ярина аа, гээд Сүрэнд нүд ирмэн сайрхав.

	Бүүвэйгийн ухаан сөхөх асуултын нарийныг сая ухсан Сүрэн «Хэдий дүрсгүй ч бол сэргэлэн хүү» гэж бодно.

	Бүүвэй хоолоо шимтэн идэж эгчээсээ боов булхайлж идсэн, ээждээ зэмлүүлсэн тэр бүхнээ мартжээ.

	Гомбо аав уур унтуу бага, дуу цөөнтэй уужим алгуу бодолтой билээ. Харин албан үйлдээ зүтгэл чамбай.

	Тэгсэн мөртөө сүрхий мартамтгайн дээр гэр зуураа баахан салан хүн.

	Сүрэн ээжийн тухай бол алба амь хаана ч бол нямбай, зан хурц, цайлган санаатай хэн хүнд зэвүүрхэхээрээ «яах гээд байна» гэж үг нэхэн хэлэлцэх зантай бүсгүй. Өөр нэг онцлог гэвэл ая дуунд эвчхэн боловч олны өмнө эс дуулна.

	Охин Сийнэн гэвэл ээжийгээ дуурайсан цэмцгэр нямбай, дуу дуулахдаа тун эвлэг. Харин аавынхаа дуу цөөнтэй хэрсүү занг нь авсан, байдал хэрсүү дотуур автах хүнд бодолтой хүүхэд. Хичээлдээ бол төдий л онцгүй гэвч муугүй л сурдаг охин.

	Бяцхан хүү Бүүвэйн хувьд өнгөрсөн оноос хойш ямхын чинээ ч өсөөгүй, толгой нь дэнхийгээд байна аа гэхээр «... үргэлж л инженер болно. Тийм ийм байшин барина» гэж ярина. Харин өдөр ирэх тусмаа баахан хөдөлгөөнжиж дүрсгүйтэх төлөвтэй ч, үг хэл авамтгай хүү.

	Аав, ээж, эгч нь хоолоо идчихлээ. Ганц Бүүвэй л нуугдаж нуршиж хожуу хооллосныхоо хэрээр хоцорчээ.

	Ээж охин хоёр таваг дийз, аяга, шанагаа галын өрөөндөө зөөгөөд тагтандаа гарав. Гомбо аав, хүүдээ ам арчих алчуур өгөөд амрах өрөөндөө оров.

	Бүүвэй амаа хальт мөлт хэд шудраад шалны дээр тухлан сууж дутуу өрсөн тоглоомын байшингаа гүйцээн барих ажилд шамдан орлоо. Ийнхүү нүд бага, байшин томын асуултыг хөрөв нялх, хүүгийн аав ээж аль аль нь мартжээ.

	Сүрэн ээж амрах өрөөндөө орж, Сийнэн тагтнаа үлдэв. Бүүвэй ердөө л дээвэр дутуу барилгаа дор нь босгоод:

	— Сийнэн эгч ээ, гэж дуудав.

	— Аан, гээд Сийнэн тагтан тэндээ зогсоно. Бүүвэй дэргэд нь очиж

	— Том хүний барьсан байшинд том хүн багтчих юм. Миний барьсан жаахан байшинд жаахан хүүхэд яагаад багтдаггүй юм бэ? гэж эгчээсээ гэнэт асуув.

	— Тоглоомын байшин юм чинь!

	— Еэ нээрэн тийм, гээд Бүүвэй барьсан байшингийнхаа дэргэд ирж шинэ байшингийн загвар бодов.

	Аав ээж хоёр амрах өрөөндөө сууж:

	— Бүүвэйн дүрсгүй гаарч чи ч ухаан бодолгүй өмөөрөх юм. Хай мэдэхгүй, гэж Сүрэнг хэлэхэд Гомбо хүлээн авагчийнхаа дууг намтган нэлээд дүлгэнэснээ,

	— Хүү юм чинь хөдөлгөөнтэй байлгүй яах вэ, гэв.

	— Хайраа дотроо халаа гаднаа гэгчээр хааяа гар хүрч баймаар юм.

	— Тэгээд чимхүүлж базуулах гээ юу. Өчигдрийн нэвтрүүлгийг сонсоо биз дээ.

	— Уншсан. Амьдрал гээч цэц номносон номын мөртэй тэр болгон таарч өгөхгүй байхаа! Өчигдрийн тэр яриа сэтгэл төлжиж ухаан суугаагүй багачуулд яаж ухаарагдах вэ? Эцэг эхийн үг сургаал, хайрлаж халамжлах эрхэм ёсыг эрх чөлөөг үгүйсгэхийн санаа шиг ойлгож дэврэн танхайрахад хүрэх буй! Ингэдэг л шүү дээ. Ер нь бид чинь аав ээжийн хайрлаж хатуурхсан алганы амтанд хүмүүжсэн биз дээ, гэхэд Гомбо хүлээн авагчийн дууг нэмэн нэмэн чангалж:

	— Нэг их сурган хүмүүжүүлэгч гарах нь ээ, гээд инээх аядан ярвайв.

	— Бодууштай л даа!

	— Хүүгээ балба гээд байна уу?

	— Чи захын зодоон, хонзон хорын нанчилдаан юм уу? Дээрэлхэх дарлах доромжлохыг эх эцгийн хайртай хутгаж байна!

	Хүүхэд төрсөн шигээ ухаарна гэж эцэг эх энгийн харж суух уу? Тэгвэл хүн хүнээсээ төрөлгүй, хүн навч цэцгээс гарч цагийн урьд идэгдэхээр амь идэвхгүй байж уу. Үгүй байлгүй, гэж Сүрэн өгүүлэв.

	Гомбо босож нааш цааш бодлогошрон алхана.

	— Хоёулынх нь эцэг байж зөвхөн хүү хүү гэж өмчирхөх ч дээ! Үрийг хайрлах эхийн сэтгэл тэнгэр юм шүү! Эх хүнээс үр элбэрэл хоёр нэг зэрэг төрдөг юм. Ер эхийн сүү үндсийг нь тэжээж, эцгийн хайр санааг нь тэжээнэ. Ингэж л хүүхэд өсөх сөн гэж Сүрэн өгүүлэв. Гомбо алхсаар... бодсоор...


Хоёр дахь бүлэг : «ДБЧ»

	 

	Эгч дүү хоёрын боов шоовын будилаанаас хойш зургаан жил өнгөрчээ.

	Энэ жил Сийнэн аравдугаар анги төгсгөнө. Бүүвэй ч дөрөвдүгээр ангид сурна.

	Гомбо, Сүрэн хоёр хувцас солин өмсөцгөөж,

	— Урилгаа авсан уу?

	— Авсаан, гэхчлэн ярилцаж шийнд ч юм уу, үдэшлэгт яаран гарахдаа:

	— Дүүгээ уйдаачхав! гэж аавын төв тогтуун хэлэх байдал Сийнэнд нэн захирангуй мэт санагдаж аавдаа «За, үгүй» хоёрыг алиныг ч хэлэлгүй номоо шагайн үлджээ.

	Бүүвэй балчирхан ч гэлээ хүний хүсэлтэй зөөлөн үг дурамж зэвгэр царайг мэдэхтэй болсны учир аавдаа хөшүүвтэр үлдсэн эгчийнхээ байрыг гадарлан их л төвшин суув.

	Цаг хугацаа нэгнээ өнгөрөн, дүү нь эгчийнхээ зөн үйлийг ойлгохоо больж, «эгч яагаад балай маанаг болчхов» гэж мартан санан гайхсаар өдөр сар улирч хэн хэнээ танихгүй хүний хүн шиг л санах боллоо.

	Сийнэн гэвэл үл тайлдах битүү нэгэн бодолд сэтгэл дундуур явах болж түүнийг нь ажсан ээж, миний охин аравдугаар ангиа төгсгөж барах нь уу, үгүй юу! гэж санаа зововч охиныхоо дүйнгэ дүнбэ явдгийн учрыг олдоггүй.

	Сийнэн улам улам дуу хурааж, хэн хүний үгийн хариуд «за, үгүй» гэхээс ондоогоор ам ангайхаа байв. Тэгээд аавыгаа дуугарахад бол бүр ч таг болчихдог төдийгүй эцгээсээ зайлсхийх боллоо. Ийнхүү хөхиүн хөгжөөнт Сийнэн гайхмаар өөрчлөгдсөний нууц түүний сэм сэм гишгэх намс намс алхаанд далдлагдсан шиг хайнга гундуу байж, өрх айлын дуу шуу ч намуун намхруу болжээ.

	Айл гэрийн амьдрал иймэрхүү үргэлжилсээр аав хүү хоёр ууж идэх, үзэж харах юм болгонд амьчирхдаг нь эх охин хоёрын дотуур санааг аанд нь гүншрүүлж хэн хэнийх нь хувьчлан дотносох байдлыг лавдуулжээ. Ингээд л охиноо эхэд нь хүүгээ эцэгт нь найдаж хэвшив.

	Эгч дүү хоёр хичээл хичээлээ үзэж удтал дуугүй сууснаа Бүүвэй хоймрын хананд өлгөөстэй улаан нүүрт баг өөд нүд онийлгон харж хэлээ цухалзуулснаа Сийнэнгийн дэргэд очиж баахан шөргөөгөөд:

	— Эгч ээ! гэж царайчлан дуугарав.

	— Аан! гэж Сийнэн дуулдах төдий хариуллаа.

	— Хоёулаа тоглоё, тэгэх үү?

	— Яршиг даа

	— Эгч надтай тоглоогүй их удсаан. Тийм ээ?

	— Жоохон жаалтай юу, хэ! гээд Сийнэн янзгүйхэн мушилзав.

	Ингээд л нэгэн гэрийн эгч дүүгийн яриа дуусаж, Сийнэн унтлагын өрөөндөө орж Бүүвэй хичээлээ үзэхчээ болон хоцров. Ер нь Сийнэн, дүүгийн үг олшрохын хамт өөр өрөөнд орчихдог болсон юм байжээ. Тэгээд ч жаахан Бүүвэй ганцаардан уйдаж аавын ирэхийг тэсгэлгүй хүлээнэ.

	Сийнэн унтлагын өрөөний дэлгээтэй цонхны тушаа зогсож оройн сэрүүнд таатай алхлах хүн хүний хөөргөн яриа, даруу шивнэлт, тас няс дуугарах хүүхдүүдийг ажиж хэсэг зогсоод голынхоо өрөөнд орж ирэв.

	Бүүвэй өндөр ширээнд тохой тээн үүргэлж буйг эгч охин харж сэм ойртон нэлээд зогссоноо өхөөрдөж өрөвдөв.

	Сэргэлэн хүү дорхноо сэргэж Сийнэнг зүүдэндээ үзсэн мэт нүд нухлан мишилзэнэ.

	— Миний дүү зүүрмэглээ юү? гэж Сийнэн эвлэг аятай асуугаад сэвлэг үсийг нь илбэв.

	Эгчийн уян аятай дууг ойрдоо сонсоогүй Бүүвэй их л баясаж өмнө дэлгээстэй сэтгүүлийн хуудсан дахь дугуй өнцөгт давхар байшингийн доорх «УИС» гэсэн том үсгийг зааж.

	— Эгчээ энэ үйлс байна аа, нимгэхэн хуулж хорон харандааг долоож байгаад юм зурахад ёстой мундгаа! гэв.

	Сийнэн инээвхийлж «УИС» гэсэн гурван үсгийг нэг нэгээр зааж

	— «Улсын Их Сургууль» гэсэн үг. Миний дүү байшинг нь таньж байгаа биз дээ гэв.

	— Өө ямар мундаг вэ? Үгүй эгч ээ! та номоо үзээд дуусаж байгаа тиймээ.

	— Аравдугаар ангиа юу. Тэгээд их сургуульд явбал номоо дахиад л үзнэ.

	— Их сургуульд тан шиг том хүн явна, тиймээ. Та тэгээд тэнд очно, тийм үү?

	— Эгч нь үү, яах бол гээд Сийнэн бодолд автан,

	— Авьяастны санал тусдаа даа гэж тун хэвлүүн хэлэхэд Бүүвэй:

	— Авьяастны санал! гэж давтан өгүүлээд утгыг үл ойлгон эгч өөдөө харав.

	— Тийм ээ авьяас! гээд Сийнэн дүүгийнхээ үзгийг авч сэтгүүлийн өнцөг дээр «ДБЧ» гэж зурна.

	Бүүвэй авьяастны тухай юу ч ойлгосонгүй хэр нь:

	— Аан гэж ойлгосон дүр үзүүлээд Сийнэнгийн «ДБЧ» гэж бичсэн гурван үсгийг таачих санаатай үглэснээ,

	— Энэ ямар сургууль вэ? гэлээ.

	— Энэ бол нууцгай үг! Үүнийг хүнд хэлж болохгүй мэдэв үү!

	— Хүүхдэд бас хэлж болохгүй юу?

	— Хүүхэд чинь хүн шүү дээ гээд Сийнэнг дооглонгуй инээхэд Бүүвэй

	— Өө мэдлээ. За надаа «ДБЧ»-гээ хэлчих гээд залирхуу гилжийнэ.

	— УИС-ийг мэдсэн харин «ДБЧ» гэдгийг мэдэх болоогүй. Том хүн болж байж мэднэ ээ гэж Сийнэн ихэмсэг ноцтой хэлснийг Бүүвэй бишрэн:

	— За гэв.

	Сийнэн савтай номоо аваад голын өрөө рүү орчив. 

	«ДБЧ»-гийн далд нууцгайн тухай бодол хүүгийн сонирхлыг их л догдлуулж, зөндөө хүн зүүчихдэг аав ээжийн хааяа зүүдэг одонгийн «УИС» гэсэн үсгийг санаад, 

	— Аа мэдлээ. Их сургууль төгсчихсөн мундаг хүмүүсийн одон тэмдэг юм байжээ. Тэгвэл «ДБЧ» мөн нэг одон, мань эр аравдугаар ангиа төгсчхөөд «ДБЧ» тэмдэг авч таарлаа. Үгүй ээ ил зүүдэг тэмдэгт юуны нь нууц байх вэ? За мэдлээ, энэ бүүр өөр мундаг машины нэр байх шүү! Тэгэхээр «ДБЧ» ямар ямар машины тэмдэг байх бол, тэмдэг гэнэ ээ, нэр байж болох вэ?! Эгч өөрөө мэддэг болов уу, бас л мэдэхгүй таах гэж бодоод надтай тоглох завгүй байдаг байхаа! За гайгүй шөнөжин бодно. Орондоо орчоод бодъё байз. «ДБЧ» гэдэг дээвэр, барилга, чулуу гэсэн үг биш байгаа! Дэрсэн биетэй чөтгөр юм болов уу?! гэж жаал хүү ухаан сийлэн бодно.

	Аав ээж хоёр нь гангар гунгар ярьсаар орж ирээд хувцсаа хөнгөлөх зуур:

	— Мөн ч сайхан дуулж байна.

	— Хоолой ч хоолой, эв ч эв, намба ч намба гэж ярилцахыг сонссон Сийнэн галын өрөөнөөс чих тавьж хэн яаж дуулаа вэ? гэж асуумаар санагдсан ч ааваасаа гирвэшин ам хамхин тэвчиж пионерын ордонд оройн цагаар явж суралцдаг дууныхаа хичээлд явжээ.

	Бүүвэй нэг л янзтай бодлогошрон сууснаа 21 цаг болох үед ороо засан хэвтэв. Аав нь:

	— Хүүгийн бие зүгээр биз гэж гайхасхийн асуугаад духыг нь барьж үзлээ.

	— Зүгээр нууц! аав мэдээ, гээд жаахан хүү үл мэдэг инээмсэглээд эргэн хэвтэв.

	Юун «нууц» билээ гэж Гомбо гайхсан учир хүүгийн дээрээс тонгойн чихээ ойртуулж,

	— Аавдаа нууцаа хэлчих гэв.

	— Юм бодно нууц, гэнгүүт Бүүвэй аавдаа долоовроороо анхаарах дохио өгөөд нүдээ анилаа.

	— Ээ базарваань, гээд Гомбо эргэхдээ «хүүхэд гэдэг хамаг сэтгэлийн холбоо, төрөл ургийн бат хэлхээс юм даа. Үр хүүхэдтэй эцэг эх юунд зугаагүй, юунд жаргалгүй байх вэ? Хүү минь маргаашийнхаа тоглох аяыг л баахан өрж бодож хэвтэнэ дээ» гэж санаад авчирсан сониноо дэлгэн суув.

	Эднийх шинэ байранд ороод жил гаруйхан болжээ. Бүүвэй эгчтэйгээ нэг жижиг өрөөнд, эцэг эх нь тусдаа өрөөнд сууна.

	Бүүвэй ерийнхөө зангаар орны гөлөөн түрхцэт төмөр хөндлийг илбэн таалж аавын дүнгэнэх дуугаар «аав ч уншлагаа эхэллээ» гэж мэдэв. Хүү бодолхийлсээр... Энэ хачин «ДБЧ»-д Сийнэн эгч ажил хийх юм байж, «бага дунд сургууль» гэсэн үг үү! Үгүй, сүүлийнх нь үсэг «С» биш «Ч» шүү дээ гэж бодовч хаа хамаагүй өөр бодол хөндлөнгөөс орж хүүгийн санаа үймнэ.

	— За байз «дуран ба чих» гэсэн үг юм уу? гэж шивнэтэл өрөө рүү нь хэдий шагайсан ээж нь:

	— Ганцаараа юу яриа вэ? Унт! Унт гэв.

	— Би юу? Унтлаа, гээд Бүүвэй эргэж ийн бодно.

	— «Д» гэдэг чинь «Дэвтэр» «Б» гэдэг «бичиг» «Ч» ч яах вэ «Чернил» гэсэн үг. Нийлээд «ДБЧ» биз дээ. Бишээ, биш! Өнөөдрийн хичээл дээр би Содномын мөөгөн чихийг мөн сайхан нясалсан даа гэж бодон өндийж Сийнэнгийн ор руу харвал эгч нь ирээгүй байв.

	Бодол үргэлжилж «Дэмий бүү чалч» гэсэн үгнүүд орж ирлээ. Аа биш, «дугуй ба чарга» гэж бодон бодон за юу Бүүвэй гэж өөртөө үглэнэ.

	Дөнгөж орж ирсэн Сийнэн, дүүгээ зүүдэлж байна гэж санан ажиж:

	— Юун чарга вэ? гэж аяархан асуув.

	Бүүвэй баахан түгдэрснээ:

	— Зүгээр зүгээр гээд хөнжилдөө шургав. Ингээд л эгч дүү хоёр бие биеийнхээ унтсан эссэнийг амьсгал даран чагнан чагнасаар айванхан нойрсжээ.

	Даваа гарагийн өглөө ээж аав нь ажилдаа явж, эгч дүү хоёр тус тусын сургуульдаа очив.

	Бяцхан Бүүвэй зам зуур нөгөөх «ДБЧ»-гээ л бодно.

	Яаж таах вэ? Багшаас л асууя гэж бодоод нэг их дуутай, гашуун үнэртэй машиныг өнгөрөөн зам хөндлөн гарлаа.

	Бүүвэйд ийм үнэр сайхан, яагаад гэхээр хааяа жолооч болдог ч юм бил үү гэж санадгийнх ажээ.

	Дөрвөн өнцөг элэнхий номын сав мөрнөөсөө эгэлдрэглэж өмнөө дайралдсан чулуу, лаазыг өшигчин яваа энэ хүү үнэндээ томоогүй. Харин энэ удаа битүү утгатай гурван үгийн далдыг тайлах гэж зав муутай байгаа учир зэгсэн төрхтэй яваа нь энэ.

	Хүүхдүүд нь танхимдаа хэдийнээ орж Бүүвэй л хожимдуухан ирлээ. Гэсэн ч багш нь хараахан орж ирээгүй байв.

	Бүүвэй суудалдаа очуут урдаа суудаг Содномын хажуу дахь жаал охины дагзыг эрхийгээрээ нэг сүрхий ольж аваад нусаа татан суудлаа эзлэв.

	— Ангийн даргаа! энэ жаалыг хараач ээ гэж шоглуулсан охины гомдол мэдүүлэх чацуу хаалган бариул торхийж багш Чимгээ орж ирэв.

	Хүүхдүүд босоцгоон мэндлэх зуур охины гомдол дорхноо мартагдаж, Бүүвэй огтхон ч гэмгүй мэт сууна.

	— За хүүхдүүд ээ! Өнөөдөр дүрмийн давтлагатай, гээд Чимгээ багш годгор шохой барин самбар өөд эргэв.

	Бүүвэй овоо тэсэж сууснаа, гар өргөж:

	— Багшаа! гэв. Багш эргэж харалгүй:

	— Аан! Юу гээв, гэнэ.

	— Би нөгөө энэтээ талын ангийн цонхон тэнд үзгээ орхичихсон байна, аваад ирэх үү?

	Багш эргэн ажсанаа, Бүүвэйд ойртож:

	— Аль вэ, Босооч! гэхэд Бүүвэй босож өвөр дээрээ тавьсан үзгээ унагав.

	— Үзэг чинь байгаа хойно суу гэж багш ёжтойхон өгүүлэв. Хүүхдүүд шивэр, авир жиг жуг гэлцэнэ. Гарахын шалтаг эрсэн Бүүвэйн заль дороо илэрч мань жаал нус татан суудалдаа өндөлзөнө. Завсарлагаа хийгээд хоёр дахь цагийн хичээл үргэлжлэв.

	Бүүвэй мөн л байж тэсэлгүй, дэвтрээ ширээн дор албаар унаган түүнийгээ авахаар сандлаасаа сэм гулгаж шал өвдөглөн өмнөх хоёр хүүхдийн хөлийг чимхүүт унагасан дэвтрээ тэмтэчнэ.

	— Хараач, багш аа! гэж нөгөө охиныг өмгөнөн уйлагнахад Бүүвэй ширээн дор суусан хэвээрээ багш өөдөө өлөлзөн гараараа шал тэмтэрч үзэгдэнэ.

	Багш толгой сэгсрэн шогшроод:

	— Бүүвэй! Өөдөө суу! гэхэд хүү дэвтрээ аван огт гэм хийгээгүй юм шиг бие цэгцлэн суулаа. Энэ мөчөөс хойш Бүүвэй үймүүлсэнгүй. Ер нь Бүүвэй сахилгагүй нэртэй ч цовоо сэргэлэн, хичээл номдоо гарамгай хүүхэд юм.

	— Хичээл дуусах үед багш Чимгээ асуугдсан хүүхдэд суух зөвшөөрөл өгөөд танхимд удтал нам жим байгааг гайхан Бүүвэйг ажвал тэр бээр номоо шагайн тун ч гүндүүгүй сууна.

	Үнэндээ Бүүвэй номоо уншиж байгаа биш өнөөх нууцгай «ДБЧ»-гийхээ л тухай бодож гөлөрсөн хэрэг.

	Чимгээ багш босож завсарлагын хонх дуугарах чацуу Бүүвэй яаран давхийж гар өргөв.

	— Юу вэ? Хүүхээ! гээд Чимгээ бусад хүүхдүүдэд завсарлах дохио өгмөгц тэд танхимаас гарлаа.

	Бүүвэй шилээ маажисхийснээ,

	— Багш аа би... гээд түгдрэв.

	— За юу вэ? хэл хэл.

	— «ДБЧ» гэж юу гэсэн үг вэ?

	— «ДБЧ» юу? гээд Чимгээ багш бодолхийлснээ:

	— «Дээд боловсурал...» гэсэн үг байж магадгүй. Харин гурав дахь «Ч-гийн» нь юу гэмээр юм бэ дээ. Ер нь иймэрхүү үгсийг товчилсон байх л даа. Бүүвэй минь, ийм үгийн тухай ахлах ангид орохоороо бүр сайтар мэдэх болно. За ийм байна гээд гарч одов.

	Бүүвэй «Дээд боловсурал...» гэж үглэн хоцорч эгчийнхээ «нууц» гэж захисныг гэнэт санан багшийн хойноос шамдан гүйж гүйцэн очоод

	— Багш аа! Би дэмий юм асуучихжээ. Нэг номд ийм гурван үсэг байсан юм бас нууц шүү гээд яаран эргэв.

	Чимгээ багш хүүгийн араас харан зогсож «Энэ хүүд гэмших томоожихын ухаан гэнэт төрлөө. Асуусан үсгээ дэмий юм шүү гэж залруулах гэсэн нь «ДБЧ»-г нуух гэсэн далд утга байж. Хүүхэд ч гэсэн өөрийн нууцтай байх юм шүү» гэж боджээ.

	Бүүвэй танхимынхаа үүдэнд хүрч эргэн харвал багш өрөө рүүгээ орж үзэгдэв. Ингээд багш «Чи юун «ДБЧ»-гийн тухай асуугаад байна» гэж араасаа дуудах болов уу? гэж хулчийсан хүүгийн санаа аандаа нисэн арилж санаа амарлаа.

	Бүүвэй гэртээ харьж явна. Нөгөөх «ДБЧ»-гээ бодож «дээд» гэдэг ч дээд л гэсэн үг. Харин «боловсурал» гэдэг юу юм бол! Тэгвэл Сийнэн сургуулиа төгсгөөд зүгээр нэг ажилд биш дээд боловсуралд орох болж шүү дээ. Дээд сургуулиас ондоо дээд боловсурал гэж бас байдаг юм гэж үү? Багш ерөөсөө боловсон гэхийг боловсурал гэж хазгай хэлчихсэн байх. Тэгэхээр Сийнэн эгч нэг айхавтар боловсон «хүн» гарах нь ээ! Боловсон бай гэдэг чинь «Хүнтэй мэндэлж боловсон бай!» гэж ээжийн үглэдэг тэр үг шүү дээ. Эгч маань хүн болгонтой мэндлээд байх тийм боловсон мундаг том сургуульд орох юм байж. За мэдлээ за юу гэж бодсоор явав.

	— Чи харьж явна уу? гэхэд Бүүвэй эргэн харвал Сийнэн эгч нь байлаа.

	Бүүвэй эгчийнхээ баргар царайг хараад зэрэгцэн алхах зуур «эгч маань гурвын дүн авчихаараа ингэдэг сэн» үгүй бол нөгөө «ДБЧ»-гээ өөрөө бүр ойлгохоо больж над шиг мангуурч яваа байх гэж бодоод:

	— Та гурав авчихаа юу! гэж асуулаа.

	— Юуны чинь гурав.

	— Аа тэгвэл «ДБЧ»-гийхээ учрыг олохоо болио юу? Тийм үү?

	— За яршиг. Аав гэртээ бий болов уу.

	— Өнөөдөр эрт харина гэсэн шүү дээ, гээд Бүүвэй, яршиг яршиг л гэх юм. Тэгээд эгч юундаа царай алдчихдаг хүүхэд вэ гэж бодлоо. Ингээд эгч дүү хоёр хойно урдаа орон дуу шуугүй явсаар гэртээ харьжээ.


Гурав дахь бүлэг : САНАА ХЯМРАВ

	 

	Хэдхэн хоногийн дараа аравдугаар ангиа төгсгөсөн ажиллах сурах хүсэлтэй охид хөвүүд сургуулийнхаа үүдэнд тал найзаараа бөөгнөрөх нь бөөгнөрч, явах нь явлаа.

	— Сийнэн гэж, дуудах сонстоход эргэн эргэн харавч Сийнэнг хэн дуудсан нь тодорхойгүй, тэр чигтээ шатаар уруудан гадагшаа гарав.

	— Сийнэн чиний хуваарь хуучнаараа юу гэж ангийнх нь Очир асуув.

	— Хэвээрээ, харин чинийх.

	— Хэвлэлд, үйлдвэрт ч гэнэ үү? Бүүр мэдэхээ байлаа. Би ч барилгад л гэж гуйгаад байгаа.

	— Чи намайг сая дуудсан уу?

	— Тэгсээн.

	Очир гэдэг энэ хүү хичээлд бузгай, зан ааш төлөв хүүхэд билээ. Харин ийм тийм дугуйлан үдэшлэг гэхээр үстэй толгой нь арзайна. Тэгсэн атлаа биеийн хүчээр хийх юманд жигтэйхэн дуртай. Ийнхүү Сийнэн Очир хоёрыг хэдэн үг сольтол мөн төгсөх ангийн Хорлоо өвдөг намилзуулан донжтойхон ойртож:

	— За эрхмүүд хуваариа дуулаа биз дээ гэв.

	— Шийдээгүй л байна. Чи чинь хаана очих болсон бэ, дээд сургуульд уу? гээд Очир Сийнэн рүү нүд ирмэв.

	— Барилгын дарга мастерын курст. За Сийнэн хаана вэ? гээд Хорлоо хөл солбиулан бөнжгөнөнө.

	Хорлоо бие бэсрэг, баахан анхилдуу, хичээлд тааруу 8 дугаар ангид улирч явсан хөгжүүн хэдэр сэхүүн зантай хүүхэд аж,

	— Урлагийн газар л очих байх гэж Сийнэн дурамжхан хэллээ.

	— Очир хуучин саналаараа юу?

	— Барилгачин болно л гэж...

	— Өө чам шиг нь барилгад дүнгэнүүлшгүй. Тэр чинь хатуу хар ажил. Сийнэн ч яах вэ амар газар очих нь ээ, гээд Хорлоо тас тас хөхрөн цааш доёлзон одлоо. Очир улсхийн уурлаж:

	— Яасан бүдүүлэг эд вэ?! гээд цааш үг хэлэх гэвч олигтой хорон үг санагдсангүйд дэмий л ангалзан үлдэв.

	— Хорлоо ёстой балай хүүхэд гэж Сийнэн зэвүүцэн өгүүлэв. Ингээд Очир Сийнэн хоёр тэгтэл юм ярьсангүй. Хорлоо ер нь даанч онгироо дэндүү тэнэглэдэг шүү гэж Сийнэн бодов. Ингээд Сийнэн тусгай мэргэжлийн сургуулиудад хуваарилагдсан ангийнхаа хүүхдүүдтэй энэ тэрийг удтал ярилцаад гэр өөдөө явлаа.

	Гудамжнаа тааваар алхан, за би дуучин болно гэж бодож яваа Сийнэн дуурийн театрын өргөн тайз үзэгч олны сэтгэлд хүрч санаа юуг нь хөндөн буй алдарт дуучид Цогзолмаа, Долгоржав, Сүрэнхорлоо, Түмэндэмбэрэлийн гайхам дүр гялс үзэгдэнэ. Ийнхүү гэртээ дөхөх тусам бодол гүнзгийрч алхаа нь удаашран аав одоо гэртээ байгаа болов уу? Аав үргэлж л Бүүвэй хүүгээ л гэнэ. Харин сүүл сүүлдээ Бүүвэйн бурууг надад тохдог болжээ. «Миний өмчийн хүү» гэдгээрээ аав Бүүвэй хоёр сүрхий аминчхан болжээ. Надаас бол хөндий хайхрамжгүй. Бүүвэйг л «өмчийн хүү» болгодог нь ер нь би аавын охин биш юм гэж үү! Аав намайг юунд гадуурхана вэ? Сонин л юм даа. Өнгөрсөн онд юм сан. Манай ангийн Доржийн аав хичээл тарах цагаар ирээд хүүгээ чихдэн аваачиж билээ. Дорж түүнийхээ маргааш хичээлд ирээгүй. Тэгээд айлынх нь хүүхдийн ярих нь «Доржийн аав ёстой аав нь биш сүүлд болсон аав нь юм гэнэ» гэж ярьсан. Бодвол хөөрхий Дорж бүтэн хагас өдрийн турш загнуулж чихдүүлж өнжөө байхаа гэж бодож яваа Сийнэн охинд урьдын нь бодол дахин санагдаж ингэхэд аав маань ёстой аав мөн үү? Биш байхаа. Биш болохоороо Бүүвэйгээ өмөөрч намайг буруутгах гэдэг биз гэсэн эмзэг бодолд хүрэв.

	Сийнэн хаа яваагаа ч мэдэхгүй, нэг харах нь ээ суудаг гудамжныхаа зэргэлдээх хавчиг гудамд гэлдрэх ажээ. Ийнхүү замаа уртасгаж одсон нь Сийнэнд дэмий хоосон явалт бус харин ч ааваасаа зайдуу чөлөөт бодолд санаашрах нь үлэмж аятай санагдана.

	Охин явсаар, бодсоор ... хүн хөл бага энэхүү хавчиг гудам түүнд бүүр ч таатай.

	Юунд урлагийн ажилд саналаа өгөв дөө. Атар газарт л явах байж. Орон гэрээсээ холдлоо ч би чинь эрхэлж тоглохыг хөөцөлдсөн жижигхэн охин биш арван найм хүрлээ шүү дээ.

	... Атар газар явах уу? Их театрт дуучин болох сургуульд явах байж уу. Сургуулиас бас дахин сургуульд суралцаад хэзээ нэрт дуучин, өндөр хүүхэн болох юм билээ. Атар газарт ... ээжээсээ яаж холдох вэ? Түүнээс биш атар газар явж тал сайхан нутагт хоолойн чадал үзэх сэн! Тарианы түрүүг найган ганхтал дуулах сан.

	Урлагийн ажилтан боллоо гэж бодъё. Тэгээд яах вэ? Дуулаад л байна. Гэхдээ аавын хүйтэн гарт хэвээрээ үлдэх нь байна шүү дээ. Аав ... мөн л юм бол дүү бид хоёрыг юунд ангилан өмчлөх вэ? Нөгөө ангийн хэрцгий Хорлоо мөн додигор байна аа. Дандаа мөнгө чихэр өвөрлөж явдаг тэгээд дээрэлхүүг нь яана аа. Аав нь хаанахын дарга билээ дээ. Ийм дураараа хүүхдэдээ аав ээж нь юм хэлдэггүй л юм байх. Тун хэтрүү гэж бодсоор Сийнэн өөрийн суудаг том шар байшинд тулж ирснээ мэдлээ.

	Орох уу байзнах уу. Одоо ээж ирчихсэн, аав арай ирээгүй байгаа. Оръё гэж бодоод дугуй хаалгаар ортол зэргэлдээх байрын хоёр авгай нуруугаа наранд ээж: 

	«... Гомбо хэзээ хойно ирсэн юм шүү дээ» гэлцэх үг охины анхаарлыг сэртхийлгэж зог тусав. Хоёр авгайн нэг нь бие нүсэр тул налайтал суух бөгөөд нөгөө эцэнхийвтэр нь бие найгалзана.

	Эднийг байшингийн булан тусгаарлаж үг чагнасан охиныг байшингийн өнцөг дагуулж тавьсан борооны гоожуур яндан халхална.

	— Тэр хоёрын анхны хуримд оролцох тээр жил хоёулаа чухам арилгасан сонгино шиг байсан даа.

	— Тийм, би мэдэлгүй яах вэ. Одоодоо ч хэн нь ч гэсэн залуу л байна аа хөөрхий. Нөгөөхийнхөө сэтгэл холдож явсан эхний жилд зайлуул Сүрэн гэдэг чинь төлөөгүй өтөлсөн юм шүү.

	— Гомбо энэ хоёр одоо овоо яах вэ бузгай амьдарч байна гэж хахан цацан өгүүлэлдэнэ.

	Энэхэн чацуу хаанаас ч юм бэ бяцхан Бүүвэй гарч ирүүт Сийнэнг харж,

	— Хүүе эгч ээ! Та энд юу хийж байгаа юм бэ гэхийн хамт нуугдан байж яриа чагнаж байсан Сийнэн зовомгойрч:

	— Зүгээрээ гээд дүүгийнхээ гараас угзран хөтөлж өнцөг тойрон байшин өөдөө явлаа

	— Яачхав аа? гэж эгчийн угзралтыг гайхаж дуугарсан дүүгээ Сийнэн хяламхийж хоёр хөгшний дэргэдүүр гарахад:

	— Тэртээ уулын орой дээрх үүлийг гэж Сийнэнг харсан хоёр авгайн эцэнхий нь үг дүйвүүлэн алсыг заан хоолой заслаа.

	Сийнэн дүүгээ орж бай! гэж хэлээд өөрөө үлдэж номоо тэврэн таримал моддын чөлөө дэх сандал дээр суулаа.

	«Гомбо хэзээ хойно ирсэн юм шүү дээ!» гэнэ ээ. Тэгвэл аав минь хэн юм бэ? Бүүвэй ч яах вэ аавын хүү, би охин нь биш байжээ. Аавын учир ийм юм биз гэж бодсон Сийнэн хар дарах зүүд шиг хүнд бодолд бухимдан бачуудна.

	Гомдож гонсойсон охиныг гадаа сууж үлдээд бодолд автан буйг ажсан хоёр авгай хялбалзан цайлбалзан босоод өөр өөрийнхөө гэр рүү орцгоов.

	Бүүвэй буцаж гарч ирээд:

	— Эгчээ би тоглолоо гээд үеийнхээ охид хөвүүдтэй элсэн урц барих ажилд оров.

	Сийнэн суусаар ... саяын хоёр хөгшний яриа үнэн бол! ... үнэн бай. Юун ч болсон би л энэ аавын хүүхэд биш байх нь ээ! Миний таавар зөв боллоо. Ёстой аав минь буй юм бол, тэр аав яагаад үзэгддэггүй юм бэ! Үгүй бол энэ яриа ээжийн хэлдгээр ажилгүй авгайчуулын хов жив үү! Би Гомбын Сийнэн гэж овоглодог шүү дээ. Тэгэхээр аав, аав минь байлгүй яах вэ гэхчлэн догдолж гунина. Гэвч энэ бүхний учрыг эл охин өөрөө өөртөө хариулж эс чадах бөгөөд хариулахын учир ч бүрдэхгүй байв. Ингээд л эцгийн тухай сонсогдсон ээдрээтэй үгийн учрыг ойлгохоо болиод бодол бүхэн нь бүдэг бүрэнхий сүүмэлзэнэ.

	Үнэн л дээ. «Нөгөөхийн сэтгэл холдож явсан тэр жилд зайлуул муу Сүрэн ч төлөөгүй өтөлсөн юм шүү» гэсэн чинь юу гэсэн үг вэ! Үүнд хамаг үнэн байна. Би яавч энэ аавын охин биш боллоо гэж насан бага Сийнэн есөн зүйл бодолд эргэцэв.

	Ээ тоогүйеэ! Эцэг эхэд нь юун ээдрээ буй юм бол! Эцэг эхийн осол эндэгдэл хүүхдийн сэтгэлийг ингэж эвддэг ажээ. Арван наймхан настай Сийнэн хүний амьдралын нэгэн зүйл осол зэхий нарийн ширийнийг ийнхүү уудлан мэдэхэд хүрч цэвэр нялхамсаг санаа нь хэрсүү хашрын туйлд тулах нь ээ! Багачуудын амьдралд ийм нөлөө тусвал ч горьгүй дээ гэснийг үл өгүүлэн өгүүлье.

	Тэнгэр бүрхэн бүрхсээр хурших төлөвтэй. Сийнэн дэргэдүүрээ өнгөрөх хүнээс асуувал 17 цаг болсон байв.

	Аав удахгүй ирнэ. Яван байж сэлүүхэн бодъё гэсэн санаа охинд төрж гудамжнаа гаран уруудаж ээжээс асуувал бүх юм ойлгогдоно. Ээ горьгүй. Түрүүний хоёр авгайгаас асууя уу. Тийм настайчуудаас аав минь хэн юм бэ гэж асуух гэж үү. Яая даа! байз гэж бодсоор номын мухлагт хүрээд бодол баахан сийрч амьсгал аван өрөөтэй номыг нүд гүйлгэн харав.

	Сийнэн аравдугаар ангид орсноосоо хойш зузаан зузаан тууж романы хуудас сөхөн унших дуртай болсон ажээ.

	Ер нь энэ охины санаа өдөр өдрөөр өсөж, жижиг хүүхдүүдтэй ч тоглохоо болиод «Больдоо» гэж ихэмсэглэх болсон юм. Энэ ч яах вэ бүүр цаашилбал хичээлийнхээ булигаар савыг хоосолж дүүдээ өгөөд ном дэвтрээ торон саванд хийж нэлээд хэвлүүн алхдаг болсон хүн. Тэгээд хүнд яавал хэрсүүдүү бүсгүй харагдах вэ! Хүүхэд шиг л догонцоглож явахгүй юм сан гэж бодохоос биеэ цэгцлэн бас гангалах гэж өлмий дээрээ гишгэнэ. Мөн автобусанд суухдаа «энэ охин том хүнд суудлаа тавьж өг» гэж хэлэх бий гэхээс цааргалж дандаа явган явдаг байв.

	Номын худалдагч түрүүчийн хүмүүст ном авч өгөөд,

	— Хүүхээ! Ямар ном авах вэ? гээд тусгайлан дэлгэсэн хүүхдийн ном өөд харна.

	— Ах аа «Учиртай гурван толгой» дуурийн ном байна уу? гэхэд:

	— Бий-бий гээд худалдагч эргэх гэснээ болиод,

	— Аав ээж тань ав гэж явуулав уу? хэмээн уриалагхан хэр нь итгэмжгүй сүүмэн нүдээр ёжирхог харав.

	— Би гээд Сийнэн түгдэрсхийж, — Тийм ээ ээж захисан юм. Дараа авъя гэж тэвдэн байж гэнэхэн хэлээд яаран эргэхэд худалдагч толгой сэгсэрч инээмсэглэн хоцорчээ.

	— Сийнэн байшин өөдөө дурамжхан гэлдэрнэ. «Ээждээ тусалж, дүүгээ асарч бай!» гэж хэлдэг аавынх нь үг сонстох шиг. Өдийд аав ирээд хүүгээ үнсэж таалаад л цаадах нь өвдөг өөд нь авирч байгаа. Аргагүй ёстой аав хүү хоёр юм чинь. Гэхдээ аав намайг нэг их аашилдаггүй. Зөв өө! Эцгээс өнчин намайг өрөвчхөн бодож хайрлах ч үгүй, хажиглах ч үгүй жир хүний энгийн бодолтой байдаг биз гэсэн энэ бодол охины «Би эцэггүй хүн» гэсэн гуниглалыг нь сүрхий лавшрууллаа.

	Охины бодол зөв ч юм байгаа. Хүүгээ өмчийнх гэдэг атлаа охиныхоо хувь заяаг ээжид нь даатгаж Гомбо охиноо төдий л хайхардаггүй санжээ. Тэгэхээр өдий өссөн охин юу эсийг сэтгэх?! Харин аавын нь халамж элбэрэл эгэл энэрэнгүй хүний тэвчээр сайт сэтгэл мэт санагдалгүй ч яах вэ. Хүний өөрийн олны санаа далдын нууцыг тайлах бодлын гүнийг хөөрхий охин нэгэн төгс тайлбарт хүргэн нягтлах сөхөө бий юу! Ээ амаргүй буй. Юутай ч хэрээрээ бодохоос яах вэ! Ийнхүү Сийнэн эцгээсээ хөндийрөн дүүгээ хайрлах хайр нь нимгэрч билээ. Тэгэхдээ дүүтэйгээ хоёул гэр зуур үлдэх гадагшаа хамт явахдаа дүүгээ өөрийн эрхгүй хайрласан л байдаг. Тэгээд ч Сийнэн охин эгчийн буурь зааж дүүдээ бараг ээж хүний байраар сургаал үг хэлнэ.

	Сийнэн ингэж суухдаа нэг их том хүн шиг тун ч намбатай цэмцгэр байргашуу байдал тэр бүгдийг хураамжилж цааш өгүүлье.

	Сийнэн байрандаа орж ирлээ. Бүүвэй аавдаа дэгдэн дэнхэлзэн эрхлэв. Харин Сийнэн царай барайлгаж үүдэн тэнд зогссоноо өрөө рүүгээ шалавлан орж орон дээрээ суун ном дэлгэн мэлрэв.

	— Аав аа! Сийнэн эгч том хүний сургуульд орох юм уу? гэж Бүүвэй асууж, аман дээрээ гарч ирсэн «ДБЧ»-гээ арай л хэлчихсэнгүй «нууц бүү хэлээрэй» гэсэн эгчийнхээ захиаг санан нууцгайлан үлдээв.

	— Юу гэнэ ээ гээд аав нь галын өрөөнөөс гарч ирсэн Сүрэн ээжид,

	— Сийнэн маань өөр сургуульд орох болоо юу? гэж асуулаа.

	— Том хүний сургууль уу? гэж Бүүвэйг өрсөн өгүүлэхэд

	— Дуу хуураа болихоор шийдээ юү гэж ээж бяцхан Бүүвэйг л мэдэх юм шиг хүүгээсээ хариу асуув.

	Эгч өөрөө л тэгсэн шүү дээ гэж Бүүвэй хэлээд аавынхаа дэргэдээс ухасхийн нөгөө өрөөн дэх Сийнэнг хөтлөн авчирч,

	— Сийнэн эгч ээ! та том хүний сургуульд орно гэсэн тиймээ гэв.

	— Хуваарь хэвээрээ биз дээ гэж ээж анхааралтай асуугаад охин өөдөө харна.

	— Урлагийн газарт гээд Сийнэн тэнд очиж гудамж руу харан зогслоо.

	— Тэгэлгүй яах вэ. Энэ Бүүвэй л үймүүлж ... гээд Сүрэн Бүүвэй рүү хялайлаа.

	Хүүхдүүд олноороо хуваарилагдаа юу, тэгээд гэж аав нь хэдийн саналаа өгч хуваарь авсан охиноосоо тун ч хатуу анхааран асуулаа.

	— Би өөрийнхөө саналаар ганцаараа гэж Сийнэн зөрүү харсан чигээрээ хэлэв.

	— Үгүй ер! Хэцыс чи тэгээд амьдралыг элэглэх зураг сүүдэр болохоор шийдээ юу гэж аавын дургүйлхэн хэлэхэд Сийнэн эргэн зогсож аавыгаа цоргих мэт ширтэнэ.

	— Ээ зайлуул, ший, шийчин, дуу хуур гэдэг тэр л тайзан дээрээ зөвхөн сайхан. Жүжигчин хүн гэдэг чинь хүний бүтээлийг цээжлэн дамжуулдаг ердөө нэг зэмдэг ухаантай гэж мэд. Тийм тал ухаантай гэдэг чинь байна шүү орж гарсан хагас солиотой хүн гэсэн үг, мэдэв үү! Очиж очиж ийм мэргэжил шилнэ гэнэ ээ гээд Гомбо босож нааш цааш алхав.

	Сийнэн нүүр чинэрүүлж нулимсаа барьж ядан гүйн гарав.

	Гомбо аав нааш цааш бодолхийлэн алхалж,

	— За өөрснөө мэд. Ээж охин хоёр тэндээ л амь нэгтэй хойно яавал яацгаа гээд суув.

	— Гомбо минь! охин чинь дуртай мэргэжлээ шилэг! Авьяас нь ундарвал сайн дуучин болох байлгүй. Би дуучин бол гэчихсэн юм. Эхэнд нь дуугараагүй байж өнгөрсөн хойно цув нөмрөөд яах вэ. Ёстой жүжигчин хүн гэдэг үхсэнийг амьдруулж чадах бий. Жүжигчин хүн үхэх төрөх, үгүйрэх хоосрох, хөхүүлэн баясгах идтэй юм шүү.

	Гэвч соёлт хүнд байвал зохих боловсролын дэргэдүүр зөвхөн жүжиглэсээр үнэн өрөвдөлтэй хуучирдаг гэмтэйг л анхаарах хэрэгтэй. Сайн жүжигчин болж болно оо. Тэгэхээр охиноо хүслээр нь явуулж авьяасыг нь үзнэ гэж ээж нь шийдмэг өгүүллээ.

	Сүрэнгийн занг Гомбо юу андах вэ! Үг сөрөхийг тэвчиж:

	— Аль миний хүү гээд Бүүвэйтэй хөтлөлцөн босож өрөөндөө оров.

	Эцэг эх хоёр хэзээний хатуу хэлэлцээтэй юм шиг бие биеийнхээ үгийг сонсон суух зантайн дээр хүүхдүүдийнхээ тухайд бол ч эцэг нь хүүгээ, эх нь охиноо мэдэг гэж боддогоос зөрсөн ч үгүй зөрдөг ч үгүй улсаа.

	Жаахан Бүүвэй аавын өрөөнөөс гарч ирээд Сийнэнгийн авчирсан шинэ хавтсыг сөхөн нөгөөх л «ДБЧ»-гээ битүүхэн хайж, энэ номд чинь «ДБЧ» бий байх шүү. Эгч хэнд ч битгий хэлээрэй гэсэн. Өөрөө олно доо. Заавал олно гэж бодлоо.

	Сийнэн орж ирээд, дүүгээсээ номоо авч бас л цонхон тэнд зогсож гиюүрлээ.


Дөрөв дэх бүлэг : ХҮСЭЛ БИЕЛСЭНГҮЙ

	 

	Сийнэн өглөөний дасгалаас орж ирүүт,

	— Ээжээ! Гадаа тун сайхан байна гээд галын өрөөндөө орлоо. Харин ээж нь охиныгоо цаг шахуу алга болчих юм. Биеийн дасгалд дасна гэдэг ийм л адтай байдаг байжээ. Өглөө гараад орж ирэхээрээ хоолой цээл, дуу яруу болчихсон санагдах юм гэнэ. Хэзээ ч юм бэ салхинд гаруутаа дагаж харъя байз гэж боджээ. Ийнхүү өглөөний цайгаа ууцгаан Гомбо аав ажилдаа явлаа. Сүрэн ээж ч хоолны торон саваа шүүгээнээс авуут,

	— Миний охин тоосоо арччихаад ангийнхаа хүүхдийнд очно биз. Би дүүд нь пионерын зусланд явах шинжилгээ хийлгэж ирье. За аль явъя, гээд сарвайхад Бүүвэй саравчтай сийрсэн малгайгаа өмсөн ээжийнхээ гараас хөтлүүт,

	— За ээж бид хоёр явлаа. Тоосоо сайн арчаарай! За юу? гэхэд Сийнэн инээмсэглэх ярвайх бэрх «аавын хүү» гэсэндээ жижигхэн хэр нь надад улам л захирангуй байх болж шүү гэж аягүйрхэн бодоод унтлагын өрөөнд орох зуур аа:

	— Түлхүүрээ айлын авгайд тавьчих уу? гэв.

	— Тэгээ гээд ээж хүү хоёр хөтлөлцөн гарлаа. 

	Сийнэн өрөөнийхөө босгон цаана, буруу харан зогсож, ээж дүү хоёрынхоо тор тор алхах алхааг чагнаснаа галын өрөө рүү эргэж очлоо.

	Сийнэн галын өрөөний хатавч налан зогсож өндрөө хэмжив.

	— «Метр дөчин тав. Түрүүчийн сарынхаас огт ахиагүй шив дээ» гээд өөртөө үглээд толины урд очиж дуучин хүний төрхөөр биеэ цэгцэлж:

	 

	«Соёглонхон жороолсон

	Согоо чихтэй үүлэн хээр ...»

	 

	гэж гар нүүрийн хөдөлгөөн, бие цогцсын намба үзүүлэн аялснаа ичингүйрэх мэт нүүрээ даран эргэж хүлээн авагчийн дэргэд огцом очиж товчийг даран сандал дээр суулаа.

	— «Улаанбаатарт найман цаг гучин тав. Одоо та бүхэн зарлал сонсоно уу?!»

	Манайд ажиллахыг хүссэн 18-аас 25 хүртэлх насны дуу хөгжим, бүжгийн авьяастан хүрэлцэн ирж бүртгүүлнэ үү. Шалгалтыг өглөө бүр 9 цагаас 12 цаг хүртэл авна. Утасны дугаар 23 954. Ардын дуу бүжгийн чуулга» гэжээ.

	Зарлал сонссон Сийнэн магнай тэнийлгэн шүүрс алдаж саналаа урьтаж өгсөн маань сайн болж, шалгуулна даа гэж бодоод хүлээн авагчийн түлхүүрийг хариулан толины араас алчуур авч тоосоо арчиж эхлэв.

	Сийнэн тоосоо арчих зуураа миний саналаа өгөөд байгаа энэ зарлал хоёр мөн мөргөв өө. Сайхан дүйлээ. Ямар дуу дуулж шалгуулах вэ? За яамай хүссэн хүсэл санаснаар бүтэх нь. Байз уу, би чинь арван наймтай, сар тоолбол арай хүрээгүй байх шүү! Хүмүүс намайг 14-15-тай юу гэнэ. Би юунд ийм намхан төрөө вэ? Атигар хүн ч дээ. Хорь хүрэх өдий байна даа. Хүнд жаахан охин ч гэсэн хүүхэмсэг янзтай байвал шалгалтын багш нарт дөмөгхөн харагдах уу даа! Паспортаа үзүүлнэ дээ. Дуулж сурч, дуунд шунадаг минь ч зөвтлөө. Шалгуулаад үзье. Би чинь сургуулиудын дуучдын тэмцээнд орж л явсан хүүхэд дээ. «ДБЧ» гэж зүүдэлж байсны хэрэг ингээд бүтчих юм гэж үү. Арван жил ном үзлээ. Боллоо шүү дээ. Захирал сургуульд суралцуулна гэсэн, бас л өдий төдий жил улигт ширээний ард дөрвөн хананд хашаастай сууж хичээллэнэ гэдэг яршиг. Хожим мэргэжлийн дээд сургуульд явж болно. Урьдаар сайн дуучин болчихвол ядахад Загдсүрэн гуайн дайтай болох байлгүй. Ердөө дуучин болж ажил хийе. Үгүй тэр, «ДБЧ»-д чинь орчихвол яг л том хүн шиг цалин авна биз дээ. Би сургуульдаа зөндөө олон дуулаад цалин авдаггүй. Яах бол гэж Сийнэн бодон санан тоос арчинхан, нөгөө толины өмнө ирээд алчуураа мөрөн дээрээ тохож,

	 

	«Солонгорон туяарсан

	Сонин хээтэй үйтэн хуар...»

	 

	гэж их л хэвлүүн дуулснаа толио арчив. Ийнхүү арчихдаа толины өмнө тавиастай нимгэн хавтаст зүйлийг үзээд,

	— Ээжийн минь паспорт, гэж шивнэн, зургийг нь үзэж, — Мөн гоёо! Ёстой том хүүхэн дээ. Би хэзээ ээжийн насанд хүрч гоёх бол оо. Тэр цагт чухам нэг үзүүлээд өгнө дөө хөөрхий гэж бодоод паспортын дараах хуудаснуудыг эргүүлж «тусгай тэмдэглэл» гэсэн хуудаснаа

	САЛАЛТЫГ БҮРТГЭВ

	УБХ-ын товчоо.

	 

	гэж уншаад энэ тамгын доорх Гомбо гэсэн нэрийг үглэн, «салалтыг бүртгэв» гэнэ ээ! 

	Миний аав ээжээс салсан юм байж гэж бодоод Сийнэн паспортыг өөрийн мэдэлгүй газарт унагаж ээж, аав Гомбоос салж энэ байгаа Гомбо аавтай батлуулж дээ. Тэгэхээр миний аав ч Гомбо нэртэй. Аав ээж хоёр муудалцахаараа "сална явна" гэдэг юм. Миний Гомбо аав мөн энэ Гомбо аав шиг сална, явна гээд ээж биднийг орхичихсон хэрэг! Ер нь Гомбо нэртэй хүн яасан ч олон юм бэ? Манай ангид хоёр ч Гомбо буй. Аа байз байз айлын хоёр авгайн гадаа суугаад ярьж байсан үгийн учир ингэж олддог байжээ. За дүүгийн аав, энэ аав, тэгвэл миний Гомбо аав хаана явдаг юм бол! гэж гайхширан буй Сийнэн хаалганы хонх дуугарах чацуу сочин ухасхийв.

	— Хэн бэ?

	— Эмээ нь байна аа.

	— Эмээ?

	— Тийм ээ, эмээ нь ээ

	Сийнэн бодосхийснээ нэгнийг санав бололтой огцомхон эргэлээ.

	Нөгөө яриач хоёр эмээгийн нэг нь үүдэнд зогсож:

	— Түн түн буцаад гүйчхэв ээ гэж үглэн тавтайхан эргэлээ.

	Дотогшоо орсон Сийнэн шалан дээр хэвтээ ээжийнхээ паспортыг яаран авч толины ард байсанчлан тавиад үүд рүүгээ буцлаа.

	— Эмээ шатны уруу дэнжиг, донжиг бууж араасаа:

	— Эмээ! гэснийг сонсуут өөрийнхөө хэрээр яаран эргэж,

	— Тосоор гоож, өнөөдөр эжий нь амраагүй юу?

	— Ээж үү? Дүүд шинжилгээ хийлгэх гээд явчихсан, гээд Сийнэн хүчдэн инээмсэглэж:

	— Эмээ та орооч гэлээ.

	— Эжий нь эзгүй хойно бид хоёр ямар голгоо ярих вэ, гээд айлын эмээ явчхав.

	Сийнэн тэндээс эргэж, юутай ч дуунд шалгуулаад үзнэ гэсэн санаандаа хүрнэ, явъя гэж шийдээд өнөөх толиныхоо өмнө очиж байдал төрхөө хараад яаран гарав.

	Эднийхний гудамжинд автобусны зогсоол бий. Тийнхүү Сийнэн зогсоолын хүлээх саравчинд ирлээ. Тэнгэр зүүнээсээ муухайрна. Гэвч үүлэн цоорхойн нар адтай цонож бүгчим халуун.

	Нэгэн хүүхэн саравчийн гадаа нарны халх дэлгэн барьж өлмий товшин жуумганаж хийсгэвэр хөнгөн зогсжээ. Хүүхний маяг байдал тун дэгжин, түүн тийш хүмүүсийн анхаарал татагдана.

	Харах тусгах сэргэлэн, хуулж дуурайх дуртай бага наст Сийнэн охин ч гоё хүүхний зүг хараа бэлчээн сонирхоно. Хэнхдэг мөр нүцгэн ханцуйгүй торгон цамц түрий оноотой, шуумаг шуумал бариу дотоожоороо бусдаас нэн ондоо задгай үсээ сүүл адил согсойлгож боосон тэрхүү зожиг зогссон ганц хүүхэн бүүр содон сондгой харагдана.

	Энэ хүүхэн олны хараажаар жигтэй этгээд. Тэгээд товхойтол түрхсэн оо энгэсэг нь төрөлхийн царайлаг байм залуу бүсгүйн нүүр төрхийг гутаасан мэтээ.

	Сийнэн бол энэ эгч хачин дэгжин ёстой нэг маяг хүүхэн дээ. Тэр хувцасласан хувцсыг нь хараач! Өвдөг нахилзуулж өлмий товшоод л байж ядсан янзтай. Би ч гэлээ нэг хоёр жилийн дараа ингэсхийгээд л гараад өгнө.

	Ер нь хүн бүгдтэй ижилхэн явбал сонингүй шүү дээ гэж бодоод ганган эгчээс нүд салгалгүй ширтэн байтал автобус ирлээ.

	Автобус хөдлөөд хоёр зогсоол өнгөрөв. Сийнэн арайхан чихсээр нөгөөх дэгжин эгчийн дэргэд хүрч мөн нэг бахаа ханатал ажна. Ийнхүү Сийнэнгийн нүдэнд ганган хүүхэн үзэгдэж санаанд нь эрээн мяраан эд бөс оо будаг бодогдоно.

	Арга үгүй ээ! Дуурайл болгох эгч нь сэтгэлээ нээхийн түрүүнд өнгөн хуулгад хууртаж өөрийн зан, нүүр зүсээ эвдлээ хойно санаа хөнгөн багачуул хэр байжив.

	— Номын сан! Буух хүн буугаарай! гэхийн хамт Сийнэн яаран урагшилж автобуснаас буув.

	Сийнэн эргэн зогсож, хөдөлж байгаа автобус өөд хараад нөгөө эгч үзэгдсэнгүйд урамгүйхэн эргэлээ.

	Жаал охины өмнө дуу хуурын ордон үзэгдэхэд тэр бээр магнай тэнийн алхаж, санаанаас нь саяхны ганган хээнцэр эгчийн бодол арчигдах мэт зайлжээ.

	"Уран сайхны удирдаач" гэсэн өрөөнд зүрх алдаж орсон Сийнэн залуудаа ямар хөөрхөн хүүхэн байгаа бол гэмээр насан тогтсон тарган цагаан авгайн эвлэг аятай занд сэтгэл тайтгарч:

	— Тийм, аравдугаар ангиа төгсгөсөн гэв.

	— Иш миний дүү. Наашаа суу. Хөгжимддөг үү? Дуулдаг уу?

	— Дуу л ...

	— Аа. Тэгээд өөрөө дуунд дуртай болоод арваасаа гарч ажил хийх болоо юу? Аль аав эжий нь ингэ гэв үү гээд авгай их л шинжингүй харав.

	Энэ эгчтэй нүүр тулж яваагүй алдрыг нь их л сонсож, сэтгэл баясгагч ариун дүрийг нь зөндөө үзсэн гэж бодсон Сийнэн охин,

	— Үгүй ээ би өөрөө гээд уруу харан инээвхийлэв.

	Авгай ширээн дээрх үзгээ авч:

	— Нэр хэн бэ? гэв

	— Миний нэр үү? Сийнэн.

	— 18 хүрээ биз дээ.

	— Тийм ээ.

	— Тийм ээ гэж юу гэсэн үг вэ гээд авгай нүдээрээ инээв.

	— Тэгээд 18-тай юу? гэлээ.

	Сийнэн толгой дохиод өөдөөс нь чавчран харна. Авгай цаас авч «Сийнэн, 18-тай дуучин» гэж туя муутайхан бичээд гарын үсэг зурж,

	— За май, хоёр дахь давхрын 202 дугаар хаалганд нэг өндөр хүн бий. Тэнд шалгуул даа. За юу хүүхээ гээд хөнгөн гэгч нь босож Сийнэнг сугадан байж өрөөнөөсөө үдлээ.

	Сийнэн 202-ын үүдийг тогшлоо. Төгөлдөр хөгжмийн нүргээн сонстож ямар нэгэн бүсгүй хүн бүдүүн, нарийн дуугарна. Жаал охин бас л мэгдэж зориглон орж чадсангүй, дэмий л зогсож, зүрх нь лүг лүг түгшин мөн л нэг хүн шалгуулж байна даа. Миний л ижил зарлалыг нь сонсоод ирсэн хүүхэн бий. За байз яах вэ. Юу гэж асуух бол? Дуу дуул гэх байх даа. Дуртай дуугаа дуулж болдог юм бол уу гэхчлэн бодсон Сийнэн хөгжмийн ая завсарлахыг ч мэдсэнгүй, үүд нээгдмэгц бие зайлан зогсов.

	Үсээ янзтай нь арга үгүй овойлгож самнасан залуу бүсгүй гарч ирүүт Сийнэнгийн өлмийг гишгэчээд шилэв гулав одлоо.

	Ядах нь ээ хурууны нь эврийг гишгэчихсэн учир Сийнэн эмзэглэн ярвайж түр түдсэнээ эмээн эмээн байж үүдийг дахин тогшив.

	— За ор, ор.

	Сийнэн орлоо.

	Өргөн хавхааст төгөлдөр хуурын ард гурав эвхэрч суусан өндөр хүн цэг зураасан нотын цаас руу хуруу чичин шургуу гиншинэ.

	Сийнэн алгуур ойрттол өндөр хүн хяламхийн харлаа.

	— Сайн байна уу. Ах аа! гээд Сийнэн нөгөөх зурвасаа өгөх гэж сарвайна.

	Өндөр хүн:

	— Сайн гэж дуулдах төдий огцом өгүүлээд хөгжмийнхөө дөрөөвчийг гишгэн хөгжимдөж өөрийн тоглосон аялгуу сайхан эгшигтээ уяран уярч дуу хөгийнхөө орчлонд хөөрөн хөвнө.

	Сийнэн зогссоор, нөгөө хүн хөгжимдсөөр, хэдэн мөч өнгөрч сая нэг эргэн сууж охины хөлөөс толгойг хүртэл ажиглангуй харлаа.

	Сийнэн охин яана гэхэв. Нүд анивчин байж өнөөх л зурвасаа дахин өглөө.

	Өндөр хүн зурвасыг нь авч нүд бүлтгэнүүлэн уншсанаа:

	— За алдрыг тань сонсъё гэв.

	— Би юу... Би Сийнэн.

	— Та уул нь ямар мэргэжилтэй вэ?

	— Би юу? мэргэжил байхгүй.

	Өндөр хүн хөгжим рүүгээ эргэж нэгэн хөг дараад,

	— За энэ өнгөөр чанга дуугараад орхи гэхэд тэвдсэн охин ая эгшгээр дуугарч байснаа шүлсэндээ цацаж өнгөө алдав.

	— Хэцыс, за энэ өнгөөр.

	Охин дуугарна.

	— Дээшээ-дээшээ, за доошоо, бүр доошоо гээд шалгагч өнгө сольж хөгжмийн хөгөө нарийсгаж бүдүүсгэнэ.

	Сийнэн зэгсэн зөв дуугарч, нэг бүдрэхээр долоо бүдэрнэ гэгчээр хоолойн санамсаргүй эрвэгнэлтээс ханиалгаж орхив.

	— Хэ бүтэхгүй нь ээ, гээд шалгагч энгэрийн үзгээ авч ширээн дээр тогшоод:

	— За дуурайж тогш гэлээ.

	Сийнэн адармаатай тэр тогшилтыг нь зөв сонссон хэр нь түрүүч түрүүчийнхээсээ бантаад тогшихдоо бас л алдаж орхилоо.

	— Явахгүй нь дээ. Чих чинь булагтаж байсан уу? гэж өндөр хүн босуутаа нэлээд сүржин асуулаа.

	— Үгүй.

	— Ээж аав тань дуулдаг уу?

	— Хааяа дуулдаг.

	— Уртын дуу олныг мэдэх үү?

	— Хоёр гуравхныг

	— «Ар хөвчийг» мэдэх үү?

	Сийнэн толгой дохилоо.

	— «Дөмөнг» мэднэ шүү дээ.

	Самгардаж тэвдсэн охин шалгалтын тулгууд барьц алдаж нэг мэдэх нь ээ толгой дохисон байлаа.

	— За Дөмөнгөөс нэг түрлэг дуулаад орхи.

	Охин бүр сандарч мэдэхгүй «Дөмөнг» балмагдан байж мэдэхийн дохио өгсөн болохоор хөлс нь дааварлаж, нүүр нь чичгэнэнэ.

	Шалгуулагчийнхаа бүрэг номойг мэдсэн шалгагч хүн:

	— Тэгвэл богино дуу дуулчих даа гээд цонхон тэнд очиж буруу харан зогслоо.

	Сийнэнгийн айдас юунаа тайтгарах вэ, хөшөө мэт зогсжээ.

	— Ийм дуу мэдэх үү гээд өндөр хүн хөгжмийнхөө суудалд сууж ая эхлүүт Сийнэн, хамгийн дуртай «Шар хад» гэдэг дуугаа танимагц бас л толгой дохижээ.

	— Мэддэг юм шив. Дуулчих даа гээд өндөр хүн хөгжмийн өнгө өглөө.

	Сийнэн хэдэнтээ хоолой засаад мөн дуугарч чадсангүй, төгөлдөр хөгжмийн эгшиг л уянгатай сонстоно.

	— Сандарч түүртэх явдалгүй юм сан. Хэрэв хүсвэл хожим шалгуулаарай гэж шалгалт авагчийн өрөвчхөн өгүүлэх чацуу Сийнэн өрөөнөөс ухасхийн гарлаа.

	Сийнэн гүйхээрээ алхсаар ойрх нэгэн цэцэрлэгт орж моддын гүнд нэвтрэн зүлгэн дээр суун завдсанаа нүүр даран хэвтлээ.

	Би мөн өөдгүй хүүхэд ээ дээ. Сургуулийнхаа үдэшлэгт:

	 

	«Шар хадны дээгүүр ээ

	Шар солонго татаад байна хө.

	Шар уургаа шимүүлж өсгөсөн

	Ээжийгээ бодохлоор дэн дун аа хө»

	 

	гэж амнаа гиншин, ингэж л дуулаад олны талархал хүлээж дахин дуулж байснаа. Би өөдгүй ээ өөдгүй гэж өөрийгөө зэмлэн өөртөө гомдоно.

	Хөглөгөр монос халхлан сүүдэрлэж, зөөлөн салхин, бачуудсан түүний санчгийн үсийг сэрвэгэнүүлэн үлээж, цэцэрлэгийн дунд нам гүмээ. Сийнэн огцом хөдөлж моддын чөлөөнд гарч бие хураан зогсов.

	Сийнэн гэрийн зүг тун ч урамгүй алхана. Дуучин болох хүсэл биелсэнгүй. Одоо яах вэ? «Хожим шалгуулаарай» гэсэн. Шалгуулахаараа л өнөөдрийн тэр багшид очно. Би бас л таг түг болчихно. Тэвдэж гөлгөнөснөө мартчихаад хэнэггүй очих уу? За больё доо гэж бодоод улам тааваар алхана. Одоо яах вэ, өөр юунд дуртай билээ. Ажил л хийнэ гэж бодсон Сийнэнгийн чихэнд «барилгачин болчих» гэж хэн нэгэн хүн шивгэнэх шиг болж дороо зог туслаа. Ер нь горьдсон мэргэжилдээ тэнцэхгүйгээс хойш барилгачин болъё. Ажил л хийвэл өөрийн мэдэл, өөрийн ухаантай болчих юм гэх бодлын нь зэрэгцээ «Хойд эцэг» гэсэн зурвас аягүй зүйл давхацлаа. Энэ Гомбо аав миний Гомбо аав биш, Бүүвэйгийн Гомбо аав. Хүүгээ өмөөрөхөөр намайг буруугүй байтал буруутан болгоно. За яршиг уу даа. Ажил хийж амиа тэжээхийг бодъё. Аав уурлахаараа л «Өдий болсон юм байж...» гэж тээршээн зэмлэдэг. Нээрэн өдий болсон охин өөрийгөө гэхгүй яах юм бэ? гэсэн цэцэн санаа орж ирмэгц охины дотор уужирч гэр рүүгээ шуудхан орлоо.

	Сийнэн харьж ирүүт, алчуураа сандал дээр тохоод тагтандаа гарч гиюүрэн зогсов.

	Бүүвэй шалан дээр сууж бас өнөөх элэгдэж урагдсан зурагт сэтгүүлээ дэлгээд толгой өөд татах завгүй.

	Сийнэн зогсон бодолхийлж дуучин болох азгүй байжээ. Мэдэхгүй дууг мэддэг юм шиг дохидог маань ч юу билээ. Мөн балайтжээ. Ер би чинь сургуульдаа ч тэр. Шалгалт болохоор бөглөрч тагжирч арай чамай ацан дөрөвтэй эсгүүл гуравтай ирдэг сэн. Би гэдэг ойлгосон мэдсэнээ бодож чаддаг, хэлж чаддаггүй амьтан. За яамай. Барилгачин болъё, барилгачин болоод хүний аавд ямар шүү ажилчин болохоо үзүүлье. Ингэхээ мэдсэн бол юунд урлагт гэж саналаа өглөө. Энэ шившгийг минь хүүхэд багш нар битгий мэдээсэй. Ээжид юу гэх вэ? Үнэнээ л хэлье. Барилгачин болно гэдгээ ч хэлнэ. Ээж, багш нартай ярьж намайг барилгад очуулах байх. Дуучин болохыг эсэргүүцдэг аав ч яах вэ, «тэгээ тэг» л гэнэ биз. Миний юу хийх аавд хамаатай юм гэж үү? Шийний жүжигчдэд дургүйдээ л тэр! Хойд эцэг хүүгээ л гэхээс намайг гэх үү! гэхчлэн Сийнэн олныг бодон бодож барилгад очих хоёр дахь замаа шилэхээр шийдлээ.

	Жаахан Бүүвэй нөгөө л сэтгүүлүүдээ эргүүлэн тойруулан үзнэ. Тэгснээ эгчийгээ тагтнаас орж ирмэгц:

	— Хүүе эгчээ! Чи чинь ирчхээд байгаа юм уу. Би ёстой мундаг цагдаа болно оо. Үүнийг хараа гээд хөсөг ихтэй гудамжинд дохио өгч байгаа цагдаагийн зургийг заав.

	Сийнэн дүүдээ хариу өгсөнгүй.

	Бүүвэй босож Сийнэнгийн өөдөөс хараад:

	— Эгч ээ! «ДБЧ» чинь чихэр юм уу... «Дүүдээ баавгайтай чихэр» өгүүлж гэсэн үг биш биз гэж өхөөрдөм асуув.

	Сийнэн үл мэдэг инээмсэглэж, дүүгийнхээ сэвлэгийг илбээд,

	— «ДБЧ»-гийн учрыг дүү минь байтугай, эгч нь ойлголгүй явж ирлээ гэв.

	— Үгүй тэгээд тэр «ДБЧ» чинь чихэр биш юү юм гээд Бүүвэй эгчийгээ том зөөлөн сандалд хөтлөн аваачиж суулгаад өөрөө өвөр дээр нь сууж нүд өөд нь дахин лавлах мэт харлаа.

	— «ДБЧ» юу? Тэр чинь юу ч биш болсон. Эгч нь ажил хийнэ. Дүүдээ баавгайтай чихэр авч өгнө гээд Сийнэн Бүүвэйг элгэндээ наан тэврэв.

	— Эгч, чи ямар ажил хийх вэ?

	— Барилгачин болно.

	— За мэдлээ. Тэр «ДБЧ» чинь олон туйпуу өргөдөг барилгын төмөр замтай өндөр булиа машин уу? гээд Бүүвэй Сийнэнгийн өвөр дээрээс буун харайж, — Тийм үү гэж шалгаав.

	— Биш дээ. Би нууц гэж хэлээгүй билүү гэтэл айлын хүүхэд үүдээр шагайн:

	— Бүүвэй нааш ир! гэхийн хамт жаахан Бүүвэй год хийн харлаа. Сийнэн галын өрөө рүү явуутаа дүү «ДБЧ»-гийн учрыг олохоо мартаагүй л явна аа. Мань хүн янз янзаар л бодож байдаг бололтой гэж бодолхийлэх агшинд амрах өрөөнөөсөө:

	— Миний охин! гэх ээжийнхээ дуудалтаар Сийнэн эргэв.


Тав дахь бүлэг : ААВЫН Л ХҮҮ

	 

	Бүүвэй гонхонд зогсож бороон ширхэг ажна. Нээрэн ч бөмбөгөр тэнгэр барайж, асар аварга бүгээн өнгөт утсан түүдгийн сая жаваа тоо томшгүй үзүүр алдарч буйн адил бороон ширхэг гайхам сонин хөвөрч харагдлаа.

	Бороо сүр ихтэй шаагин асгарч, хүүхдийн тоглох талбайн тойрон замын ус хандсан зүг шожигнон урсана.

	Жаал хүүд, бороон дунд үсрэн орж баахан зогсмоор санагдав. Гэвч тоглоомын талбайд нэг ч хүүхэд алга. Харин юүдэнт цув, элдэв өнгийн шүхэр барьсан гоё хувцастай бүстэй бүсгүй хүмүүсийн гутал гамналгүй туучиж, бал цэл гишгэчихийг хараад, инээдээ барьж ядна.

	— Миний хүү хаана байна аа гэж аавын дуудахыг сонсмогц Бүүвэй гонхноос гарч өөд харвал аав тагтан дээр зогсож:

	— Миний хүү ор гээд инээвхийлэв.

	Хүү өөдөө харсаар, азарган бороо найгүй балбаж норсон хүү татваганан жихүүцэвч үнэнхүү баясна.

	— Хүү минь ороо, гээд Гомбо эргэв.

	Аавын хүү орж ирүүт өөрийгөө толинд харна. Бүүвэйн цамц өмд усан гүзээ. Сэвлэгийнх нь үс нүүр рүү нь бууна. Харин аав л шалан дээр зам татуулсан хүүгийнхээ нойтон шавхайт гутлын мөрийг яаран зүлгэж:

	— Ээж тань үүнийг үзвэл, гээд шал руу дохиж, — Горьгүй гэж үглэнэ.

	Голын дугуй ширээнд ном уншиж суугаа Сийнэн толинд харагдсан дүүгээ үзээд усан борооноор модны мөчирт хоргодон суугаа ихэд бээрсэн болжморыг санаж эрхгүй жуумалзана. Ингээд үдийн хоол болж эгч дүү аав ээж цөм ширээ тойрон сууж ерийнхөөр хооллов. Ийнхүү хооллох зуур яриа хөөрөө хөгжүүн сайхан, гагцхүү Сийнэн л дуу шуугүй.

	Удсан ч үгүй ширүүн бороо арилж, бөөн үүлс баруун урагшаа нүүн тэнгэр цэлмэв.

	Галын өрөөнд Сийнэн, хоолны хэрэгсэл угааж, Бүүвэй «Залгамжлагч» сэтгүүл барьж том зөөлөн сандалд хөл ачин хэвлүүхнээ хэвтжээ.

	Аав ээж хоёр нь ажилдаа буцах болж,

	— Миний хүү явж үсээ засуулаарай гээд ээж өврөөсөө нэг төгрөг гаргаж ширээн дээр тавилаа.

	Бүүвэй нэг төгрөг аваад сэтгүүл завсраа хийнгүүт босож

	— Цуг явах уу гэлээ.

	— Энүүхэн булангийн үсчинд очиход адгах юу байх вэ. Аавын үр яаралгүй хувцаслаад гарна биз гээд Гомбо хүүгээ өхөөрдөхдөө явгалан сууж тэврэн үнсээд

	— Хувийн минь хүү цугтаа гарна уу, дураараа л бол гэвэл Бүүвэй ч аавыгаа хүзүүдэн үнсэж,

	— Цуг гарна, аав аа! тийм ээ гэж хэл хазан эрхлэв. Галын өрөөнд буй охины царай барайлаа. Санаа хөндсөн «Хувийн хүү» гэсэн нөгөө өмчирхөг үг Сийнэнг шөвгөөр чичих шиг болж, энэ хоёрхон үгийн ер бус түлхэх хүчин охиныг эцгээс нь улам бүр холтгоно.

	Толинд хувцас байдлаа харж байсан Сүрэнгийн дотор ч арзасхийж:

	— Юу гэх гээд нялуурцгаав гэж эцгийг зэмлэх эхийн үгийн өнгө урьд дуулдаагүй ширүүн дориун авч Гомбо аав энэ маань яав гэж санаснаас гайхсан ч үгүй.

	— Гарахын хооронд бачуудах юу болоо вэ, гэсээр аав шүүгээ сандал ширээний араар юм эрснээ

	— Сийнэн! Малгай яачхав, гэж охиноо дуудан асуухад Сүрэн ээж тосож,

	— Сийнэн л өвөрлөчхөв гээ юү. Салан хүн насан тамтай гэж энэ дээ гээд Гомбын малгайг эрэлцэнэ.

	— Чиний барьдаг том ширэн сав шиг савтай болж малгай юмаа хийгээд далбагануулж явахаас биш дээ гэж бувтнан буй Гомбо, малгайгаа шүүгээний араас олж өмсөөд дотуур өврөө суйлж

	— Үгүй! Хүүе! Үзэг алга! гээд бас л хормой хотоо нэгжиж эхлэв.

	Сүрэн өлгүүр дэх цувны халаасыг уудлан үзгийг нь авч өгөөд:

	— Явах хэвээр үү, гэж ёжлоод үүд рүү хандлаа.

	Бүүвэй гутал хувцсаа хэдийн өмсчхөөд бас л өвөр түрийгээ онгичин яаран тэвдэж 

	— Ээжээ! Би нэг төгрөгөө яачхав аа, тэр алга! гэж сандачна.

	— Хаа хийсний чинь би яаж мэддэг юм бэ? Олж аваад үсээ засуулчихвал зүгээр л байх гээд Сүрэн Гомбо өөд инээмсэглэн байж,

	— Аавынхаа мунгинаа саланг хүртэл өвччихсөн хүү шүү гэхэд Гомбо маадганан инээж,

	— Хүү нь хойно дуурайлгүй яах вэ гээд Бүүвэйг үнсэж дахин нэг төгрөг авч өгөөд:

	— Түрүүчийнхээ төгрөгийг буцаж ирээд олоорой гэж хэлээд хүүгээ хөтлөн гурвуул гарлаа.

	«Хүү чинь чамтай мөн адилхан шүү» гэх хүний үгэнд Гомбо аав ихэд баярлана. Сүрэн ээж ч эцэгтэй нь адил хүү төрүүлснээ гэр бүлийн ариун хэлхээ гэж бахадна. Тэгээд ч миний хүү эцгээ өвчсөн хүүхэд дээ гэж ярихдаа туйлгүй дуртай ажээ.

	Гал зууханд буй Сийнэн аав, ээж, дүү гурвынхаа мунгинан монширсон үг яриа бүгдийг сонссон тул Бүүвэй бол аавын өмч! Үнэхээр тийм. Би ч яах вэ ээжийн л охин. Аав хүүгээ «Амь, алт» л гэдэг. Ингэж өмчилдөг чинь хүний охин надаас хүүгээ тусад нь ялгах гэсэн бодол байх. Аав намайг дандаа л буруутгана уу гэхээс зөвтгөх биш, онгироо хүүгээ дагуулаад явлаа.

	Ер нь аавд миний яаж явах хамаагүй ямар хайхрах юм биш. «Яаж л явна өөрөө мэдэг» гэж боддог байх. Харин барилгад ажиллая гэхэд их л таатай байна лээ. Аав өөрөө инженер хүн барилгадаа дуртай байлгүй яах вэ. Түүнээс намайг дуунд авьяастай юм. Охиноо гуйж гувшаад ч болсон тэнд нь оруулчихъя гэж ухаарсангүй хэрэг үү. Бүүвэйнхээ дуртай юмыг нь бол зөндөө л хөөцөлдөнө дөө. Аргагүй хүү нь аавынх хойно. За яая гэх вэ? Барилгачин болохоо л болно гэж бодоод Сийнэн угааж арчсан юмаа далд хийгээд гарч явахыг бэлтгэв.

	Аав ээж хоёроосоо хоцорч үсчний үүдэнд үлдсэн жаахан Бүүвэй халаасан дахь ганц төгрөгөө гээчих вий гэсэн шиг чанга атгаж үсчний хүлээх тасалгаанд орлоо.

	Гомбо Сүрэн хоёр зэрэгцэн алхаж,

	— Охин минь дуучинд тэнцээгүйдээ их л уруу байх юм гэж Сүрэнг үг үүсгэхэд Гомбо:

	— Одоо яах маань вэ. Барилгачин болчих юм аятай яриагүй бил үү гэв. 

	— Тийм ээ.

	— Яарах юу байх вэ? Эвлэлийн илгээлт аваг. Тэгээд дуртай ажилд нь буурь суурь олгож болох байлгүй.

	— Та охиныхоо мэргэжил сонгосон ийм үед баахан хайхрамжгүй байх шиг байна.

	— Яарвал муу, барилгадаа ажиллана л биз яах вэ гээд Гомбо алхаагаа түргэсгэж цагаа харлаа.

	— Зөвхөн хүү-хүү гээд охиноо хайхрахгүй байх ч дээ, гээд Сүрэн нөхрийнхөө тавиу том алхааг гүйцэж ядан алхана.

	— Бүсгүй хүүхдэд би зүү утас заах уу, ингэхэд хүүгээ аав нь охиноо ээж хариуцна. Энэ бол жам гээд Гомбо эхнэр өөдөө сүүмгэрхэн харав.

	— Охин чинь ч чиний л төрсөн үр шүү дээ гэж Сүрэн үгээ баахан чангалав.

	«Чиний» гэдгээр нь Сүрэнгийнхээ уурласныг мэдсэн Гомбо:

	— Айдаа гэж огцом тод төвөгшөөн дуугарлаа.

	— Би сэтгэл мэдрэлийн эмч хүн шүү!

	— Тэгээд

	— Гомбыг бодвол хүүхдийн зан сэтгэхүйг гадарлана гэх гэсэн юм.

	— Уухай,

	— Шавар нааж тоосго өрүүлэхээс чинь хүний сэтгэхүй үлэмж нарийн буй!

	— За Сүрэн гуай! орой гэртээ хариад тухтай ярилцъя гээд Гомбо цагаа дахин харна.

	— Охин чинь жигтэй дүйнгэ болчхож гээд Сүрэн дөрвөн замын бэлчрээс салж зүүн тийш эргэв.

	— Хэцис гээд Гомбо амнаа үглэн ажлын зүг шаламгайлан алхав. Ер нь Гомбо Сүрэн хоёр өглөө, үдэд ямагт хамт гарч энэхүү уулзварт замаас салдаг ажээ. Мөн өдрийн завсарлагаа, оройн таралтаар ч энэ л газраа болзоотой юм шиг учирч цуг харьдаг заншилтай.

	Бүүвэй үсчний эрэг шурагт тохилог том сандалд шигдэн сууж үсчин бүсгүй ч хүүгийн энгэрт даавуу нөмөргөж, сандлыг нь өндөрсгөнө.

	Бүүвэй нүдээ тас аньж, «ДБЧ»-гээ бодлоо. Сийнэн эгч өдөр бүгд гадуур явчихна. Нууц гээд байдаг «ДБЧ» гэдгээ л эрж явдаг байх. Сийнэн эгч өөрөө ч нууцаа олж чадаагүй байх. Эгчээс л түрүүлээд мэдчих юм сан. Ерөөсөө л баавгайтай чихэр байх гэж бодов.

	Үсчний цахилгаан машин магнайнаас нь илбэх адил тужигнахад Бүүвэйн бодол дорхноо сарниж машины дууг нүд анин байж хачирхан чагнахад үзээгүй сонин янзын машин тэрэгний төсөөлөл үзэгдэх шиг болж зүүд адил үймэрнэ.

	— Миний дүү сууж бай! Эгч нь одоохон ирнэ гээд үсчин машинаа ширээнд хайш яйш тавиад тор-тор явж одлоо.

	Жаал хүү нүдээ бага багаар нээн цонхонд туссан наран сөрөг харлаа. Зөндөө олон толбо, өнгө өнгийн солонго, хүрээ цагариг харагдаж баярлан наадан сууна.

	— Та хэлсээр байтал шанааг минь арай дээгүүр засчхав уу даа. 

	— Зохимжийг нь хараад засчихлаа.

	— Эзэн нь үсээ, үсчин нь засахаа мэдэж байвал зүгээр сэн дээ гэж хажуугийн хоёр маргана.

	Бүүвэй аньсаганы завсраар үзэгдэх нарны туяаг ихэсгэж багасган үзнэ.

	Явсан үсчин алга л байв. Жаал хүү нүд нээж, бие цэгцлэн толинд харвал үсчин эгч үүдэн тэнд зогсож хэн нэгэн хүүхэнтэй дээлийн өнгө, хоргой эмжээр, хумсны будаг хэлэлцэн шүүмжлэх нь нэлээд ам халсан шинжтэй.

	Хүү баахан тольдож хэлээ гаргав. Нүдээ сөлийлгөв. Тэгээд нэг харах нь ээ нь чих гэдэг айхавтар дэлдэн, хүү ичих шиг болоод суудал доошлуулж нугдайлаа.

	Үсчин алга. Хүү бодолхийлэн, сургууль завсарлачихсан нь яамай. Түүнээс энэ нүцгэн толгой руу Доржоос эхлээд дайн зарлана. Үгүй эмэгтэй жаалууд яагаад үстэй байх эрхтэй юм бэ? Хүү энэ мэт элдэв юм бодож өөрийгөө саатуулна. Гэлээ ч тэсэхэд хэцүү. Гудамж цонхны дэргэдүүр өнгөрч буй хүмүүсийг харлаа. Тэгтэл ангийнх нь нэг жаал харагдав. Бүүвэй сандран давхийн цонх өөд ухасхийхдээ үсчний ширээн дээрх эрээн хайрцагтай нунтаг оог унагаан асгав.

	Хүүгийн ингэж сандардаг нь цонхны хажуугаар өнгөрсөн ангийнхаа жаалаас боллоо. Тэр жаал ахынхаа ухаантай цэцнийг гайхаад Бүүвэйн хүслэн «ДБЧ»-гийн учрыг асууж өгөмз гэсэн тул Бүүвэй тийнхүү тэвдэн босжээ.

	Үсчин хүүхнүүд шагшин шогширч, оо асгачихсан хүү ч балмагдан сандарч гарт атгасан төгрөгөө ширээн дээр шидээд үүд рүү мэгдэн сандран үсэргэв.

	Хүүхнүүдийн шогширолтоор ярианы согтуу нь гарсан нөгөө үсчин хүүхэн, хажуугаараа шуд дайрсан хүүгийн нөмрөгийг шүүрэн хоцроод хүүг алдчихсандаа уулга алдав.

	Бүүвэй олны дундуур сүлжин гүйсээр нөгөө хүүхдийг гүйцэн их л амьсгаадаж:

	— Чи чинь яасан гал вэ гэж арай чуу хэлэв. Духнаас нь шил рүү нь хүртэл машиндсан Бүүвэйгийн жигтэй сонин үсийг нөгөө жаал хараад тэсгэлгүй инээд алдав.

	— Ёстой худалч шүү гээд Бүүвэй инээж буй жаалыг эгдүүцэхдээ дутуу авхуулсан үсээ хэдийнээ мартчихсан учир энэ юундаа хөхрөөд марзганаад байгаа тэнэг эр вэ гэж бодон:

	— Чи ёстой худалч, хув ямааны чих гэж ууртаа шүлс үсчүүлэн загнав.

	— Үгүй ээ үс... гээд нөгөө хүү эвхрэн байж хөхрөв. Ойрх хүмүүс ч шивэр авир инээмсэглэж Бүүвэй зэргэлдээх байшингийн цонхонд өөрийгөө хараад жаалын хөхөрсний учрыг мэдэж ичсэндээ толгойгоо гараар даран үсчин рүүгээ хөөгдсөн юм шиг гүйлээ. Ингээд л хоёр жаал үг зөрөхийн тухгүй салав.


Зургаа дахь бүлэг : ШӨНӨ ДУНДЫН ЯРИА

	 

	Сийнэн оройн киноноос гарч гэр өөдөө яаран алхавч сэтгэлд гонсгор ажээ.

	— Өдий насанд үзвэрийн газраар явна гэдэг дэмий гэж ээж дургүйцсэн. Яах вэ дээ. Арван найман нас хүрэх бүсгүй хүн хааяа оройн кино үзэхэд буруу нь юу вэ? Би Бүүвэй эднүүдийн үздэг хүүхэлдэйн тоглоом үзэж суух юм уу! Үгүй болов уу гэж бодсоор байшингийнхаа эгц ирвэл цонхнууд харанхуй харагдана. Манайхан унтчихжээ. Сэм ороод бушуухан шиг хэвтье гэж санан Сийнэн охин гонх руугаа орлоо.

	Сийнэн сэв сэв алхан орвол аавын нь хурхирах сонсогдохоос өөр аниргүй.

	Хүйтэн юм уумаар санагдана. Гэлээ ч шалавхан унтъя гэж бодоод өрөөндөө гэтэн орвол ширээний гэрэл асаатай Сүрэн ээж охиныхоо өөдөөс асуунгуй харав.

	Охин хулгасхийж ор руугаа очвол хөнжил нь засаатай мань Сийнэн хувцсаа тайчиж түргэн хэвтэхийн түүс орондоо оймстойгоо оров. Ээж нь:

	— Охин минь үүнээс хойш олон хөлийн газраар шөнө битгий явж бай! Үзэх нас, явах цаг их шүү дээ гэж аргадасхийн хэлэв.

	Сийнэн нүд завсарлан харвал ээж орных нь өмнө зогсож ахуйд мань хүн нүдээ бушуухан аниад эргэн хэвтэв.

	Ээж дахин юу ч хэлсэнгүй, гэрэл унтраан сэм гарлаа.

	Сийнэн харвал өрөөнд таг харанхуй, ээж ашгүй тэгсхийгээд гарлаа. Маргааш өглөө л хатуу үг хэлэх байх. Оройхон шиг босоод яаруухан гаръя. Маргааш чинь ажилд орсны маань найм дахь өглөө болно. Улсууд хар бор ажил гээд барилгын ажлыг өөлж голдог. Барилга барихад ичиж айх юм юу байна аа. Үнэндээ эхний таван өдөрт ч бие булраад хаширч залхъя гэмээр байсан, одоо бол үүрч зөөх, өргөж тавих юм юу байна гээд байхаар бие хөнгөрчээ. Ер нь хийгээд байгууштай аятайхан ажил юм. Хүүхдүүдийн аав ээж «Ээ дээ чи юу! яван явж хүчир хар ажлын хүн болно бий» гэж хүүхдээ зэмлэдэг. Тэгэхээр аав, ээж бүхэн хүүхдээ заавал инженер дарга болгох гэж зүтгэнэ.

	Тэгээд тоосго хэн өрж, шаврыг нь хэн зуурах болж байна. За ажилчин хэрэгтэй юү! Хэрэгтэй! Энд тэндэх барилгад дээд сургуулийн оюутнууд өдий төдийгөөрөө ажиллаж байна. Эрдэмтэй хүн гэдэг чинь тэд биз дээ. За байз маргааш өнөөдрийнхөөс зуун тоосго илүү үүрье. Өдөр өдрөөр л ахиулаад байя. Харахгүй юу! Цогоо гуай арван зургаахан настай хөдөөгөөс ирж барилгачин болоод хорин хоёртойдоо хөдөлмөрийн баатар болсон юм гэнэ лээ. Бололгүй ч яах вэ. Эрэгтэй хүн юм чинь! Бүстэй хүн юм чинь! Бүсгүй хүн... байз хэн юу билээ. Тийм тийм Долгор гуай, Авирмэд гуай гээд л эмэгтэй баатар бишгүй бий. Би гэдэг хүн! За яах вэ тоосго үүрсээр яваад өрлөгчин болчихвол ч учир буй гэсэн Сийнэнгийн бодлыг хөндлөнгийн чимээ займруулав.

	Зэргэлдээх өрөөнд аав ээжийн дүнгэр дүнгэр ярилцах дуу илхэн сонсогдоно.

	Ээж л аавыг сэрээчхэж дээ. Эд миний тухай намайг оройтож ирлээ гэж ярилцаж байгаа биз гэсэн бодол охинд төрж чих тавилаа. Аав ээжийн өтгөн шингэн дуу дүнгэнэлдэхээс өөр үг яриа үл ялгагдана. Харин харалдаа орноо Бүүвэй дүүгийн тайван нойрсож буй амар жимэр жигдхэн амьсгаанд санаа уужирсан жаал эгч өөрийн бодлоо үргэлжлүүлжээ. Гомбо Сүрэн хоёр ор орноосоо:

	— Охин маань ирэв үү? гэж Гомбыг асуухад Сүрэн:

	— Гэрээс гарахаараа оройтож ирэх болж. Уг нь ингэдэггүй л хүүхэд юм сан гэв.

	— Чи үглэж яншаагүй биз. Яах вэ юм хүм үзээд л оройтоо биз.

	— Яах вэ ч гэж дээ. Та охиноо хайхарч үзээч! Бүр дүйнгэ дүнбэ болчхож гэм.

	— Бодолд автдаг нь ухаан суухын шинж

	— Аа мөн дөө гэж Сүрэн егөөтэй дуугарав

	— Дуучин болж чадаагүйдээ бодолд унаа биз.

	— Бодож л чадвал ухаан суух нь нь зүй. Гэвч бодлын хэтээс хий хэрсүү муу санааг ч олж болно. Тэр ч байтугай ухаан солих ёс ч буйг та мэднэ газар даа гээд Сүрэн өндийн сууж санаа алдсанаа:

	— Өвгөн минь бүхнийг тунгаан бодъё. Үг хадгалж явсаар цаг оройтох нь ээ. Хэн хэнийхээ сэтгэлийн шархыг хөндөхөөс болгоомжилж охиныхоо бодлыг нээж зүрхлээгүй юм сан. Эцэг охин хоёр ч хэдий болтол хар элгийн хүн шиг явах вэ? гэж Сүрэнг ярьж эхлэхэд.

	— Чи минь өвгөнийхөө битүүрч эдгэсэн сэтгэлийн сорвийг бүү онгилооч гэж Гомбо аргадан өнгөрөөх дорой дуугаар хэллээ.

	— Тэгэхэд та охин бид хоёрыг орхиж шинэ «ээж»-ийн соронзонд төмрийн үртэс шиг татагдаа биз дээ. Тэр хугацаа чинь л охины бодож шаналахын зангилаа болжээ. Эртээр нэг орой таныг эзгүйд эгч дүү хоёр яг энэ өрөөнд маргалаа. Би голын өрөөнөөс санамсаргүй гарч яваад «Гомбо гуай чиний аав! Миний Гомбо аав өөр хүн буй» гэж Сийнэн хэлээд намайг хармагц охин маань буруу хараад суучихсан юм даг. Бодвол хүү «Миний аав болохоос чиний аав бишээ» гэж таныг өмчирхөж маргадгаараа маргасан хэрэг. Энэ удаагийн маргаанд ямар нэг хов живийн үг сонссон Сийнэн «тиймээ чиний аав, миний аав гэвэл өөр хүн буй» гэж хэлчих эгзэг таарчээ. Ер нь миний аав биш гэж шийдтэй бодсон ч байж болох юм шүү! Аргагүй! Та өөр айлын тогоонд хошуу холбож чухам ичсэн тарвага шиг охиноосоо далд явсны уршиг. Тэр цагт би ч гэсэн орхиж одсон эрд хорсохдоо охиныг чинь уулзуулалгүй явсны харгаа гэж эх Сүрэн хэтээс санаж явсан сэтгэл доторхоо энэ шалтгаар цөмийг нь урсгаж санаа нь хөнгөрөн, амьсгалаа уужим аваад:

	— Одоо ч гэсэн та бид хоёр буруутай гэхийн хамт Гомбо, Сүрэнгийн өөдөөс зориглон харвал «ээжийн» хүлцэнгүй сэтгэлийн урсгал зөөлөн харцнаас чухам буруугаа олж үзэх шиг боллоо.

	— Яагаад вэ? Эцэг нь хүүгээ, эх нь хүүхнээ гэж өмчирхдөг маань буруу. Ингэсээр хүү нь эхийгээ, хүүхэн нь эцгийгээ хүндэтгэхээ байжээ. Үүнээс бодоход манай гэр бүлийн тохь охиноо арван найм хүргэсэн богино биш хугацаанд бас л тэгшрээгүй явжээ. Үүнээс хойш бүхнийг тунгаан бодож явъя гэсэн энэхэн үгсийг Сүрэн ээж шивнэх шахан хэлжээ.

	Гомбо бодон бодож, охиноо нэг настай нялх үстэй байхад нь орхиж энэ өрхөөс долоон жил тусгаар явсан сан.

	Энэ бүхэн миний буруу. Сүрэнгийнхээ эргэж ирнэ гэж хүлээсэн хэдэн жилийн тэвчээрээс амьдралд балын амт, баалсан гашуун байдгийг ухаарч билээ. Энэ удаа зөвхөн л бүсгүй хүн гэж бодож явсан Сүрэнгийнхээ гайхам тэвчээр хэрсүү оюуныг бүр ч сайн мэдлээ. Аав охин хоёрын холбоо жирийн амьдралд хучигдсан үл мэдэгдэх далдын шалтгаанаар сүрхий холджээ. Одоо эцэг үрс ойртож гэр бүлийн чухам жаргалан эхэллээ гэж бодсон эцгийн сэтгэл ч нэгмөсөн цэлмэлээ.


Долоо дахь бүлэг : «ГАЛ ОХИН»

	 

	Гуравдугаар давхрынхаа өрөлтөд яваа нүсэр барилгын нэгэн шатаар дааж ядам тоосго үүрсэн Сийнэн охин хүмүүсийн ар өврөөр өөдөө зүтгэнэ. Сийнэн энэ барилгад арван хоёр дахь өдрөө ажиллаж байна.

	Барилгын хаана нь ч залуус бужигнана. Энд нийслэлийн хоёрдугаар дунд сургуулийн ахлах ангийн охид хөвүүд, багшийн дээд сургуулийн оюутан залуус зуныхаа амралтаар ажиллаж байгаа ажээ. Харин өнгө сайтай эдээр онцгой хувцасласан нэг залуу л дэвтэр харандаа барьж барилгын дөрвөн зовхисыг тойрон хүн хүнийг ажна. Энэ бол «Залуучуудын үнэн» сонины шинэ сурвалжлагч анхныхаа сурвалжилгыг хийж яваа нь тэр.

	Залуу сурвалжлагч барилгын нүсэр, хүний олонд баахан түүртэж, чухам хаана нь хэнийг хэрхэн сурвалжлахаа бодож цөхөв. Аргагүй дээ. Их сургуулийн монгол хэл, утга зохиолын ангийг дөнгөж төгсгөөд сонины газар иржээ.

	— За байз уу! Дарга нартай уулздаг юм бил үү. Би сурвалжлагч хүн гэлтэй биш. Ингэж яваад энэ их барилгын зах сэжүүргүй ажлын учрыг олоход бэрх. Яах вэ? Дэвтэр харандаагаа бариад л явж байтал эрх биш нэг хүн «та хаанаас яваа вэ? гэж асуух байлгүй» гэж бодсон сурвалжлагч залуу өөдөө харан тэр дээр л хамаг ажил хийгддэг байх гэж санаад шатаар өгсөв.

	Нарийвтар банзан шатны туялзах аясаар утсан тэнцүүрт явж байгаа мэт гар алдлан, хөл гулгуулж буй залуу сурвалжлагч шат шатаар бууж өгссөн самбаат заримынх нь нүдэнд өртжээ. Тэгээд түүний алхах гишгэх, бэвгэр алдалсан гарт нь дэвтэр харандаа, хондлойд нь зургийн аппарат санжих нь үнэхээр сонин.

	Нарийн банзан шатаар өгсөнө гэж давдаггүй даваа гэж бодсоор өөд мацаж байгаа сурвалжлагч,

	— Хүүе циркчин гуай! Зам тавиач гэж ардаа хэн нэгэн эрэгтэй хүний ёжтой өгүүлэхийг сонсоод тэвдэн түүртэж шатны дээд үзүүрийг мөлхөн барьж зам тавилаа.

	Барилгын дээр дор хүмүүс хөхрөлдөж, зуурмаг шавар дамнасан нэг залуу, сурвалжлагчийн дэргэдүүр өнгөрөхдөө зэвүүн гэгч хялайжээ.

	Сурвалжлагч барилгын өргөн ханыг дагаж сургааг сургаагаас барьж хулчгардуу явахдаа «Ай хөөрхий! миний сурвалжлах гэж яваа, эдний шоолох тохуурхах мөн таарав аа. Саяын өнгөрдөг хархүү чухам л муурын дэргэдүүр гарсан барын харцаар намайг басамжлан харлаа» гэж бодов.

	Барилгын дээд талаар нэлээд явлаа. «Дэвтэр харандаатай хүн гуай та хаанаас яваа вэ?» гэж хэн ч асуусангүй. Тэгж үг илүүчилж асуун завдах хүн ч дайралдсангүй. Харин төмрийн гагнуур, бетон цутгалт, тоосго өрлөг ер юм юм үзлээ. Гэвч алиныг нь яаж бичих вэ гэж гайхна.

	Олигтой тэмдэглэл ч хийж чадсангүй. Ерөнхийд нь л бичнэ гэж сурвалжлагч санана. Яагаад гэвэл энэ олны хэнийг нь сайн ажилчин гэж мэдэх вэ? Хүн хүний өмнө үнэмлэхээ дэлгээд явалтай биш гэж бодон өврөө тэмтрэв. Сурвалжлах үнэмлэх байж л байна.

	Үгүй энэ жуух шиг том далбагар улаан үнэмлэхийг чинь яаж гаргах вэ. Ингэтэл далбагар том хийлгэдэг нь ч юу билээ. Харж харж л сэрвийж сэртийснийг нь бичиж орхиё. Сайн нь дайралдана уу, муу таарна уу гэж бодсон залуу эр барилгын ажилчин язганасан олныг эргэн тойронд нь ажив.

	Барилга гэдэг бараа сүртэй, ажилчин ч олон. Ердөө л үүрээ засаж буй шоргоолж шиг зай завсаргүй асаж авирч, зөөж зүлгэж, хөдөлнө.

	Ер нь энэ барилга гэдгийн гол ажлын эх дор л явагддаг шиг байна. Бууя байз гэж санасан залуу өргөн шатаар уруудлаа.

	Цементийн зуурмаг, төмөр бэхэлгээ хийдэг нь хийж тоосго дамнасан хүмүүс сүлжилдэнэ.

	— Гал охин...

	— Ямар мундаг вэ? гэх үгийг дуулмагц сурвалжлагч эргэн харвал барилгын бэхэлгээ урт төмөр мөрлөн яваа хоёр залуу, 

	— Галаа гал.

	— Гал гэлцэв.

	Мань залуу хоёр хархүүг ажив. Царайн өнгөнд нь «гал охин» гэсний тайлбар юунаа илрэх вэ. Тэгэхээр нь ёстой л нэг сурвалжлагч хүн шиг тэдний яриаг өлгөн хүн хүнийг ажлаа. Хүн хүний нүүрт хичээх шавдах дүр илэрхий нөгөө «гал охин» нь чухам хаана, хэн яваа нь олж мэдэхийн аргагүй.

	За тэр «гал охиныг» л сурвалжилъя. Тэр нь нэг бол ёстой галын гал томоогүй охин байх! Түүнийг нь л биччихье гэж шийдсэн сурвалжлагчийг доош буухад хүн хүний хараа өөрийн нь даган ажиж байх шиг.

	Санаа дагана уу! Эд намайг юун их харна вэ? За мэдлээ. Ийм үед л хар шил хэрэгтэй юм байна. Хэн намайг ямар шүү янзаар харж байна гэдгийг хар шилнийхээ цаанаас ажихад мөн сонин сон гэж санасан сурвалжлагч өврөөсөө нүдний бараан шил гаргаж эвлэг гэгч нь зүүв.

	Сурвалжлагч хураалгатай тоосгоны ёроолд суусан залуусын дэргэд хүрэв. Тэдний хэн нь ч анзаарсангүй.

	— Нээрэн гал амьтан.

	— Хэцүү, хэцүү, дэндүү.

	— За горьгүй, гэлцэхийг сонсов.

	Өнөө л «гал охин» гэдгийг энд бас ярьж байна.

	Ярианы өнгөөр бол ч тэр нь бүр нэг дүүрчихсэн лазан, ам хэл ч гэж цадиггүй тийм нэг гайхал байлгүй. Тэгж таарна аа! «Гал охиныг» яаж олох вэ! гэж бодсон сурвалжлагч:

	— Эрхэм ээ! Би танаас нэг зүйл асууя гэж нэг залуугаас ихэмсэг өгүүлэв.

	Тоосго үүрч яваа ажилчин залуу ажлын садаа гэсэн байртай дурамжхан зогсов.

	— Та нар «гал охин» гэж хэнийгээ хэлээд байгаа юм бэ?

	— Өө манай гал уу? Гал тээр дээр яваа байх. Андашгүй хар дээлтэй охин гэж хэлчхээд явчихлаа

	— Байз байз! "Манай гал уу? Гал тээр дээр" гэнэ үү? Уулын Гал нэртэй хүн юм байх. Сайн муугийн алинд ч тохирч болох утга санаа энэ үг ерийн л нэг нэр байжээ. Гээд Гал нэрт гал байж болох юм. Уулзана аа гэж бодов.

	Сурвалжлагч, зөөгүүр дээрээ үүрэх тоосгоо тавиад амсхийн тамхи татаж суугаа авгайн дэргэд очиж мэндлээд:

	— Эгчээ би нэг хүн сураглаж явна гэлээ.

	— Хэнийг тэр вэ хүүхээ?

	— Гал охиныг л...

	— Гал охин гэнэ ээ? Байз, тэр чинь хэн билээ гэснээ:

	— За, мөн хуна. Арваад өдөр ажиллаад толгой цохиж яваа охин, түүнийг л сураад байна аа даа. Ингэхэд хүү хаана алба хаадаг вэ дээ? гэж сониучирхав.

	— Би юу? Сонины газраас явж байна гэж дуулдах төдий өгүүлээд хүн дуулчхаагүй байгаа гэсэн шиг залуу ийш тийш харна.

	Авгай барилга өөд саравчлан байж хараад:

	— Тэр явж байгаа бараан дээлтэй охин гэж сурвалжлагчид заагаад энэ хүү юу гэж ч бичих хүн яваа юм билээ гэж эргэлзсэн авгай асаасан тамхиа дутуу хаяж ажилдаа яаран оров.

	Залуу сурвалжлагч заалгасан хүнийхээ өөдөөс шалбалзан алхаж:

	— Сайн байна уу? Би сонины газраас явж байна гэж нэг амьсгаагаар хэлэхдээ «сонин» гэдэг үгийг тун аяархан хэллээ.

	— Сайн, сайн уу, гээд нөгөөдөх нь үл таних залууг нүд цавчран харна.

	— Гал гэж та юу?

	— Би юу? Үгүй, гээд нөгөөх нь толгой сэгсрэв.

	— Яг таныг л гэж зааж өгсөн юм сан.

	— Намайг уу? Миний нэр Сийнэн гээд мань Сийнэн санчгийнхаа хөлсийг арчиж дэмий л бүлтгэнэв.

	— Гал гэдэг хоч биш, нэр нь ч бас биш, ажилч сайныг нь хэлжээ гэж түдэлгүй ухаарсан залуу:

	— Уучлаарай, нэрийг тань буруу сонсож л дээ гээд инээвхийлснээ, Гал охин! Сүрхий нэр. Сайнаар бол өөдлөхийн бэлгэ, муугаар бол лоймол хүний хоч! Харин энэ охины зүтгэмтгийд атаархдаг хүн байх бололтой. Харахгүй юу. Түрүүний алхайж суугаад дэмийрч байсан хэдийг гэж бодлоо.

	— Зүгээр.

	— Та аль сургуулийн оюутан бэ?

	— Би сурагч, зүгээр ажилчин.

	— Тэгвэл аль сургуулийнх вэ? гэж асуусан залуу энэ ч дээ 7 дугаар ангийн охин шив. Шал хүүхэд юм гэж голонгуй харна.

	— Арван дөрөвдүгээр сургуулийн

	— Барилгад туслан ажиллаж байна уу.

	— Бүүр, арав төгсөөд сайн дураараа ирсэн.

	— Хэдийд ирсэн бэ. Арав төгсгөөд гэнэ ээ!

	— Арван хоёр дахь өдрөө ажиллаж байна.

	— Та зөвхөн тоосго л зөөдөг үү?

	— Тийм ээ.

	— Би таныг сурвалжилъя гээд залуу дэвтрээ дэлгэв.

	— Би ажлаа хийхийг бодъё. Та таван цагаас хойш ярина уу гээд Сийнэн тоосгоо үүрэн дээш өгсөв.

	Сурвалжлагч цагаа харвал тав хүргэхэд цагийн зай байна. Тэр болтол нөгөө атаат хэдийг сурвалжилъя. Энэ сурвалжилга харин нэг юм юмыг хамссан аятайхан юм болно оо гэж бодоод дэвтэр харандаагаа далд хийж ажиглалтынхаа ажилд орлоо.


Найм дахь бүлэг : ӨГЛӨӨ

	 

	Сүрэн ээж өглөө эрт сэрүүтээ дэрэн доорх цагаа үзвэл 5 цаг 45 хувь болжээ.

	Гомбыг сэрээчих вий гэж болгоомжлон сэм боссон Сүрэн өлмий дээрээ дөмнөж хөнгөн хувцаслах зуур охины сэв сэв алхаа, үүд хамхигдахыг сонсов.

	Сийнэн түшүүргийг барин шатны уруу жирийтэл гүйн гадагшаа гарлаа.

	Сүрэн, охины хойноос гарч гудамжинд хүрвэл Сийнэн голын цэнгэлдэхийн баруун урд өнцгийг чиглэж тамирчин хүний жигд харайлтаар гүйж үзэгдэнэ. Ээж нь охиныхоо барааг алдахгүйн тул аяархан алхлаа.

	Барилгачин охин голын эрэгт тулж очлоо. Ээж нь алсаас ажихаар хэвгий газарт суужээ.

	Сийнэн Туулын торгон ирмэгээр тааваар алхаж урсгал сөрөн дуулж эхлэв.

	Наран битүү өглөөний тунгалаг, амьсгал тавиусах цэнгэг агаар шамдан, хэвэх урсгалд Сийнэнгийн цээл цэвэр намбат зөөлөн хоолой салхин дороос чичирхийлэн сонстох нь эхийн сэтгэлд жигтэй сонин, гайхамшиг сайхныг өгүүлж эс барна. Сийнэн дуулан дуулж Туул голын хойд эргээр зуссан олон гэрийн дунд биеийн хөдөлгөөн хийж буй тамирчин залуугийн нүднээ тусжээ.

	Наран ичнээх өглөөний сэрмэн сэвсэг салхинд сэвлэг үс хийсэн намуун шаагих усны урсгал сөрөн, эгшиг нийлүүлэн буй бяцхан бүсгүй чухамхүү үлгэрийн дагина гэлтэй.

	Сүрэн ээж өөрийн мэдэлгүй босож, охиныхоо зүг гиюүрэн түүний тэгш тунгалаг дууг чагнан уясаж ертөнцийн ёсоор насан элсэн өвгөн эцгийнхээ «миний охин жаргалтай гэвч орондоо бүү дуул! Зовлонтой гэвч орондоо бүү уйл!» гэж ээждээ захиж байсныг санахад «аав нь залуудаа сартай шөнө морин дэл дээрх дууч явсан хүн. Ер найртай газар дуулж, наадамтай газар барилдаж явсан сан. Арван хэдхэнтэйгээсээ гурван Тамирын савыг дагаж дууг нь аван, усыг нь оочиж дуучин Дугар нэрийг олж билээ» гэж аав минь миний гиншиж гингэнэсэн нэг өдөр хэлж билээ гэж бодоод санаа алдан,

	— Өвгөн аавын дуун аяс надаар уламжлан охинд минь шингэжээ гэж шивнэн Сийнэнгээсээ түрүүлж харихыг хичээн эргэн эргэн харсаар гэрийн зүг алхлав. Дуулаач Сийнэн голын уснаас тонгойн байж амсаад гэрийн зүг эргэхдээ биеийн чилээ гаргах хөнгөн хөдөлгөөн хийж газрын дунджаас аажим гүйлт хийв.

	Урьтаж ирсэн эх охиноо орж ирмэгц царай төв, хараа тогтуун ажаад:

	— Миний охин өглөөний дасгалаа хийчхэв үү? Мөн удаан хийнэ ээ дээ гээд мэлмий дүүрэн баясалтай урьхан өнгөөр өгүүллээ.

	— Тэглээ ээж ээ! Туул хүртэл гүйгээд уснаас амслаа.

	— Унасан шороо өлгий, угаасан ус рашаан даа гээд ээж нь галын өрөө рүүгээ орж охин минь дуунд хэчнээн авьяаслаг вэ! Дуучин удмын эгшиг, гурван үед хангинаж дээ. Охины минь өглөө эртлэн удаан явдгийн учир энэнд байж шүү дээ. Дагаж харъя гэсэн сэтгэлийн сэв ариллаа гэж бодов.

	Охин нүүр гараа угаан угаагуурын толинд үсээ самнан янзлах зуур,

	— Дүүг сэрээчхэв ээ! Ээж ээ! Барилгачин хүн дуучин болж болно тиймээ гэв.

	— Шийн тайзнаас амьдралын тайз түмэн тавиу байлгүй яах вэ гээд ээжийгээ инээмсэглэн эргэхэд аав нь орж ирээд,

	— За дуучид юун эрт аялцгаах юм бэ? гээд инээвхийлэн нүүр гараа угаав.

	— Аав аа! Би барилгын өргөн тавцан дээрх дуучин болно гэж Сийнэн хөгжүүнээ хэлээд ээжийгээ тэврэн авлаа.


Ес дэх бүлэг : ӨНДӨР ХУВЬТАН

	 

	Өглөө эрт урлагийн дунд сургуулийн барилгын талбайд нэн хөгжүүн хөл хөөрцөг өрнүүн.

	Барилгын суурийг тавих ёслолд зориулан цэргийн хөгжим эгшиглэнэ. Энд зоогдсон радио хоолой 16 цагийг зарлав.

	Цугларсан бүчсэн хүмүүс цагийн дараа үр бүтээлээ цоллуулах ажлын хүмүүсийн үйлс юуг сонсох гэж тэсгэлгүй хүлээнэ.

	Энд зохиолчид, хэвлэл, радио, кино, гэрэл зургийн сурвалжлагчид, дарга сайдууд цөм хүрэлцэн иржээ.

	Өнөөдөр Баатар Цогоогийн бригадынхан гуравтын өрлөг хийж өдрийн нормоо 1000 хувиар биелүүлнэ гэж амлаад оройн 16 цаг болоход 1500 гаруй хувьд хүрсэн байлаа.

	— Мөн хийморьтой залуус аа!

	— Тэр сэхээтний нөхөрлөлийнхөн хэзээний барилгачид шиг гялалзаж байгааг хараач!

	— Цогоогийн хурууны өндөг цоорч үдийн завсарлагаар эмнэлгийн туузаар ороочихсон байна лээ.

	— Нөгөө хоёрын нь гар бас ороолттой харагдана.

	— Тийм байна, зориг чадал хоёр ч байна аа!

	— Хараач тэр халзан Том эрийг...

	— Дуу гэм! Гавьяат жүжигчин Гомбосүрэн гуай шив дээ! Шавар зөөж малилзаад л...

	— Өнөөдрийн чинь эднүүдийн гурав дахь байна уу дөрөв дэх өрлөг нь ч байж магадгүй гэх яриа олны дундаас сонстоно.

	49 дүгээр барилгын туршлага авах хоёр өрөгч, гурван зөөгч шавар зуурч байгаагийн дотор Сийнэн байлаа. Сийнэн шаврын зөөвөрт чармайхаараа чармайж зөөгч нарын түрүүнд чухам л гялалзаж бусад хүүхнүүд ч мөчөөгөө өгөхгүйг хичээнэ.

	16 цаг 40 хувь боллоо. Дөрвөн давхар нүсэр барилгын тойрон, суурь сөөм сөөмөөр ахиж тоосго шавар зөөгөөчин зай завсаргүй хөдлөх нь аварга их үүр урцаа босгон буй асар том шоргоолж шиг ажээ.

	Барилгачин Цогоо зогсоо зайгүй тонголзож, хайрган ширүүн тоосгыг хөрс элсэн боодолд цоорхой хуруугаараа эв зүйж явахад зэргэлдээх хоёр нь ч мэрийхээрээ мэрийж өрлөг ч урагшилна.

	Шаварчдын дунд 49-ийн хэд ана мана зүтгэлцэнэ. Ер гавшгай гараар тоосгон хуудас дэлгэх адил дэвсэгдсэн түргэн өрлөгийн шаврыг зөөвөрлөн гүйцээнэ гэдэг тийм амар уу.

	Сийнэн хөлс арчин байж шавар зөөх явдал дундаа баатар Цогоо, бригадынх нь нөхөрлөлийнх нь үлэмж хөнгөн хөдөлгөөнийг ажиж, би хэзээ ийм алдарт барилгачин болох вэ? Ийм сайн нөхөдтэй яаж учрах вэ? Санаа байлаа ч сачий минь хүрэх бол уу? гэж өөрийгөө чамлан бодовч энд ажиллах түр цагаа олдошгүй завшаанд тооцно.

	Эд бүгдийн дунд Цогоо ахлагчтай социалист хөдөлмөрийн нөхөрлөлийнхөн эрвийх дэрвийхээрээ хөдөлж сэтгүүлч сурвалжлагч нар их ажлын цуу цуурай мэдээг орон даяар түгээнэ.

	Цагийг эзлэх ажлын хүндэд дассан хүчир борхон царайтай зэгзгэр яргай биет Цогоо ядарсан шинжгүй. Гэвч урин цагийн эрхээр энд ажиллаж буй хүмүүсийн ам ангах нь зүй.

	Чухамхүү арилгасан сонгино мэт цэвцгэр цагаан гартай хоёр бүсгүй өрж буй хана дагана. Эдний нэг нь үнэт чихэр задлан байж өрөгч гурвын аманд хийхэд нөгөө нь аяга дүүрэн мэлтэлзсэн ангир шаргал цай барин амлуулж цангааг нь гаргана. Хэн бэ?! Нөхөрлөлийн гишүүн гавьяат жүжигчин Цэрэндолгор, багш Оюун хоёр л эхийн нүнжгээ хөдөлмөрийн хүмүүст хүртээж яваа нь энэ байлаа.

	Өвгөд эмгэд залуус багачууд цөмөөр шагшран биширч,

	— Юутай эвчхэн хүүхдүүд вэ!

	— Бригад нөхөрлөлийн барилдлага мөн ч зузаан аа! Санаа хүч тэнцсэн ийм хүмүүсийн үйлс дэлгэр баян байлгүй яах вэ гэж ярилцсан төдийгүй баярын нулимс унагаасан нь цөөнгүй.

	Нөхөрлөлийн гишүүн инженер Батнасан барилгын даамлуудтай ажлын явц, өрлөгийн чанарыг шалгаж өнөөдрийн ажлын өв тэгшид сэтгэл хангалуун явна.

	Ирээдүйн барилгын инженерийн хүслэнт жаахан Бүүвэй ч юунд хождох вэ. Хичээл тармагц яаран харьж номоо тавиад сандуу мэгдүү энд ирж юм юманд санаархлаа. Тэгэхдээ өнөөх «ДБЧ»-гээ битүүхэн эрж сэм мэдчих санаатай барилгын орчныг нэгжиж гүйцээ л биз.

	Энэ ах нар мөн ч бушуу бушуухан хөдөлнө өө гэж бодон гурван өрөгчийн хурдан гарын аясыг хэсэг дагахдаа Бүүвэй хүү Цэрэндолгор эгчийн гараас хорин дөрвийн чихэр хэд хэдийг хүртжээ. Инженерүүдийг бас дагаж халаасандаа гар дүрж подгорхон ажна. Жаал хүү ингэж ихэрхүү зогссон нь эрхэм инженер техникчдэд урьдаас өгсөн даалгавраа хянаж магадалж буй мэт дүртэй подойж зогсоно. Тэгснээ хөгжмийнхний зүг очив.

	Энд онц сонингүй төдхөн эргэлээ.

	Ажлын шамдуугаас дүүгээ анзаараагүй Сийнэн эгч шавар дамнаж дэгэн догон замаар нааш цааш хэрсэн ажилчин хүмүүсийн чөлөөгөөр сүлжинэ.

	Эгчийгээ олж харсан Бүүвэй ухасхийн очиж: — Эгчээ та шаварчин юм уу гэв.

	— Тийм ээ. Хариад яримз гээд Сийнэн шавраа аваад эргэхэд жаал хүү өрөөсөн хувингийн нь сэнжнээс барин өндөр саравч руу орлоо.

	Бүүвэй шавар зуурагчийг гайхан харж, аа! энд чинь ийм том эд хүнгэнэж байдаг юм байжээ. «ДБЧ» гэдэг энэ байх гэж бодоод зуурмаг хийлгээд дамнан орсон Сийнэнгээс хоцров.

	17 цаг болж үйлдвэрийн яндан хүнгэнэхүйд сүүлчийн тоосго өрөгдөж ажлын хүмүүсийн нуруу тэнийх үед хөгжим эгшиглэж энд ажиллаж ажсан нүр хөгжөөнт олон,

	 

	«Улаан туг залуучууд хоёр ихэр юм

	Уралдаан ялалт хоёрын нөхөр юм...» 

	 

	Гэхчлэн дуулах дуун цуурайтав.

	Олны хараа Сийнэн зөөгчийн зүг хандаж түүний тэнхэл сайт хоолойн эвлэгийг гайхна. Ингээд л нөхөрлөж чаддаг, барьж бүтээдэг, дуулж хөгждөг залуусын үйл хэрэг хүн хүний цээжинд үнэхээр бахдалтай байлаа.

	Пионерууд бригад нөхөрлөлийнхөнд амьд цэцгийн багц барьж өндөр хувьтны ёслолын цуглаан болов.


Арав дахь бүлэг : ХЭЭР

	 

	Бүүвэй, зусланд очсон найм дахь өдрөө хан уулын үлэмж тавиун асар үзэсгэлэнт бэлийн зулзаган модот нугад хүүхэд олонтой зугаацаар аялав.

	Үе тэн буюу насан ах багачуудын дунд Бүүвэй хүү дэнхэн дэнхэн алхаж бодолд автан явна.

	— Дэнхэр, дэнхэр! гэж хэн нэгэн жаал аялгуулан дуудав. Ер энэ зусланд сургууль сургуулийн хүүхдүүд Бүүвэйг Бүүвэй гэхээс толгойн дэнхрээр нэрлэх нь олон.

	— Юу гээд байгаа юм бэ? гэж Бүүвэй уцаардуу дуугарч ойролцоо яваа багшийн зүг харж, энэ Дэнхэр гэх юм. Их тусгүй нэр ээ. Яана даа мэдэхгүй зайлуул гэж бодоод дэнхэн дэнхэн явтал нь нэг нь гүйцээд ирэх шиг. Мань хүү зог тусвал босоо том хаданд нугасхийж цоройсон өөрийн нь сүүдэр ажээ.

	— Пээ би яасан том толгойтой вэ? гээд Бүүвэй бөхийж гэдийж, эргэж элдэвлэвч сүүдэр нь толгой хэрээс хэт айхавтар том хэвээрээ.

	— Бүүвэй! Хаа явна аа. Хоцорчхов уу гэх багшийн дуу сонстоно.

	Бүүвэй явгалан сууж шоргоолжны үүр рүү харна. Шоргоолж жаахан мөртөө том юмыг трактор шиг л чирэх юм. Мөн булиа эд юм даа гэж шоргоолжнуудыг гайхсанаас болж багшийгаа дуудахад хариу дуу гарах чөлөөгүй сууна. Ингэсээр Бүүвэй босож явах гэтэл өнөөх «ДБЧ» санагдаж хүүхдүүдээс зайдуу ганцаараа бодъё гэсэн санаа төрлөө. Нээрэн ч таатай мэт.

	Хүүхдүүдийн дуу шуу ихсэж намдаж бүсгүй нь эрээн цэцэг түүж, бүстэй нь эрвээхэй хөөж, дэвхрэг элдэнэ. Бүүвэй бусдаасаа нэлээд хоцорлоо.

	— Бүүвэй!

	— Дэнхээр! гэсэн өтгөн шингэн дуу ойртож холдон сонсогдоно.

	— Бүүвэй урт мөчрөөр газар сараачин «ДБЧ» ёстой том, бүүр их машин байх. Сийнэн эгч надаас нуугаад байгаа юм. Шинжгүй гэдэг нь ээ. За байз уу! Дугуй бариултай чийчаан гэсэн үг юм уу гэж санаад ус бороонд элсэн ханан хадны дэргэд хүрч, халааснаа дүрсэн гартаа имрээстэй улаан будгийн харандаагаа гаргаж «ДБЧ» гэж хадан дээр бичээд гилжийн далжийн харж «ДБЧ» гэж үглэн нэгийг санав бололтой хад түшин суув.

	«ДБЧ»-гийн сүүлийн «Ч» чийчаан мөн. Манай айлын эмээ машин харахаараа л чийчаан гэдэг «ДБЧ» чинь дугуй бариултай чийчаан гэсэн нэр. Энэ гурван үг яг оносон. Сийнэнгийн нууцыг мэдэхдээ л нэг мэдсэн дээ гэж бодсон бяцхан Бүүвэйд янз янзын машины чимээ дүнгэнэн сүнгэнэх шиг чагнан гайхан суусаар үүргэлэв.

	— Бүүвэй!

	— Хаана байна аа!

	— Яачхав аа гэсэн дуудалт дахин цуурайтавч Бүүвэй хад налан бөх гэгч нь нойрсоно.

	— Аль вэ,

	— Хүүе хүүе энд унтаж байна гэж эрсэн хүүхдүүд мод модны чөлөөнд гайхан сонирхон шивнэлдэж дүрсгүй зарим нь муур шиг мяраана.

	Багачуулаа гүйцэж ирсэн багш Бүүвэйг харуутаа инээд алдаж зогсоод:

	— Хүүхдүүд ээ! чимээ багатай шиг тоглоцгоо! Бүүвэйг сочоочхов оо! Аяндаа сэрнэ гээд, хүүд гэтэсхийн ойртоно. Хүүхдүүд дорхноо бөөгнөрч тоглох аяа хүүрнэн шивнэж хэд хэдээрээ шивэр авир хийлцэв.

	Бүүвэй уруул тамшаан доош гулгаж хэвтрээ засан тавлана.

	Багш хүүгийн дэргэд очиж ханан хадын Бүүвэйн тушаах хэсэгт «ДБЧ» гурван үсэг бичээтэйд хараа тогтоов.

	Энэ хүү сая бичжээ. Юү гэдэг үгийн хураангуй юм бол! Үе үе гөлөрчихдөг Бүүвэйн бодол энэ гурваас болдог байж мэдэх юм. Юу гэсэн үгс юм бол оо! гэж багшийг бодтол Бүүвэй нүүр өөдөө ассан шоргоолжийг гараар илбүүт сэрж багшийг харж гайхсандаа үл хөдлөв.

	— Хүүхээ! Чи унтчихаа юу? гэж багш эелдэгхэн асуув.

	Бүүвэй босож нүдээ нухлан цагаан тэмээчлэн наадаж байгаа хүүхдүүд рүү хяламхийгээд:

	— Багш аа, би унтаагүй. Жаахан дугхийсэн юм байна гэхэд багш инээмсэглэж хадан дээрх «ДБЧ»-г зааж:

	— Үүнийг чи бичсэн үү? гэлээ.

	— Тэгсээн гээд Бүүвэй «ДБЧ» үсгийг зэрвэсхэн харж шилээ шөргөөв.

	— Тэгээд юун «ДБЧ» билээ.

	— Энэ үү... мэдэхгүй.

	— Өөрөө бичсэн гээ биз дээ!

	— Тийм

	— Тэгээд

	— Манай эгч л мэднэ.

	— Эгч чинь ажил хийдэг үү? сургуульд явдаг уу?

	— Барилгачин юм аа.

	— Тэгвэл «ДБЧ»-гийн барилга уу. Тэр чинь хаанахын юун барилга вэ?

	— «ДБЧ» барилга бишээ.

	— Тэгээд юу байж таарах вэ?

	— Нэг томоо ачааны харын нэр байхаа гээд жаахан Бүүвэй нусаа татна.

	— Өө чи чинь өөрөө мэдэхгүй байж «ДБЧ» гэж бичсэн юм шив дээ.

	— Тийм

	— Үүний учрыг олох сон гэж боддог уу?

	Бүүвэй толгой дохив.

	— Үүнийг чинь юу гэчихмээр юм бэ дээ. Машины нэр юм болов уу! гэж багш тааж ядсанаа

	— Эгчээсээ асуугаагүй юм уу? гэв.

	— Үгүй ээ нууцгай гэж захисан юмыг...

	— Өө тэгвэл нууцыг нь надад мэдэгдчихлээ шүү дээ гээд багш хөхрөв. Бүүвэй сандарч

	— «ДБЧ» л гэсэн юм даа гэхэд багш,

	— Дараа энэ тухай яримз гээд хүүхдүүдэд хандан, — Явцгаая! Багачууд аа гэв.

	 


Арван нэг дэх бүлэг : АНХНЫ ЦАЛИН

	 

	Урьтаж ирдгээрээ харьсан Сүрэн, цай хоолоо дөнгөж болгоод оройн зуушаа зөөн бэлтгэж ширээнээ өрөв.

	Ажлаас буусан Сийнэн их л шамдуу алхаж байшиндаа орлоо.

	— Ээж ээ! гэсэн дуугаар нь охиныгоо ирснийг мэдсэн Сүрэн:

	— За ашгүй гээд охиноо урьхан хараад галын өрөө рүү шалбалзан буцлаа.

	Сийнэн өөрийнхөө өрөө рүү орж ажлын хувцсаа солих зуур аанай л дууны ая гиншин, их л хөгжүүн цовоо ахуйг ээж нь сонсож сэтгэл хөхиүн байв.

	Ажилчин энэ охин ажилд орсон өдрөөс эхэлж оройн тархалтаар гэртээ ирэх бүр босгоо алхуут: «Ээж ээ» гэж дууддаг заншилтай болжээ. Энэ нь нэгдэж ажлын том хүн боллоо. Хоёрдож би зөвхөн ээжтэй л хүн. Одоо аав гэж сэтгэл хоёрдох юмгүй гэж бодсоноос тийнхүү онцгойлон дууддаг ажээ.

	Энэхэн чөлөөнд аав нь ирж бичгийн саваа сандал дээр тавин:

	— За хө! Үүн дотор юу буй гэж бодож байна гэж Сүрэн рүү нүд анивчиж бичгийн сав руугаа дохиод өрөөндөө орлоо. Тэгээд гэрийн хувцсаа өмсөж, гар нүүрээ угаахаар угаалгын тасалгаанд ороход нь Сийнэн дөнгөж ороод байж байжээ. Ийнхүү аав охин хоёр бие биеэ тогтуун хараад аав нь инээмсэглэв. Харин санаа хөрсөн Сийнэн хариу инээмсэглэж түвдэлгүй хараа няцан угаагуурын цоргоноос холдон зай тавьж өгөв.

	Аав охин хоёр ингэж ханчигхан өрөөнд жаахан хугацааг өнгөрүүлэхдээ эцэг, үрийн санаанд буух элбэрэл ёс, энэ тэрээ бодож амжаа байлгүй.

	Ээж сандал ширээгээ ёсчлон засаад Гомбын «Үүн дотор юу бий гэж бодно» гэсэн бичгийн сав руу байн байн хялмалзаж шидэт савын өөрөө нээгдэхийг анхааран анан бий мэт ажив.

	Аав охин хоёр нүүр гараа арчина. Эх Сүрэн хөл хөнгөн хөдөлж зэхсэн хоол зуушныхаа амтны сайхныг үзүүлэх холын зочныг хүлээн авч байгаа юм шиг ширээнийхээ дэргэд зогсоно. Гомбо бичгийн саваа авч 

	— За миний энэ саванд юу бий вэ? Таа даа гээд Сийнэн Сүрэн хоёрт ойртож илбэчин хүн шиг дөхнө.

	Сийнэн энэ удаа инээмсэглэж, аав өөдөө харснаа:

	— Тэгвэл ээж та хоёр үүнийг таа даа гээд халаасаа алгаараа дарав.

	— Цөмөөрөө таалгах юмтай иржээ. За байз уу! Аавын том цүнхэнд Бүүвэйн захиа байх янзтай. Харин хүүхний халаасанд гэснээ Сүрэн бодосхийж:

	— Өнөөдөр чинь гучин нэгэн бил үү гэв.

	— Үгүй байз байз. Ээж ээ гээд Сийнэн ээжийгээ яаран тэвэрч духаа өгөхөд аав нь:

	— Миний саванд хоёр ч юм буй. Нэгийг нь таачихлаа. Нөгөөдхийг нь таахад хэцүү дээ гээд бичгийн хэтэвчээ авч суугаад алдчих вий гэсэн шиг чанга тэвэрчээ.

	— Нөгөөдөх нь юу юм бол доо, гэж ээжийгээ бодосхийн дуугарах сацуу Сийнэн:

	— Шинэ барилга ашиглалтад ороо юу гэлээ.

	Ер нь Гомбо инженер, барилга бариулж дуусгах бүрдээ түүний гэрэл зургийг авгай хүүхдэдээ авчран таалгадаг зантай. Тэгээд ч Сийнэнд, таачихъя гэсэн санаа төрж ийнхүү урьтан дуугарлаа.

	— Таасангүй. Гойд зүйл. Тэгэхдээ бүр... гээд Гомбо эх охин хоёрын нүдийг хариулан харж цүнхээ ширээн доогуур далдлан барив.

	— За байз уу!

	— Юу юм бол оо гэж ээж охин хоёр тааж ядав. Харин Сийнэн өөрийнхөө тааврыг мартаж аавын цүнхтэйг таачих санаатай нүүр даран бодлоо.

	«Өнөөдөр чинь гучин нэгэн шүү дээ! гэсэн Сүрэн ээжийн асуултаас охины таалгах зүйлийг сэдэвлэсэн Гомбо аав, Сүрэн рүү нүд анивчаад:

	— Урьдаар охиныхоо авчирсан зүйлийг таая гэхийн хамт Сийнэн давхийж халаасаа дахин дарлаа.

	— За чихэр дээ чихэр гэж аав нь зориуд үл таагч болов.

	— Та бас таасангүй.

	— За минийх гээд аав нь саваа уудалж эвхээстэй сонин гарган дэлгэв. Сүрэн ээж, суудал ахиулж сонины энг шунамхайран харна.

	— Энэ гарчгийг гэж Гомбо аав суудал урагшлуулж хуруугаар заахад Сүрэн ээж:

	— «Шинэ ажилчны шинж төрх» гэж эхлээд цааш уншина.

	Саяын сурвалжлагч миний тухай биччихэж гэж үү! Тэр сонин гэдэг чинь ийм хурдан гарчихдаг юм уу гэж тээнэгэлзсэн Сийнэн нэг мэдэх нь ээ аавынхаа суудалд чихцэлдэн сууж түүний хүзүүгээр тэврэн сонины хуудсыг хомхойрон харлаа. Ийнхүү гурвуул нам гүм сууж уншаад:

	— «Сайн юманд садаа мундахгүй» гэгчээр охины маань сайн гэсэн энэхэн нэрд атаархах хүн ч бас байх нь ээ! Муу нь сайнтайгаа уралдаж төрнө. Тариан талбайн хогийн ургамал шиг үндэс нь тасардаггүй гайхлууд гэж аавын өгүүлэхэд Сүрэн ээж:

	— Энэ сурвалжлагч тэр бүгдийг нь хэдийдээ мэдээд биччихдэг байна вэ? Сайн. Сайн! Атаархагч хүн нөхрийнхөө амжилтыг сонсмогц инээсэн баг өмсөж, санаан далдаа хөөгөөр доторлогдсон тусгүй улс байдаг гэж толгой сэгсрэв.

	— Атаархахаараа албан тушаал овлож олоод дээрээс лаглайтал суучихдаг хүн ч хааяа байгаа юм. Гэвч айлгүй, дарагдалгүй зүтгээд бай! За энэ ийм байж. Миний охин овоо, овоо! Сайн барилгачин бол! Алс нь инженер болно гайгүй гээд Гомбо аав охиныхоо тэргүүнийг илбэв.

	Эцэг хүний энхрийлэх аясыг анхлан амссан охин Сийнэн аавын сэтгэл гэдэг илбэсэн гар шигээ ийм зөөлөн элбэрэлтэй бил үү гэх бодол гялсхийн бууж цаглашгүй догдолсондоо эцгийн цээжинд хярсан туулай шиг наалджээ. Ингээд л эцэг үрийн тэнгэр ахин цэлмэж тэгшрэн тогтлоо.

	Аав ээж охин гурав амтат хоолоо амсахын түрүү

	— Май аав аа! Таны таах зүйл гээд Сийнэн охин анхныхаа хөдөлмөрийн дээж болсон цалингаа өгөхөд эцгийн магнай тэнийн авбал эхийн нь нулимс мэлмэлзэнэ.

	Бүүвэйн захиаг бас уншлаа. Бүгд баяр хөөртэй. 

	Сийнэн нөгөө халааснаас баавгайтай чихэр нэлээдийг гаргаж дүүгийнхээ суудал дээр тавиад:

	— Дүүгийн хувь. Ирээд идэг гэлээ. Ийнхүү ууган охиныхоо аман хишгийг хүртэлцсэн ээж аав хоёр үрт хүний заяагаар ам тосдох хувьтай.


Арван хоёр дахь бүлэг : БОДОЛД АВТСАН ШӨНӨ

	 

	Сийнэн орондоо хэвтжээ. Энэ охин бүтэн таван цагийн турш нэгэн суудалд хэзээ ч сууж байгаагүй сэн. Энэ нэгэн амралтын өдөр л ээжийн урт яриаг чагнаж нэг мэдэхэд таван цаг сууснаа сая мэдлээ. Эцэг нь үеийн нэгэн нөхөртэйгөө өдрийн амралтад явсан учир ээж охин хоёрын амин яриа тавлаг тавтай дэлгэгдсэн юм байж.

	Сийнэн ээжийнхээ яриаг сонсоод бүсгүй хүний үзэж өнгөрүүлсэн гомдож гонсойж, баярлан бахдах, зовлон жаргал бүхнийг төсөөлөн мэдлээ. Ээж нь ч үнэхээр энгийн намбатай ах захын журамт ёсноо нийцүүлэн өгүүлснийг хэлэх юун!

	Ээжийн яриа эхэлж ам хараахан халаагүй байтал толины ард байсан паспорт дээрх хоёр аавын тухай учрыг Сийнэн охин зориглон асуусан тул яриан ундарга улмаа нэмэгдсэн ажээ. Ингээд Сийнэн ээжийн ярьсан яриаг ердөө л өөрийн биеэр үзэж харж, эдэлж, туулсан амьдралын зам шигээр орондоо сэргээн бодов. Тэгээд бүр амьдралын аливаа мөр мөргөцгийг элээж мухарласан овор зэхий бүсгүй хүнд өөрийгөө тооцоход ч бэлхэн байлаа.

	Ай арга байж уу даа. Эх нь үрдээ, хойчоо бодох ухаан сүвэгчийг сурган хэлж өгөлгүй яах вэ. Ер арван найм хүрч аж төрөхийн ёсыг таних болсон охиндоо амьдралд үзсэн гашуун нясуун аз жаргалтай явсан намтраа ярих нь зүй. Ингэлгүйгээр нэгэн цагийн эндэлд сэтгэл цавтай явснаас үрийн санааг ээдрүүлж орхисон эцгийг нь яахин таниулах вэ?

	Сийнэн энэ үдэш ор хучлагадаа эртлэн хэвтэж ертөнцийн хамаг бүхнийг нэгэн мөсөн нээн үзэх гэсэн шиг гүн их бодолд автан авай. Гэвч өдийхөн настай хонгор охины санаанд хүний амьдралын далай баян явдал хэрхэн багтаж, яахин гүйцэж төсөөлөгдөх вэ. Гэлээ ч бодно, хэрээрээ л бодлоо.

	«...Ингээд л аав тань өөрийн ухаанаа жолоодохтой болж орон гэртээ эргэж ирсэн хүн!» гэж ээжийнхээ хэлснийг Сийнэн байн байн сэргээн бодно.

	Аав тэгэхэд юунд явчихсан юм бол! Үүнийг л ээж тодорхой ярьж өгсөнгүй. Аав яагаад явчихсан юм бол гэхээр ээж «аав тань амьдралын осолд эндэж чамайг хэдхэн сартай байхад өөр ээжийнд долоон жил болоод эргэж ирсэн хүн дээ» гэсэн. Аав яахаараа ээж бид хоёроос уйдаж одсон хэрэг вэ?

	Аав бид хоёрыг орхичхоод бүтэн долоон жил хүний ээжийн орон гэрт суусан гэдэг! Долоон жил мөн л удаан хугацаа. Аав их цагийг дэмий баржээ. Тэгээд ээж «... Тэр бүхнийг орхиж тэвчсэн болохоор, бид уулзалгүй явж бас дөнгөнө» гэж би хувьдаа тангараглаж байсан сан. Гэтэл аав тань төөрч холдсон орон гэр, төвөгшөөж орхисон чи бид хоёрыг эргэн олж дахин учирлаа. Эрэг хаашаа бол ус тийшээ гэгчээр аавын тань ухаан сөхсөн бодлын эргэлтэд ээж нь туслалгүй яах вэ. Ийнхүү амьдрал эргэж ирээд арав дахь жилдээ золгож байна. Охин минь ч аравдугаар ангиа төгсгөлөө. Ер нь эцгийн тэнгэр, үрийн заяа гэдэг нэгмөсөн холддоггүй юм билээ гэсээн. Аав Бүүвэйгээ гээд намайг юунд хайхардаггүй байв гэсэн миний бодолд ээж, «... Зөв өө охин минь! Долоон жил гэдэг мөн ч олон өдөр, гурван долоо хорин нэг, зургаан долоо дөчин хоёр бүгд хоёр мянга таван зуун тавин таван хоног шүү дээ. Ийм хоног яваад аав тань эргэж ирсэн. Чи ч огт танихгүй хүнтэй зэрэгцэн оршиж аж төрсөөн. Аав нь хэдий төрсөн ч гэлээ дэргэдээ өсгөөгүй охиндоо гэмтэн учраас угийн дуу цөөнтэй дотуур бодолт хүн болохоор өчигдрийг хүртэл сэтгэл тайлж зүрхлэлгүй явжээ. Ингэж л та хоёрын нэгэн үеийн зай холдсон юм. Харин Бүүвэйн хувьд гэвэл аав тань нэг гэрийн туурган зайд хүүгээ өсгөлцлөө. Тэгэхээр арай ондоо байгаа биз. За нарийн яривал энэ бүхний бурууг хуваалцах хүний нэг нь би өөрөө шүү. Аавын тань эзгүйд охин чамайг ганцаараа яаж хайрлан өсгөв. Тэр зуршил аавыг тань буцаж ирсэн хойно улам лавширч охиноо эцгээс нь тусгаарласан хэвээр аминдаа өмчирхөж байлаа. Тэгэхээр аав нь хүүгээ гэлгүй яах вэ. Энэ мэт нарийн нандин юмыг аав ээж хоёр нь шүүн тунгааж бүрэн ойлголцсон. Их ч ярьсан даа. Одоо миний охин аавдаа дотносон ойрт» гэсээн. Охин нойроо мартлаа!

	Аав хачин хүн байж шүү. Ээж бид хоёрыг хаячхаж байсан, яагаад, яахаараа тэр вэ! гэсэн бодолд Сийнэн бас л эргэж хургав.

	Би анхныхаа цалинг аавдаа өгсөн. Аав минь ч авсан. Ер хамаг учрын утгыг сонин тайлж, аав ч төрсөн охиныхоо далдын далд бодлыг сонины хуудаснаас таньж авдаг байна.

	«...Санаандгүй болсон өчигдрийн элгэмсэг байдал аав охин хоёрын эчнээ сэтгэлийг уудалж өглөө» гэж ээж хэлсэн сэн. Нээрэн тийм. Аав миний тухайтай сониныг авчирч түүнээ таалгах гээд л хэчнээн хөгжүүн цэнгүүн байв даа. Ээж бид хоёр аавын гар дахь сониныг шахцалдан уншиж нэг мэдэх нь ээ нь би аавыг хүзүүдэн тэвэрч, аав «миний охин овоо доо овоо» гээд духыг минь илбэж билээ. Аав бид хоёрын холдсон элэг ингэж дэвтсэн. Хөөрхий тэр залуу сурвалжлагч, бүхнийг холбох хэлхээ болжээ. За ингээд би одоо аавтай хүн! Аав минь төрүүлсэн охинтой. Аав өдийд амралтын олон дунд ёстой нэг сэтгэл тэнүүн яваа. Маргааш өглөө эрт ирнэ гэсэн. Би тосно. Ээжтэй хамт эртлэн босож үс гэзгээ янзална. Ер золбоотойхон байя. Аав харин маргааш ирээд намайг үнсэх болов уу?! Дүү маань удахгүй ирнэ. Дүүгээ тосно. Бүүвэй өдийд өхөөрдөм унтаж байгаа даа. Дүү унтахдаа жижигхэн болцгор гараа дэрлэж хэвтдэг. Одоо яг л тэгж хэвтээ дээ. Пионерын зусланд эрэгтэй хүүхдүүд зөндөө дөө. Тэдний дунд дүү минь л хөөрхөн харагдана вий. Дүү «оройнхоо цайны чихрийг та гуравт хадгалж байна» гэж өнөөдрийн захиандаа тун догь бичсэн байдаг. Бүүвэй бушуухан ирээсэй. За дүүг ирэхээр нь аав Бүүвэйгээ хүү хүү гээд намайг бас л хайхрахаа байдаг болов уу. Ээж аав хоёр сүрхий ярилцсан болохоор тэгэхгүй вий. Аав дүү бид хоёрыг ижилхэн хайрлана. Аав өглөө ирээд намайг үнсэнэ дээ гэж бодлоо.

	Ширээний жижиг цагийн цохилт чаг чаг сонстож гэрэлт зүүний урт нь 11 дээр богино нь 1-ийн тоон дээр зааж харагдав.

	Орой болжээ. Нэг цаг болох нь ээ. Маргааш Даваа гараг, ааваа угтана, ажилдаа явна. Сурвалжлагч гуайн бичсэн сурвалжилгад Хорлоо, Тогоо гэдэг хоёр залууг атаархуу гэж бичжээ. Тэд надад атаархдаг юм гэж үү! Тогоог нь би танихгүй шүү дээ.

	Харин Хорлоог танина. Манай ангийн хүүхэд. Дарга мастерын курст орно гэж онгирч онгирч сүүлдээ барилгад ирсэн юм билээ! Яагаад дарга болох хүн чинь ажилчин болчихдог билээ. Мань эр дахин учрах нүүргүй юм шиг худлаа гайхуулж явсан биз. Хорлоо хэзээний атаархуу зантай. Сурвалжлагч гуай тэдний атаархсаныг яаж мэдээ вэ! Ер нь сонин сэтгүүлийнхэн чинь юм юмыг дор нь мэдчихдэг юм аа даа. Тэгээд л «хүмүүжил жигшил» сэтгүүлд гарчихдаг байна. Айхавтар аа! Тогоо нь намайг танихгүй байж атаархдаг ямар жигтэй вэ! Харин одоо таньж авъя байз. Үгүй танилцаад ч яах юм бэ. Хорондоо тэднээс ахиу сайн ажиллахыг хичээе. За гайгүй. Одоохондоо тоосго үүрч байна. Хожим тоосго өрдөг болно доо гэж Сийнэн бодоод орноосоо босож гэрэл асаан сэм алхаж хүлээн авах өрөөнийхөө харанхуйд орж ирлээ.

	Ээж сэрчих вий! гэж бодсон охин ширээ түшиж бие хураан зогсов. Байшинд хачин нам гүм.

	Ээж унтаж байна уу. Үгүй бол над шиг юм бодоод хэвтэж байгаа байх. Аягүй бол аавын хаяад явчхаж байсан тухай бодож буй биз. Аав нээрэн яагаад бид хоёрыг тэгж өрөвдөлгүй орхиж байв гэж бодсон Сийнэн холын машины гэрэл цонхоор тусмагц намсхийн эргэж гэрэл шилжихийн хамт цонхон дээр тавьсан номын завсраас хуудас цаас авч өрөөндөө очив.

	Охин орондоо хэвтэж хоёрхон өдрийн өмнө авсан баярын бичгээ дэлгэж үзнэ.

	Залуучуудын Эвлэлийн тэмдэг бүхий баярын хуудасны эхэнд Сийнэн гэж томхон бичсэн нь охины санаанд онцгойд аятай, нэн таатай.

	Аа мөн мөн! Хорлоо Тогоо хоёр энэ мэтэд атаархаж шүү дээ гэж охин бодоод баярын бичгээ байн байн уншаад гэрлээ унтраан амгалан шөнийн тайван нойрсолд эрхгүй дийлджээ.

	Цагийн цохилт чаг чаг дуугарч, шөнийн хоёр цаг болоод олон улсын маргаашийн сониныг хорвоогийн хүрд тооцсоор...


Арван гурав дахь бүлэг : ҮДЭЭС ХОЙШ

	 

	Дөчин ес дүгээр барилгынхан үдийн амралт хийгээд уван цуван цугларч ирэв. Харин насан тогтсон догирхуу зарим нь барилгынхаа дэргэд үлдэж халуун савтай цай, зүйл зүйлийн идэш ууш дэлгэж үдийн зоогоо барьжээ. Харин үлдсэн хэсгийн хагас нь бөөгнөрөн, хагас нь наранд биеэ ээж нозоорон хэвтэнэ. Ийнхүү цаг хэртэй нам гүм байсан барилгын тойронд хөл хөс ихсэж, үдийн өмнө ажлархуу байсан залуус өчүүхэн чөлөөнд шуугин хөхөрч, ноололдон ноцолдох пир-пар чимээ хөгжөөн үүслээ.

	Завсарлаад ирж байгаа Сийнэнг хашаанаа ормогц үүдэн тушаах хэсэг залуусын дундаас хэн нэг нь:

	— Сийнэн гэж цангинан дуудав.

	Сийнэн эндээ дотно танилгүй болохоор тоомсоргүй харвал арван дөрөвдүгээр сургуульд нэгэн ширээнээ сууж байсан хуучин танил Очир байлаа.

	Очир махлаг бадируун биетэй онигор хүүхэд бөгөөд түүний түрэмгий хол алхаанд хүүхэмсэг дуу огт зохихгүйг Сийнэн ямагт шүүмжлэн боддог байсан. Харин Очирын хувьд гэвэл Сийнэнг арван дөрөвдүгээр сургуульдаа хамгийн царайлаг, их л даруу охин гэж боддог байжээ.

	Очир нөхдийнхөө дундаас таахаг таахаг алхан Сийнэнгийн дэргэд ирээд:

	— Чи чинь энд ажилладаг юм биш биз гэв.

	— Тэгэлгүй яах вэ. Харин чи энд юу хийж яваа юм бэ? гэж Сийнэн өгүүлснээ яагаад ч юм бэ? Очироос нуугдмаар зугтмаар санагдаж цааш яван завдахад Очир,

	— Хүүе байз гэм гээд ханцуйнаас нь шүүрч авлаа.

	Сийнэн ичингүйрч ийш тийш болгоомжлон харснаа нүүр улайлгав.

	Энэ хоёр зургаадугаар ангиас нэг танхимд цуг сууж ижилхэн анги дэвшсээр арвыг төгсгөсөн ажээ. Тэгэхдээ хэн хэндээ тал өгч дотно үерхэж байсангүй. Сургуулийн ширээнээс босмогцоо нэг нь эрэгтэй, нөгөө нь эмэгтэй хүүхэд рүү гүйдэг байжээ. Очир гэвэл Сийнэнгээс нэг ах юм. Яагаад тэр вэ гэхээр Очир тавдугаар ангийг бие өвчтэй өнгөрөөж зургаад орохдоо Сийнэнтэй нэг ангийн болсон юм.

	— Найз нь энд шавар зуурагчийн дагалдан хийж байгаа гэж Очир хэлэхдээ шавар гэсэн үгийг тун ч сулавтар хэлснийг бодвол ажлынхаа шавар гэсэн нэрээс баахан зовсон нь илэрхий.

	Энэ маань бүр найз майз ч гэх шиг, сүрхий том хүний буурьтай болоо шив. Дуу нь ч арай өтгөрчихсөн юм шиг гэж бодсон Сийнэн:

	— Тэгээд чи бид дайралддаггүй юм аа гэв.

	— Би дөнгөж уржигдар энд ирсэн.

	— Үгүй чи чинь өөр үйлдвэрт хуваарьтай байсан биш бил үү.

	— За яагаа вэ. Шийдэж өгөхгүй, хэвлэлийн үйлдвэрт ч өгчихмөөр ярьж байснаа саналыг минь дагуулж энд өглөө. Харин чиний нөгөөх дуучин болно гэж саналаа өгсөн чинь яасан бэ.

	— Барилга дээр ч дуулж болно шүү дээ гээд Сийнэн үнэнээ хэлэхээс зайлсхийж Очирын асуултыг булзааруулан бас л явахыг яарав.

	Очир дагана. Аргагүй шүү дээ. Энэ барилгад сургуулиасаа ганцаараа гэж бодож яваад арайхийж нэг ширээн дээр сууж байсан охинтой учирлаа хойно дотночлолгүй яах вэ.

	— Чи тэгээд энд юу хийдэг юм бэ? гэж Очирыг асуухад Сийнэн:

	— Би юу, тоосго зөөж байна гэв.

	— Энэ өндөр өөд үүрч гаргах уу гээд Очир өөдөө харна.

	— Тэгэлгүй яах вэ. Өргөх цамхагтай ч үүрч л байна. Өрөгч нар гэдэг тоосгыг ёстой залгичих юм гэж Сийнэн их л мэдэмхийрэн хэллээ.

	— Тоосго зөөснөөс шавар зуурагч машин дээр ажиллах илүү сайхан гэж хэлээд Очир өргөгч цамхаг өөд шохоорхон харж, — Тоосго зөөхдөө үүгээр өргөвөл ч сайхан л даа гэж тэсгэлгүй дуу алдаж өөдөө дахин харна.

	— Надад бол өрөгч хийх сайхан.

	— Өрөгч гэж юу юм бэ? Тоосго зүйдэг ажил уу?

	— Тийм.

	— Чи энд хэдийд орсон бэ?

	— Олон хоносон. Цалин авсан гээч!

	— Өө тэгвэл чи чинь хуучин ажилчин болжээ. Ганцхан тоосго зөөдөг л...

	— Тоосгогүй бол барилгагүй гээд Сийнэн хураалгаатай тоосго налж хэвлүүн зогсоно.

	Шавар гэдгийг чинь зуурна. Энэ бол өөрөө хийсэн ажил байгаа биз. Тэгэхэд чи хүний хийсэн тоосгыг зөвхөн үүрдэг л юм байна шүү, гэж хэлчихье юу гэж бодсон Очир яагаад ч юм бэ, Сийнэнг гомдоочих вий гэсэн санаа төрж түдгэлзэн

	— Яалаа ч шаврын ажил дээр гэлээ.

	Яндан дуугарч хүмүүс ажилдаа жигдрэн орлоо. Сийнэн тоосго үүрэн өөд өгсөж, шаврынхан хаана нь байдаг юм бол? Хаана ямар ажил хийгдэж байдгийг би өнөө болтол мэдэхгүй юм. За яамай! Очир бий хойно гэсэн цухас бодол төрж, сургуулийн нэг ширээнийх нь тэр бүхнээс дотно санагдана.

	Сийнэн «Явна аа хө!» гээд л зогсоо завгүй тоосго зөөж, инээн хөхрөн явахдаа аавыгаа бодно. Ээжтэй аавтай хүн хэчнээн сэтгэл өег байдаг юм бэ! Тэгээд энд ганцаар биш, Очиртой хоёулаа боллоо гэж санахаас бүр ч аятай.

	Сийнэн ойрдоо үзэгдээгүй сэргэлэн цовоо, ахмад олныг эгч ээ, ах аа! гэж хүндлэн үеийн залуусыг тэр ээ, энэ ээ гэж дуудан, дуу шуу болж яриа нь ихэссэнийг бригадынхан нь гайхна.

	Сийнэн нэгэн явалтын тоосго буулгаад өндөр дээрээс уруудах зуур аав, ээжийн хэлдгээр ёстой л түм түжигнэж, бум бужигнасан газар л барилга даа. Өргөх цамхгуудыг хараач! Нисэх шувууны жигүүр шиг л харагдана гэж бодоод буунгуут дуу аялмаар санагдлаа. Гиншиж үзлээ. Ингэж элдэв ажлын хүмүүстэй зөрөн, тулгаран явсаар өдрийн нормоо давуулж амжлаа.

	Оройн наран баруунаа ташиж ажлын хүмүүс ажлаас буух цаг ойртжээ.

	Бригадын дарга түргэн цуглаан зарлаж нөхөд ч цугларчээ. Эвлэлийн хэсгийн ахлагч гараар дохин чимээ намдааж:

	— Зөөх бригадынхан өчигдөр овоо ажилласан. Гэлээ гээд бригадын төлөвлөгөө давж өгсөнгүй! Энэ бол та нарын жигд ажиллаагүйнх шүү дээ гээд хүмүүсийн архантай зогсож байгаа Хорлоо, Тогоо хоёр өөд гар зангаж:

	— Та хоёр элдэв шалтаг зааж энд тэнд суусаар дөнгөж 30-40 хувьтай гарсан байна. Ингэж төлөвлөгөөт ажил унагаагаад байхаар уралдаанд горьдол байхгүй. Та хоёртой жич ярина гээд эвлэлийн хэсгийн ахлагч хавтсаа нээв.

	Хорлоо, Тогоо хоёр бие биеэ сэм нударч, хэн хэнийх нь ам умалзаж ахлагчийн үгийг битүүхэн эсэргүүцэв.

	— Өчигдөр Сийнэн 120 хувь, Намжил гуай 125, Тогооч 110 хувиар төлөвлөгөөгөө биелүүлсэн гээд хэсгийн ахлагч дурдсан гурван хүнд баярын бичиг гардуулж бусад нь:

	— Баяр хүргэе! Тогоо, Хорлоо хоёроо өөд нь татъя гэв.

	— Би ч өөр бригадад шилжмээр байна гэж Хорлоог гонгиноход Тогоо мөн уруул хөдөлгөн муухай царайлав.

	— Ажилдаа сайн сан бол дуртай мэргэжилд чинь шилжүүлэх сэн. Та хоёр хар даа. Хориодхон өдөр ажиллаж байгаа Сийнэнг бод. Бүсгүй хүн шүү дээ гэхэд «бүсгүй» гэж томсгосонд нь ичсэн Сийнэн дэргэдэх хүнийхээ араар бултав.

	— Ганц Сийнэн л дотно хүн чинь болоо юу? гэж Хорлоо, Тогоо руугаа хялалзаж нүүр чинэрүүлэн хэллээ.

	— Ажилдаа орцгоо! Хорлоо үлд гэж хэсгийн ахлагчийн хэлэхэд Тогоо ч үлдэж бусад нь ажилдаа оров.

	— За та хоёр нааш ир гээд нөгөө хоёрыг эвлэлийн хэсгийн ахлагч дагуулан одлоо.

	Сийнэн үүргэвчиндээ тоосго өрж, би бүр мартчихаж шүү! Хорлоо, Тогоо хоёр гэж сүрхий өрсөлдөгч бий л дээ. Яах вэ та хоёр эр л юм бол нормоороо гүйцээд ир!

	Чадал дутвал хоцроод өгөмз. Харин хорон санаа бүү үзүүлээрэй. Аав ээжийн захиснаар хийж л үзүүл.

	Бүгдийн аав ээж ингэж захидаг байх гэж Сийнэн бодлоо. Харин ажил тарахтай зэрэг бушуухан хариад аав ээждээ баярын бичгээ үзүүлье. Дүүдээ ч захиа бичье гэж бодсон Сийнэн үүрсээр, зөөсөөр байтал нь таван цагийн яндан дуугарлаа.

	Хүмүүс машин техник багаж хэрэгсэл хямгадан янзалж Сийнэн ч хураалгатай тоосгон дээр үүргэвчээ тавиад ажлын хүмүүсээс сүүлдэсхийн явлаа. Ард нь түн түн гүйх хөлийн чимээ сонстож:

	— Сийнэн хүлээж бай гэж Очир дуудлаа. Сийнэн шийдвэргүйхэн алхаагаа аажуусгаж энэ Очир хүн хүлээлгэх юу юм бэ гэж санасан хэр нь эрхгүй зогсжээ.

	— Нааш ир, чамд юм үзүүлье гээд Очир Сийнэнг гараас нь хөтөлж шавар зуурах машин байрлуулсан саравчинд оруулав.

	— За би иймэрхүү л том машинд дагалдан хийдэг юм гээд хананд зоосон цахилгаан залгуурын бариулыг түлхэн холбож, том машины дэргэд ирээд улаан өнгөтэй бяцхан дүгрэг товрууг дарав. Машин ч хүнгэнэн ажиллаа.

	— За ийм л гайхалтай эд дээ гээд Очир шавар усыг нь яаж тааруулж хийдэг, зуурмаг нь хаагуур гардаг, түүнийг нь зөөгч нар яаж авдаг тэр бүхнийг ярилаа.

	Барилгын манаач, эзгүй саравчинд моторын чимээ гарахад их л гайхаж, шовгортоо яаран ороод буугаа авч хоолойд нь сум хийж замгаа түлхээд саравч руу гэтэсхийн очлоо.

	Сийнэн Очирын яриаг чагнан аварга хөдөлгүүрт машиныг сонирхон гайхаж, Очир үнэхээр гоё ажилд орж шүү гэж бодсон төдийгүй Очир ер нь тун мундаг хүүхдээ гэж биширнэ.

	Очир ч яах вэ. Сийнэнгийн бишрэнгүй царайг харж улам гайхуулах санаатай их л тошгор байж машиныхаа хүчин чадлын талаар яриа дэлгэв.

	Манаач саравчны үүдэнд ирээд буу зангаж нэлээд ажсанаа өөрийн ажилчнаа таньж санаа нь уужран:

	— Пээ гэж дуу алдахад мундаг Очир цочиж, унтраах товруу тийш ухасхийхдээ Сийнэнгийн өлмий дээр гишгэчхэв. Сийнэн битүүхэн ёолно.

	— Хүүхэд та нар ажил буучхаад байхад юунд мотор залгаа вэ? Наадах чинь тоглоом уу? гэж манаач зандраад бууныхаа замгийг товчлон үүрэв.

	Очир залгуурт хэдийн хүрч мотор зогсоогоод Сийнэнгийн гараас хөтлөн үүднээ хөндөлсөн буй манаачийн хажуугаар яаж шүү гаръя даа гэсэн шиг мяраан зогсов.

	— Гарцгаа! Явж амардаг байгаа даа гэж манаач тушаан өгүүлээд саравчинд орохын хамт Очир Сийнэнг чирч саравчийн нарийн хаалгаар чихцэлдэн гарлаа. Манаачийн хүд-хүд инээх сонсогдож мань хоёр ч гүйхээрээ зайлж гудамж тойрон холдлоо.

	— Манаач маргааш багшид чинь хэлэх байх гэж Сийнэн амьсгаа дарж ядан өгүүлэхэд Очир,

	— Манаач ахын инээхийг чи дуулаа биз дээ гээд өрөөсөн нүдээ аньснаа:

	— Багшид үнэнээ хэлчихнэ

	— Дажгүй юу?

	— Багш сайхан зантай, нээрэн.

	— Хүүе Очир чи баярын бичиг авч үзсэн үү гэж Сийнэн гэнэт санаснаа яаран хэлэв.

	— Дэмий ярих юм. Гуравхан өдөр ажилласан би яалаа гэж авах юм бэ! Чи баярын бичиг аваа юу!

	— Хоёрыг ч авчхав уу даа.

	— За боль доо. Түүнийг чинь олон жил ажилласан томоо хүнд одонгийн урьд талд өгдөг юм гэх чинь билээ гэж Очир их мэдэмгий эршүүд өгүүллээ.

	Сийнэн өнөөдөр авсан баярын бичгээ гаргаж үзүүлэв.

	— Чи ч бүр мундаг. Тэгвэл би ч авчих юу магад вэ. Тэр хуудсыг хэн өгдөг юм бэ?

	— Яагаа вэ, дарга нар л...

	— Очир баярын бичиг уншин сонирхож эргүүлэн тойруулан үзсэнээ Сийнэнд буцаан өгөхөд нэгэнт ам нээсэн охин, сонинд гарснаа хэлчихье юу гэснээ больж, арай дэндүү онгирсон хэрэг болно гэж бодов.

	— Чи тэгээд тэр зөөдөг үүрдгээ хийгээд байх уу гэж Очир нэлээд дуугүй явснаа гэнэт асуулаа.

	— Очир минь! Хийлгүй яах вэ гэж хэлээд Сийнэн доошоо харж хөмхий зууна. Ингэж зовдог нь энэ охин Очирыг хэзээ ч нэрлэж үзээгүй бөгөөд тэгэхдээ бүр «Очир минь» гэж ирээд л агшнаа харвах сэтгэлийнхээ хөдлөлд гэнэгүй хөндөгдсөндөө ичсэнийх билээ. Тэр ч байтугай «Очир минь» гэж гудамж дүүрэн цуурайттал хашхирчихсан шиг санагдаад

	— Хүүе, Хорлоо манай бригадад бий гэж яриа дүйвүүлэхэд Очир түүнийг нь анзаарсан ч үгүй;

	— Ямар, манай ангийн Хорлоо юу гэв.

	— Тийм.

	— Дарга болдог нь яалаа!

	— Гологдсон гэнэ ээ, гэж Сийнэн шивнэв.

	— Гологдсон гэнэ ээ, гээд Очир мушганан инээвхийлж Сийнэн ч цааш олныг өгүүлсэнгүй хоёул дуугүй нэлээд явлаа. Ингэсээр Сийнэн яаран алхаж, Очир хоцорсхийн явснаа:

	— Дараа уулзъя. Баяртай! Сийнээн гээд гудамжинд үлдэв.

	— Баяртай гэж Сийнэн дуулдах төдий хэлээд өнцөг тойрон одлоо.

	Охиныг харихад аав нь хараахан ирээгүй, ээж нь тосож,

	— Миний охин хувцсаа хөнгөлж үз. Тагтаа нээгээрэй! гээд галын өрөөндөө оров.

	Сийнэн тагтаа нээн, хувцас хөнгөлж гар нүүрээ угаан үс гэзгээ янзлангуут ээждээ очиж:

	— Ээж ээ би юу хийх вэ гэлээ.

	— Хоол ингээд болно, амар, амар. Аавыгаа ирэхээр хооллоцгооё гэжээ.

	Охин өрөөндөө орж ширээн дээрх номоо дэлгэхэд нөгөө Очир санагдаж Очирын тэр мундаг машин сүртэй эргэнэ. Нээрэн догь ажилтай болжээ. Харин манаач гуай ажил тарсны хойно мотор асаасныг багшид нь хэлчихвэл балрав аа. Хэлэх болов уу, яах бол, тэгсхийгээд өнгөрөөх ч юун. Бидний ард инээмсэглээд үлдсэн гайгүй байх! «Дараа уулзъя» гэл үү. Уулзаж яах нь вэ. Уулзлаа ч надад л лав ярих юм алга. Уулзвал уулзана л биз. За маргааш чинь сайн шиг ажиллана гэж Сийнэн бодоод шанаа тулж нүдээ анив.

	Сийнэнгийн аниастай нүдэнд өргөх цамхаг, шавар зуурагч машин үзэгдэх, хөлс бурзайлгасан Очир харагдлаа. Үгүй энэ муу Очир санаанд байгаад л байх юм. Аа тийм, Тогоо, Хорлоо хоёрыг гээ. Тэд атаархсан юм бол надаас илүү ихийг хийх биз. Битүү атаархал шал дэмий шүү гэж бодох зуур утас дуугарав.

	Ээж түн-түн алхаж чагнуураа авч дуулдав. Тэгээд:

	— За... цагийн дараа... хүүхэн үү?.. ирсэн.. за, гээд чагнуураа тавиад түн түн ээжийн алхаа холдов.

	Аав намайг асуув аа даа. Эжий тэгэхээр «ирсээн» гэлээ. Аав цагийн дараа ирэх юм байж. Хорлоо, Тогоо хоёрыг л аавд хэлье. Ёстой ичдэггүй хүүхдүүд шүү! Хэлэхээ болих уу? Хэлэхээр аав зовно. Би хийдгээ хийж явъя. Тэр хоёрыг хэсгийн ахлагч сурган хэлээ биз.

	Өдийд Очир гэртээ хариад хоолоо идэж суугаа байх гэхчлэн олныг бодсон Сийнэн нүдээ нээж өмнөх номоо хамхиад өрөөнөөсөө гарч нөгөө нээлттэй тагтнаа гарав.


Арван дөрөв дэх бүлэг : ШУУГИАНТ БҮЛ

	 

	Нэгэн ням гараг. Жаахан Бүүвэйн арван нэг дэх насны ойн өдөр байлаа. Эднийх хүүхдүүдийнхээ ойг өөртөө тэмдэглэхээс өөр бусдад зар сүр тарааж ууж согтуурах, ундуй сундуйгүйн завшаан эрдэггүй айл. Гээд шил юм тавьж, битүү шөл уулгүй яах вэ.

	Ээж охин хоёр хоол зууш бэлтгэн, өрөө өрөөний хооронд түргэн түргэн алхана.

	Аав гэвэл аль өглөө бэлгийн юм авна гэж яваад ирээгүй байлаа.

	Бүүвэй ч яах вэ. Энэ өдөр эрх бүрэн, хувцас шинэ, сэтгэл хөөргөн байвч нөгөө л «ДБЧ»-гийнхээ тухай бодож аавыгаа хүлээн нааш цааш холхино.

	Энэ золигийн «ДБЧ»-г хэчнээн бодох юм бэ. Мэдэх хүн ч алга. Пионерын зуслангийн нэг багшаас асуусан маань бодож бодож, мэдээд дэмий гэсэн. Түүнийг мэдэхэд юун нь дэмий байх вэ дээ. Заавал мэдэх юм сан. Яах вэ? Сийнэн эгч мэдээ болов уу? Сийнэн эгчээс хорондоо асуухгүй өөрөө л олж мэдье. «Дүүдээ баавгайтай чихэр» өгье гэдэг эгчийн тайлбар шал худлаа. Эмэгтэй хүүхдүүд ямар зальтай вэ? гэж бодож буй Бүүвэйд хавар зуны хэдэн сард огт нь бодож олоогүй нэг мэргэн ухаан зурсхийн орж ирлээ.

	«ДБЧ»-г тонгоргож уншъя. Цээж бичгийн дэвтэр гэж байгаа юм биш үү гэсэн анхны холбоо үг дорхноо орж ирлээ. Үгүй үүнд чинь юуны сонин байх вэ? Зүгээр л нэг дэвтэр тэгээд л гүйцээ. Үгүй үгүй үлгэрийн нэр байх. За байз уу... чонон бойтог дэгжин, арай биш үү. Тэгвэл дэлдэн боохой чоно доо! Аа ха! мэдлээ. Нөгөө барилгын олон машины нэгнийх нь нэр байх гэж санаа сэлгэн бодов.

	Аав нь орж ирээд улаан туузаар дөрвөлжилж уясан хоёр хайрцагтай юм авчирч хувцасны шүүгээнд хийгээд малгайгаа авуут:

	— Миний хүү гоёж амжаа юу. Зангиаг нь аль вэ наашаа хар! Тийшээ алх гэж янз янзаар хараад өхөөрдөн үнсэж:

	— Эгч нь юу хийж байна вэ? гэв.

	— Эгч галын өрөөнд бий гээд Бүүвэй хоёр халаасандаа гар дүрж подгорхон зогсоно.

	Сүрэн ээж, Сийнэн охин хоёр ширээ засаж эхлэв. Аав ч савх сэрээ таваг дийз зөөж хөл хөнгөн хөдөлнө. Ширээн засал бэлэн болж, мартамтгай аавын эрэл эхэлж шүүгээ сандлын үүгээр түүгээр шагайна.

	— Өвгөөн! Юу эрээ вэ? гэж Сүрэн ээж хормогчоо тайлуут асуув.

	— Малгай минь хаана орчхов оо гээд аав эрлээ үргэлжлүүлнэ.

	Сүрэн шүүгээ авдар хоёрын завсар хэвтээ малгайг авч өгөхдөө,

	— Миний өвгөн мунгинаж ханалгүй л өтөллөө дөө гээд ёжтой аргагүй инээв.

	— Нас ахих тусам мунгинах ч талийж өгчээ. За яана гэх вэ гээд Гомбо аав малгайгаа өмсөөд:

	— За ээж та суучих гээд Сүрэнг сугадан суулгаж хүү хүүхэн хоёроо хөтлөн:

	— Одоо та хоёр сууна аа, уухай гээд шүүгээнээсээ бэлгийн юмаа гаргаж нэг хайрцагтайг нь хоёр гардан барьж Бүүвэйн өмнө ёсорхог очиход хүү босож нөгөө өрөө рүүгээ яаран гүйв. Аав нь гайхаж хойноос нь нүд дагуулан харна, хүндэтгэх ёсыг урьтаж заасан ээж тэрүүхэндээ инээмсэглэн сууна.

	Бүүвэй саравч нь хугарсан нөгөө далбагар малгайгаа өмсөн аавын өөдөөс очиж хоёр гар тосов. Гомбо:

	— Миний хүү сүрхий ёсорхуу хүн болох нь ээ. За таны ойд барих аав, ээж, эгч гурвын тань бэлэг гээд хайрцагтай юмаа гардуулаад Сийнэн тийш эргэж.

	— Май миний охин. Дүүгийн хишиг эгчид эрдэнэ гэсэн юм, гэхэд Сийнэн ээжийнхээ алчуурыг шүүрэн зангидаж бэлгийг тосон авав.

	— Миний хоёр хүү ээжийн элбэрэл аавын хайраар өлмий бат яваарай гээд Гомбо хоёулынх нь духыг үнсээд малгайгаа авлаа.

	Аавын хэлсэн энэхэн хэдэн үгийг Бүүвэй битгий хэл Сийнэн ч ойлгосонгүй, сайн ерөөлийн үг л гэж бодлоо.

	Ээж аав нь ч тайлбарлаагүй. Өлмий бат гэдэг л лав хөл сайнтай яваарай гэсэн үг байх гэж жаахан эгчмэдээрээ Сийнэн бодоо биз.

	Эцэг эх хэн боловч хүүхэдтэй хүүхдийн ухаанаар тэр болгон харилцана гэдэг нэн амаргүй байдаг. Тэгэхэд өчүүхэн бичээч би хүүхдийн тухай хүүхдэрхүү байж зохиол бичнэ гэдэг үлэмж хэцүү еэ. Нэгэнт эхэлсэн юм дуусгах уу даа.

	Савх сэрээ харшиж, аяга хундага хангинаж, яриа хөөрөө дэлгэгдэж энэ өрх их л наргиан шуугиантай.

	— Аав аа! Би естэй тиймээ. Эгчийн нас өнөөдөр хэд хүрэх вэ? гэж жаал хүү асууна.

	— Миний хүү өнөөдөр яг естэй. Эгч нь бас яг өнөөдөр төрөөгүй шүү дээ. Удахгүй хоёр ес арван найм хүрнэ. Ойг нь хийнэ гээд Гомбо аав, охин өөдөө харав.

	Харин Бүүвэй «Эгч бид хоёр өөр өөр өдөр ойтой юм уу» гэж бодсоноо дор нь мартчихжээ. Мартсаныг хожим л болохоос доо.

	— Миний хүүхэн хүний зэрэгт хүрлээ. Туулах зам дардангүй шүү. Аавын ганц жигшиж явдаг «хүнийг бүү зулгуйдъя. Өөртөө долигонох хүнээс зайлж явъя» гэж л боддог. Миний охин ч бодно оо. Ер нь шударга төвшин яваарай гэж захив.

	Аавын буйд агтаа тань, ээжийн буйд эмээлээ тох гэдэг юм. Охин минь өөрийн бодолтой ухаалаг яваарай гээд ээж нь Бүүвэйг тэвэрч:

	— Хөөрхөн л хүү юм сан. Жилийн жилд бие нь атийж, толгой нь дэнхийгээд байна уу даа. За гайгүй ээ. Эмээлийн ганзаганаас зуурч авсан цагт учир бий гэж нэн тогтуун, үлэмж төвшин хэллээ.

	— Ээж ээ! Миний ой хэдийд билээ гэж Сийнэн асуув. Ирэх жилийн тэргүүн сарын таванд.

	— Ээ гялай.

	— Ээ гялай! гэж эгч дүү хоёр өгүүлэлдэв. Ийнхүү аав ээж эгч, дүү дөрөв хөхрөн хөөрөлдөн хөгжиж, хүлээн авагчийн дуу хангинан хөгжмийн эгшиг өргөлөө.

	Хөгжимд «Хулсан ташуур» гэдэг ардын уран яруу хөг намбат дуу эгшиглэж:

	 

	«Хулсан ташуур нь байгаасай даа.

	Хуруундаа өлгөөд явах юм сан

	Хууль цаазгүй болоосой доо гөөгөө минь

	Хуучин нутагтаа очих юм сан яамай даа»

	 

	гэж Сүрэн ээжийн даган дуулах үнэнхүү намбатай, хоолойн тэнхэл тунгалаг цээл байв. Гомбо уясангуй чагнан хүүхдүүд ч баясна.

	 

	«Яргай ташуур нь байгаасай даа,

	Янзыг нь олоод барих юм сан.

	Ял цаазгүй ч болоосой доо, гөөгөө минь, 

	Яруугийн голоос буцах юм сан, яамай даа»

	 

	гээд ээж дуугаа өндөрлөлөө.

	Хүүхдүүд алга ташив. Гомбо:

	— Сүүлийн найман жилд ам жимийн явсан мөртөө хоолой чинь янзаараа байна гэв.

	Гомбын байшингийн харалдаах хаалганаас нэг нь нөгөөгөө үдэж буй мөнөөх хоёр авгай: — Тийм ээ

	— Тэгүүж гэлцсэнээ Гомбынхны дуу шуугианыг сонсож;

	— Юун найр билээ.

	— Харин нь ээ

	— Хөөрхий яах вэ дээ. Хугацаж зовсон хоёр, хурж нэг үзээд одоо жаргалаа эдэлж суугаа нь энэ гэж ярилцан шатны уруу болгоомжилсхийн  бууцгаажээ.


Арван тав дахь бүлэг : ҮДЭШЛЭГ

	Барилгачдын ордноо үе тэнгийн залуус, ахмад настан хуран цугларч хөгжин цэнгэнэ.

	Энэ өдрийн цэнгэлээр зуны тэнүүнд хамт ажиллаж, ихийг бүтээлцсэн оюутан нөхөдтэй дараа жилийн урин улиралд дахин учрахыг бэлгэдсэн барилгынхны үдэлт үдэшлэг болж байна.

	«Найгал гол» Энэ дууны уян налархай эгшиг хүний сэтгэлийг хөөргөн хөгжөөх төдийгүй, эрвээхийг боловч нисгэн бүжүүлэх сонсголон уран хөгт билээ. Үлээвэр хөгжмийн аялгуу, хүмүүсийн бүжих тааламжит хөдөлгөөний аяс юутай нийлэмжтэй.

	Залуус бүжиж, ахмад настнууд залуу үеийнхээ цэгц цэмцгэр хөдөлгөөнд сэтгэл урамшин басхүү бүжнэ. Харин Сийнэн бүжиг мэддэггүй учир Очир найзынхаа ойролцоо хана налан зогсож олны бүжиглэхийг харна. Очирын хувьд гэвэл Сийнэнд татагдаж үдэшлэгт анх орсон нь энэ дээ.

	Эргэж тойрсон хүмүүс онцгой зогссон Сийнэнг сэм сэм ажна.

	Царай төв, төрх намбатай Сийнэн, чухам л сайн хүний үр, сайхан төрсөн охин, өө хэлбэл намхан атигардуу.

	— Залуу барилгачин Сийнэнгээс дуу хүснэ гэж үдэшлэг хөтлөгчийн зарлахад хүмүүс хөгжин угтав. Зүүн жигүүрт бригадынхантайгаа зогсож буй Сийнэн Очир өөд харснаа ичиж улайсан нүүрээ нуусхийн духайлаа. Хэрэв хэн нэг нь ажсан бол дотоод хормой нь үл мэдэг чичрээ дээ.

	— Зарлачихсан,

	— Дуул, дуул гэж дэргэдэх нөхдийн шивнэх үгийг Сийнэн хэдий сонссон ч бол мөн тэндээ уруу харан зогссоор...

	Сийнэнгийн үл таних хөгжимчин хээнцэр залуу танхимын голд хүрч дуучныг хүлээн нүүрэмгий зогсов.

	Нэхэн шаардах алга ташилт дахин нижигнэхэд Сийнэн эрхгүй урагшилж хөгжимчний дэргэд очлоо.

	— Нөгөө гал

	— Энэ бас дуулах нь ээ, хэг,

	— Хэнхэг эд гэж хэлэх үгс, атаархаг Тогоо, Хорлоо хоёрын амнаас тэсгэлгүй цухалзана.

	Үдэшлэг хөтлөгч Сийнэнтэй хэдэн үг солиод Ардын богино дуу «Даадай тэрэг» гэж зарлаад намбалаг эргэв.

	Сийнэн хоолой засаж, хөгжимчин залуу баян хуурынхаа хөөргийг алдлан сунгаж дууны өнгө өглөө.

	 

	«Даадай даадай тэрэг нь болбол хө

	Дааюугүй болоод ирэв ээ хө.

	Дархан чин ван Бээжинд очоод хө

	Дагуул ч үгүй болоод ирэв ээ хө»

	 

	гэж Сийнэн дуулна.

	— Сайхан хоолойтой охин оо

	— Мөн ч намбатай яа хө гэлцсэн бригадынхны үгийг

	Очир өлгөн авч:

	— Дуулахыг чадна гээд ичих зовохыг умартан ташаалдасхийж ихэмсэг зогсоно.

	— Энэ хэний хүүхэд вэ?

	— Мэдэхгүй манай 49 дүгээрт л ийм охин үзэгдээд байх болсон юм гэж тэртээ буланд суугаа хижээл хоёр ярилцав.

	 

	«Арслангийн хөл нь хугарвал хө

	Айлын нохойноос юуны ялгаа вэ хө

	Аймгийн ноёдын хэрэг буруутвал хө

	Ард биднээс юуны ялгаа вэ хө»

	 

	«Барсын хөл нь хугарвал хө

	Ваалинз шувуунаас юуны ялгаа вэ хө

	Ван ноёдын хэрэг нь буруутвал хө

	Баахан биднээс юуны ялгаа вэ хө»

	 

	гэж Сийнэнгийн дуулж төгсгөхөд хүмүүс дахин дуулахыг урин хүсэв. Сийнэн аргагүйн эрхэнд дахин гарч:

	 

	«Харцагын жигүүр нь хугарвал хө

	Хараацай шувуунаас юуны ялгаа вэ хө

	Хаад ноёдын хэрэг нь буруудвал хө

	Харц биднээс юуны ялгаа вэ хө»

	 

	гэж дууллаа. Үдэшлэгийнхний алга ташилт үргэлжилж:

	— Дуу дуу

	— Дуулуулъя гэх сонсогдов.

	Хэдийн нөхдийнхөө дунд очсон Сийнэнг үдэшлэг хөтлөгч сугадан байж танхимын голд хүргэн:

	— Өөр ямар дуу дуулах вэ гэлээ.

	— «Ар хөвчийн унага» гэж Сийнэн дуулдах төдий хэлэв. Хөгжимчин залуу бас л аливаад авьяастай хүний нэг. Тэр морин хуур барьж ирээд танхимын голд сандал тавиулж тухлан суугаад хуурынхаа хөгийг үзэхдээ аагинд хүртэл татав.

	Үдэшлэгийнхэн нам жим, ганц Сийнэн охины цээл хоолойн хөг л хүн хүний санаанд хүрч, сэтгэл юуг нь хөндөж байх шиг. Харин нөгөө Хорлоо, Тогоо бас нэг бүсгүй л хорсол туйлдаж танхимаас яаран зайлав.

	Сийнэн дуулж бараад хүмүүсийн талархлыг ихэд хүртэж байрандаа эгэхэд Очир алга ташсаар ганцаар үлдсэндээ зовж түүнээ булах гэснээс Сийнэнгийн гарыг эв хавгүйхэн барьж аваад,

	— Баяр хүргэе гэж шивнэв. Ингэж гар барьсан нь Сийнэнд аягүй санагдаж гараа яаран тавиулаад ядахдаа хөлс даасан гартай шүү гэж боджээ.

	Үдэшлэгт албан ёс ч гүйцэтгэх учиртай.

	Цэмцгэр аятай хувцасласан залуу эр танхимын голд гарч түүнийг дагалдсан бүстэй бүсгүй хоёр бэлгийн юмс барьжээ.

	Хүмүүс мэр сэр дүнгэнэлдэж, барилгын Яамны эвлэлийн Хорооны дарга «Ээ сэргэлэн хүү» гэлцэх сонсогдоно.

	Залуу даргыг ам нээмэгц хүмүүс нэгэн амьсгалтай мэт чимээгүй болцгоов.

	Залуу дарга барилгад ажилласан оюутнуудын ажлын дүнг товч яриад:

	— Та бүхэн манай өчүүхэн бэлгийг тогтоон авна уу гэхэд нүдэндээ шилтэй хижээл хүн босож, эвлэлийн хорооны даргын дэргэд их алхаагаар хүрэв. Энэ хүн бол оюутнуудыг удирдаж ажиллуулсан багшийн дээд сургуулийн багш билээ.

	Эвлэлийн хорооны дарга

	— Эрхэм багш оюутан нөхөд өө! Эвлэлийн байгууллагын энэ өчүүхэн бэлэгт ажилчин хүний хөлс хөдөлмөрийн дээж буй. Их барилгын тоосго бүрд оюутан багш нарын ажилч уран гарын мөр буй бөгөөд та бүхэн ардынхаа үйл бүтээлд их л нэмэр орууллаа. Үүний тулд дурсан санахын ерөөл дэвшүүлж бэлэг гардуулъя гээд дагалдсан хоёрын авчирсан зүйлийг хүлээлгэн өгөхөд алга нижигнэж хөгжим уянгалав.

	Бүжгийн хөгжим цангинав. Цугларсан олон дор бүрдээ нэгэн бодолтой. Зарим бүжиглээд л байвал үүр цайлгасан ч төвөгшөөмгүй. Зарим нь ажил үйлс тэгш тэргүүний хүмүүсийн үг туршлагыг сонсон суумаар санагдана. Нэг хэсэг нь зөвхөн Сийнэнгээр дуулуулаад байхад уйдахын зовлонгүй чагнан суух сан гэж бодно.

	Хүмүүс бүжиглэнэ. Сийнэн бүжиглэдэггүй болохоор аанай зогссоор бөгөөд дэмий байхаар харих сан гэж санана. Гэвч, яагаад ч юм бэ эндээ байгаад баймаар хоргодно.

	Сийнэнгийн зэрвэсхэн харах нүднээ таних хүний нүүр харагдав. Бүжиглэгчдийн дунд охины нүдэн хараа тэнэнэ. Барилга дээр зуны явсан нөгөө сурвалжлагч мөн.

	Сурвалжлагч Сийнэнг хараад бүжингүүт толгой дохин мэхэсхийв. Сурвалжлагч сүрхий чадмаг хэр нь жигтэй бүжиглэнэ. Сийнэн ажиглана, цугаараа л ажиж байх шиг. Сурвалжлагч залуу нүдээ тас аньж, толгойгоо зүүн мөрөн дээрээ тэгнүүлэн бөнжгөнөнө. Хөгжим завсарлалаа. Үдэшлэг тарав.

	Сийнэн хүн хүнээс яаруу гарч гэрийн зүг одлоо. Гадаа хүйтэн зэвэргэн.

	Сийнэн араасаа хатуу ултай гутал бүхий хүн явааг мэдэж эргэн харвал Очир байлаа. Сийнэнг ийнхүү эргэн харахад Очир зог тусах мэт алхаагаа удаашруулж, түүний гарт тамхины гал улалзана.

	Мань эр тамхи татдаг юм байна. Бодвол аав ээжээсээ машид нуудаг байх гэж бодсон Сийнэн цааш явсаар...

	Очир санаа чангалан шийдмэг алхаж Сийнэнг гүйцээд хэсэг дуугүй явснаа:

	— Ганцаараа харанхуйд айхгүй юм уу гэлээ.

	— Айх аа? Би айдаггүй, гэсэн хэр нь холгүй хяхтнасан хаалганы чимээнээс Сийнэн цочиж Очирын араар ороход Очир хөхрөв.

	— Намрын шөнө мөн ч сайхан аа гэж Очир ярих үгээ олж ядан шуухитнана.

	Сийнэн инээмсэглэх төдий болоод хоёул дахин юу ч ярилгүй явсаар Сийнэнгийн үүдэнд ирэхэд

	— Танайх хол уу гэж охин асуув.

	— Манайх 120 мянгатад

	— Хол юм. Зогсоод яах вэ. Даарна, харь гэж Сийнэн цонх өөд харуут аяархан шивнэв.

	— Гайгүй.

	— Хүйтэвтэр байна. Хамар чинь шуухитнаад ханиад тусаж байгаа юм биш үү. Маргааш уулзъя. Баяртай гээд Сийнэн дотогшлов. Очир Сийнэнгээс холдож ядан дурамжхан алхана.

	Сийнэн эргэж харлаа. Очир бас эргэж харжээ. Ийнхүү нэгэн зэрэг харсан энэхэн оноо Очирын санаанд үүрд шингэн үлдэх учиртай шиг охины эргэн харах биеийн төрх, байшингийн булан ер тэр л орчин тойрон нүдэнд нь үзэгдэн үзэгдсээр гэрийн зүг оджээ.


Арван зургаа дахь бүлэг : ЭРЭЛ

	 

	Бяцхан Бүүвэй сургуульдаа явж ирээд л эгчийнхээ хамгаалалд байдаг хүүхэд. Харин энэ жил ч анх гэрээс холдож пионерын зусланд очжээ. Тэгээд ирснээсээ хойших хэдэн хоногт гэртээ ганцаараа үлддэг болов. Яагаад гэхээр эгч нь ажилд явах учир арга буюу. Гэвч Бүүвэй үүгээр түүгээр тэнэдэггүй хаалгаа янги цоожлоод айлын хүүхэдтэй гадаа тоглож өдрийн хугасыг барна.

	Энэ өдөр бямба гараг тул ээж нь арай эрт иржээ. Элсэн дээр хүүхдүүдтэй тоглож байсан Бүүвэй ээжээ тосож хоёул гэртээ орлоо.

	— Миний хүү өлсөж байна уу

	— Үгүй ердөө өлсөөгүй.

	— Өлсөхөө байчхаж гэнэ ээ гээд угийн ажигч нямбай Сүрэн ээж бодосхийснээ:

	— Бие нь зүгээр үү гэлээ.

	— Зүгээр ээж ээ.

	— Хүү минь яах гээд байна. Юманд яарсан хүн л хий цатгалан байдаг сан. Яагаад цангаж өлсөхөө байчихсан юм бол гэж егөөтэйхэн асуув.

	За бүр балрав аа. Шөнө бодож бодож «ДБЧ» руу явах гэж шийдсэнийг минь мэдчихжээ. Яаж Сийнэн эгчийн ажлын газар очих билээ гэж бодоход нь: Эгчийнх нь ажлын газрын хашаанд байдаг олон хэлхээ араатай огт үзээгүй том машин буй. Түүний мотор дээр «ДБЧ» гэсэн гурван үсэг бий гэсэн шөнийн бодол давхцаж:

	— Үгүй ээж ээ. Би ангийнхаа хүүхдээс нэг ном авах гэсэн юм. Яваад ирье, за юу ээж ээ гэв.

	— Тэгнээ тэр, явах л гэж донтоод хоол цайны хэрэггүй болоо биз тийм үү,

	— Гоёо зурагтай ном авчирна.

	— Яв яв, хурдан ирээрэй. Машин зашин харж байж гудамж хөндлөн гарч байгаарай гэж ээж нь захив.

	— За гэнгүүт Бүүвэй үсрэн дэгдэн гарахдаа хананы цаг харвал 13 хагас болжээ.

	— За байз 49 дүгээр барилга хаа байдаг юм бол. Өө би мөн тэнэг ээ, сууцынхаа хүүхдүүдээс асуусан бол хэн нь юм бэ, мэдэх байсан байх гэж санаад дэмий л гудамж уруудаж эгч ингээд л яваад өгдөг юм гэж бодоод жаахан явлаа. Арай л горьгүй. Энэ ирж яваа ахаас асууя.

	— Ах аа 49 дүгээр барилга эндээс хол уу гэж Бүүвэй асуухад үл таних ах:

	— Барилга ий? Сууц биш үү, гэж гайхан өгүүлэв.

	— Түүнийг чинь манай эгч барьдаг юм байхгүй юу.

	— Эгчийн чинь нэр хэн бэ?

	— Сийнэн.

	— 49 дүгээрийн инженер Шийнэнгийн дүү байх нь ээ. Өдийд байх ч үгүй болов уу гэж бодсон нөгөө хүн:

	— Эгч чинь инженер тиймээ.

	— Мэдэхгүй ноднин л инженер болно гэж ярьж байсан

	— Шийнэн гээ биз дээ гээд инээмсэглэнэ.

	— Сийнэн.

	— Ш-ийнэн юм уу, Сийнэн юм уу,

	— Яагаа вэ, С үсэг тэгээд Сийнэн.

	— За бүү мэд дүү минь.

	— Шийнэн ч байж магадгүй гэж Бүүвэй аргагүй бууж өгөх шинжтэй дуугарав.

	— Тэгвэл эгч нь өдийд байгаа л байх, саяхан тэнд харагдана билээ, гээд нөгөө хүн Бүүвэйг өхөөрдөж малгайг нь сөхөж нүүрийг нь харав. Жаал хүү ч мөчөөгөө өгөлгүй танихгүй ахын улнаас толгойг нь хүртэл ажаад малгайгаа доош нь дарлаа.

	— Би 48-д нь ажилладаг. Манай зэргэлдээ 49 гэж буй. Энүүхэнд шүү дээ гээд заах гэтэл Бүүвэй:

	— 49 юуны барилга вэ, гэлээ.

	— Кино театрынх

	— Таных...

	— Дэлгүүр,

	— Та инженер үү,

	— Тийм ээ гээд инженер ах хүүгийн гараас хөтөлж

	— Тэр том ягаан байшинг хар гэж заав.

	— За тэр гоё машин тойрлоо мөн үү,

	— Мөн, ягаан байшинг тойрсон дор нэг барилга баригдаж байгаа тэр чинь дээ.

	— Баярлалаа ах аа гээд хүү инженерээс гараа алдуулан инээсээр гүйж одлоо.

	Бүүвэй том ягаан байшингийн өнцөгт хүрлээ. Нээрэн л нэг шинэ барьж буй байшин харагдана. Ажилчид тарж байгаа бололтой, саргар том хашаанаас бөөнөөрөө гарч байна.

	Эгчийн ажлын газрынхан гараад ирлээ. Эгчид харагдчихвал дэмий гэж бодоод залирхуу жаал ягаан байшингийн өнцөгт буй эмийн санд орлоо.

	Бүүвэй баганын ард биеэ халхлан шагайж эгчээ цонхны дэргэдүүр өнгөрөхийг үзэж жаахан азнаад эмийн сангаас гарч барилгын үүдэнд хүрлээ.

	Барилгын өвгөн манаач шовгорынхоо үүдэнд тайрдас сандайлан тамхи асааж сууна.

	— Сайн байна уу, өвөө? гээд хүү манаачид ойртож ядан шилээ маажна.

	— Сайн хө, сайн уу, гээд өвгөн мөр хөдөлгөн хэхэрч наран сөрөг нүд онийлгон байж Бүүвэйг ажин:

	— Жаал хүүд юу хэрэгтэй вэ гээд гаансаа сороход хоёр хацар нь дотогшоо хонхойж ирснээ дахин цүлхийж утаагаа гаргахад нь хүүгийн инээд хүрч доош бэгцийн сүрхий харснаа

	— Манай эгч энд ажилладаг юм гэв.

	— Тэгээд

	— Бээлийгээ мартчихсан гэнэ ээ. Намайг авчир гэх юм.

	— Эгч чинь хэн бэ гэж өвгөн асуувч барилгачдыг зүс мэдэхээс биш нэрээр нь таньдаггүй зөвхөн манаач хүний хариулгаар сүртэй гэгч нь асуув.

	— Сийнэн.

	— Сийнэн Сийнэн, дуулсан ч нэр үү? Инженер дарга биш биз? За бүү мэд танайх хаа суудаг вэ? гэж өвгөн өрөөсөн нүдээ аньж донжтойхон асуув. Бүүвэй түгдэрсхийгээд,

	— Манайх уу, энүүхэн хойно гэв.

	— Чи сая аль зүгээс ирэв.

	— Би юу гээд хүү хойшоо заав.

	— Эгч чинь чамтай дайралдсан хэрэг үү,

	— Дайралдаагүй, өө нээрээ тийм л дээ...

	— Юу тийм гэж. Та хоёр дайралдаагүй байж бээлий мартсанаа хэдийд нь ярилцаа вэ.

	— Харин яагаа вэ. Нээрэн дайралдаад л аваад ир гэсэн.

	— За мэдэхгүй дээ. Ороод бушуухан гараарай гээд өвгөн гаансныхаа үнсийг хүд хийтэл үлээв.

	— Мэдлээ өвөө гээд хүү ч яаран оров.

	— Манаач хойноос нь хайхрамжгүй хараад манааныхаа шовгорт оров.

	Эндээс л «ДБЧ»-г олно. Би том болоод инженер болно л гэнэ дээ. Ганц «ДБЧ»-г мэдчихэж чадахгүй ямар инженер байх вэ гэж бодсон жаал хүү барилгад тулж очоод онгорхойгоор нь өнгийж дээш харснаа:

	— Пээ, ийм олон шаттай бас дотроо хөндий хоосон хонгил барилга байдаг юм уу гэж үглэн өргөх цамхаг өөд харлаа.

	Энэ том машин чинь л «ДБЧ» байх. Эгч үүнийг л нуугаад байгаа байлгүй. Эгч лав тээр дээр нь байгаа жижигхэн өрөөнд суудаг байх даа. Аа яа яа ёстой маанаг өндрөө гэж бодоод баахан тойрч харлаа.

	— Бас төмөр замтай, ямар мундаг вэ. Пөөх тэр урт гарыг нь хараач гээд л ажиж ажиж «ДБЧ» мөн заавал «ДБЧ» гэсэн бичээс буй. Зүгээр нэг машин дээр «ЗИЛ» гэсэн үсгүүд байдаг. Яг яг. Ёстой «ДБЧ» мөн гэж санахаас дээр нь гарч үзмээр бодогдлоо. Авирч эхлэв. Энэ чинь намайг даахгүй нурчих эд биш байгаа гэж хулчийвч өөдөө мацан доош харж:

	— Ээ ямар гоё вэ гэж дуу алдав. Тэгээд л авиран ахисаар...

	— Хүүе буугаач гэж доороос хашхирахыг сонссон Бүүвэй өвгөн манаач руу нүд ирмэчин инээмсэглэнэ. Манаач өвгөн тоосгоны хэлтэрхий барьж шидэх маягтай далайх нь үзэгдлээ.

	— Өвөө би одоохон гээд хүү дээш ахина.

	— Юуны чинь одоо, унаж үхнэ буу. Хүүе наана чинь эгч тань биш, бүстэй хүн суудаг юм тэнд бээлий байхгүй ээ гээд өвгөн дэмий л тойрон хашхична.

	Бүүвэй цамхагт гарч бүхээгийн үүдийг нээж ороод суудалд нь сууж «ДБЧ» гэсэн үг үсэг хайв. Холбож нэрлэхийн аргагүй өөр үсгүүд байлаа. Ингэсээр эрсэн юм мартагдлаа. Хүү түлхэж татдаг бололтой гонзгой төмрүүдийг барьж үзэв. Хөдлөх юм алга. Бууя байз. Аа мөн мундаг өндөр өө. Хот илхэн харагдаж байна гэж бодон бүхээгийн цонхоор эргэн тойрноо харна.

	Манаач өвгөн шатыг нь төмрөөр балбаж:

	— Буугаач! Яасан дүрсгүй муухай хүүхэд вэ гэж цухалдана.

	Бүүвэй бүхээгээс гарч шат уруудав. Манаач ярвайхаараа ярвайж Бүүвэйн хөдлөх аясаар найгаж уначих вий гэхээс яс нь хавталзана. Жаал хүү бууж ирээд

	— Та айв уу гээд хөхөрнө.

	— Айлгүй яах вэ. За ашгүй буусан л хойно яамай гээд өвгөн чийхарсан хөлсөө арчина.

	— Өвөө танай энд «ДБЧ» бий юу гэж асуугаад жаал хүү өвөөгийн өөдөөс горьдонгуй харна.

	— ДБЧ тэр чинь юу юм бэ, гэж манаач хүүгийн өөдөөс төвөгшөөн өгүүлэв.

	— Яагаа вэ дээ «ДБЧ», гэж Бүүвэй уул гурван үсгийг газарт зурж үзүүлэв.

	Өвөө газарт зурсан үсгүүдийг харан харан толгой сэгсрэв.

	— Та чинь бас над шиг «ДБЧ»-г мэддэггүй юм аа гэж хүү тун ч урамгүй дуугарна.

	— За, за яршиг. Өнөө бээлий мээлий чинь яасан бэ?

	Бүүвэй хариу үл өгүүлэн урвайсхийж

	— Та манай эгчийн хаана юу хийдгийг мэдэх үү? гэв.

	— Би яаж мэдэх вэ

	— Тэр чинь л «ДБЧ» дээр ажилладаг хүн

	— Өө яршиг даа. Тэгвэл бээлий байтугай эгчийнхээ чухам юу хийдгийг нь мэддэггүй хүүхэд шив гээд өвгөн, хүү өөд аягүй хялайж:

	— За явж үз. Машин зашин осолтой. Эгч нь маргааш бээлийгээ олог, яв гэлээ.

	Энэ өвөө дэмий өвөө гэж бодсон Бүүвэй горьдол тасарч алгуур холдон барилгын хашаанаас гарлаа.

	Өвгөний санаа сая амарч малгайгаа хойшлуулсхийгээд бас л шовгортоо оров.

	Яая даа байз. Барилгад «ДБЧ» байдаггүй юм уу? Хаагуур эрэх вэ. Нэг дэх өдөр хичээл эхэлнэ. Ангийн багш маань амарч явахдаа «ДБЧ»-тэй дайралдаа болов уу. Асууя даа. Сийнэн эгч энэ том барилгын чухам хаана нь юу хийдэг юм бол. Ажил хийдэг газрыг нь мэдчихвэл «ДБЧ»-г олж болно. Яаж мэдье дээ. 

	Мэдлээ, мэдлээ. Сийнэн эгчийг нэг дэх өдрийн өглөө сэм дагаж мэдье.

	Эгч өглөө гэрээсээ хамгийн түрүүнд гарна. Би дараа нь сургуульдаа явна. Аав ээж хоёр дараа нь гарна. Сургуульд эртхэн очно гээд Сийнэнгээс түрүүлээд явчихъя. Ингээд л болоо шүү дээ. Нөгөөдөр эс чадвал нөгөөдрийн маргааш ч болно. За яг аа яг, гэж бодсоор сууцныхаа дэргэд ирчихсэн байлаа.


Арван долоо дахь бүлэг : ДҮРСГҮЙЕЭ

	 

	Ням гарагийн орой байлаа.

	Аав, ээж, хүү гурвуул ширээ тойрон сууж ээжийнхээ зэмлэлд Бүүвэй хүү урвайсхийж аав номын хуудас шагайна.

	Хаалга нээгдэж Гомботой цуг ажилладаг танил инженер орж ирээд мэнд ус мэдэлцэн тоглоом тохуу үг үүсгэн Сүрэн, идээ цай барив.

	— Бүүвэй минь өрөөндөө очиж төрхтэй шиг суугаад хичээлээ давт гэж аавын тайван өгүүлэхэд Бүүвэй,

	— За гэж дуулдах төдий хэлээд дурамжхан босов.

	— Бүүвэй хүү яагаа вэ? Уул нь сайн л хүү сэн дээ гээд танил ах хүүгийн гараас атган өөртөө ойртуулан хацрыг нь чимхэж, — Дүрсгүйтэх нас даа гээд өхөөрдөн инээв.

	— Хичээлээс ирээд гэрийн бараа харахгүй бас чавхаар айлын цонх хагалсан байхгүй юу гэж ээж нь үглэн танилдаа цай аягалав.

	Хүн орж ирэхээр л энд бай, тэнд ор гэх юм гэж гоморхсон жаал Бүүвэй өрөөндөө очиж ширээндээ эгчийнхээ уншиж дэлгэсэн номын хуудсанд харандаа хавчуулж зайчуулаад номын саваа уудалж шуухитнав.

	— Бүүвэйн насанд би гэдэг амьтан ч мөн дүрсгүй эд байлаа гэж танил ахын хүнгэнэх дуун сонстоход Бүүвэй чих тавьж инженер ах над шиг жаахан байсан юм гэж үү гэсэн шиг бодлоо.

	— Харсаар байтал тархигүй гайхал байсан байлгүй гэж Сүрэн ээж хөхрөн хөгжөөв.

	— Би нэг орой гэснээ танил инженер, — Сүрээн явахад зэхэж үз. Юманд явах хүүхнүүд бүтэх биш, манай авгай гэдэг хүлээж цөхөж байгаа гэлээ.

	— За, за нэг орой яасан юм бэ? Яриач сонсъё гэв.

	Хүн гэдэг үгэнд дуртай хойно яая гэх вэ. Тэгээд бүсгүй хүн аж даа. Гомбо ч гэлээ суудал ахиулж тухлав.

	— Орой ч гэж дээ намар цаг нар жаргахаас арай өмнө юм сан. Манайх Ар Баянголын Манарт гэдэг газар зусдаг байлаа. Тэнд тариа тарих айл олон. Тэгэхэд би багаа бага, 10, 11-тэй ёстой л нэг дэлдийсэн хөх жаал байсан юм гэдэг гэж ярьж эхлэхэд Сүрэн:

	— Намар оройхон гэж ирээд л төдийний явдлыг өдийд нар сартай ярьж суух ойтой хүнээ гэж ёжлоход инженер

	— Бүстэй хүүхэд дүрсгүйтэхээ мартдаггүйтэй адил бүсгүй хүүхэд уйлснаа мартдаггүй юм гэл үү гээд танил эр дийлсэн хүний шинжээр хэг хэг инээж Гомбо ч Сүрэн рүү нүд анивчин дохиж дийлдэв үү гэсэн шиг жиг жиг хөхрөв. 

	— За яриач дээ гэж Сүрэн гэнэхэн хэлээд толины өмнө зогсож үсээ янзална.

	Тэдний хөхрөлдөх чимээ эгч бушуу ирээсэй үлгэр яриулах сан гэж бодсон Бүүвэйг сэргээж дутуу хаагдсан үүднийхээ ангархайг арай ихэсгэн хатавчинд наалдан зогстол

	— ... Би хэдэн хургаа буцааж орхиод тариан гуурсны шан дагаж ямаахай эрээд л тонголзож явсан чинь айсан оготно годхийж би үргэсэн адуу шиг дороо бусган шинэхэн хадсан тариан гуурсны хурц үзүүрт өлмийгөө сэт сүлбүүлчихнэ тэр. Тэгээд нэг их өвдсөн ч үгүй цааш манаргаж явтал хойноосоо бараан морьтой хүн айсуй харагдана.

	— Уухай гэж Гомбо үг хавчуулна.

	— Миний санаанд морийг нь үргээчихвэл яах бол гэсэн бодол орж ирсэн юм биз. Би гэдэг тэндээ л дүрсгүй, Дашийн «боохой» нэртэй хүүхэд байлаа. Тэгээд шалавхан хөдөлж замын хажуухантайх тариан шуудуунд орж тэрлэг дээлээ тайчин нөмөрч, ирж яваа хүнийг хүлээв.

	Морьтой хүн ч ойртсоор... Ажвал нутгийн хүүхдүүдэд Тавхай «Мангаа» гэж нэршсэн барзгардуу нүүртэй өндөр хар хүн мөн байлаа. За энэ мангааг л нэг мундаг айлгачихъя. Айлгачихвал хавийн хүүхдүүдэд гайхуулах үгтэй болно гэсэн шиг навтайн хэвтэж байлаа.

	Тавхай гуай ойртож ирлээ. Өндийх гэсэн чинь зүрх дэлсээд дээрээсээ даруулчихсан юм шиг бие даагдсангүй. Бодвол мангаанаасаа хулчийсан юм биз. Тавхай гуай дэргэд тулж ирлээ. Би зориглож зориглож нөмөрсөн дээлээ дэрвээд ухасхийтэл морь нь холбирон бусгаж тун ч сүртэй юм боллоо. Би гэдэг танигдчих вий гэж айгаад дээлээрээ толгойгоо битүүлж, хадаагүй тариан зүг гүйлээ. Овоо холдов бололтой, дөрөөн дуу хангинана. Эргэж харвал арвитай гүйж ахисангүй. Харин Тавхай гуай мориноосоо салж зам дээр хэвтэж түүртэн босоод унааныхаа хойноос хүүе, хаая хашхиран харайлгав.

	Тавхай гуай хазганаад ч байх шиг бэртсэн байх яана. Намайг заавал хөөнө гэж бодоод өөрөөсөө өндөр тариа руу гүйн шургав.

	— Яана аа гэнэ ээ гэнгүүт энгэртээ үнэртэн хийж буй Сүрэн дуу алдаж танилынхаа дэргэд зогсов.

	— Би тарианд шургуутаа бас л эргэж харлаа. Тэгсэн чинь Тавхай гуайн морь үргэн харайлгасаар яагаад ч юм бэ урт ташуур урд бүүрэгт нь өлгөөстэй савлаж, дөрөөн дуу хан ян сонстоно. Би цааш навсайтал гүйлээ. Тариан дунд лавхан шиг орж аваад амьсгаа даран зогсоход хөлс цутгаж, дээлээ өмсөх гэсэн бүс алга. Гээчихсэн юм биз. Эргэн харвал өндөр тариа миний явсан аяар ярагдан ханарч, тариан дунд сүр сар хийх шиг хормойгоо шуугаад л гүйлээ. Арай гэж гэртээ орж ирэв. Ээж маань: — Яав ийв гэв. Би дуугарсангүй.

	— Ээ мөн горьгүй эд байжээ чи гэж Гомбо өгүүлнэ.

	— Горьгүй горьгүй гээд Сүрэн ч суулаа.

	— Тэгтэл нөгөө мангаа маань манай уяан дээр бууж харагдахад ээж дэлгээтэй үүдээр бөхийсхийн хараад

	— Тавхай юу даа гэхийн чацуу би годхийн гарч гэрийн араар оров.

	— Гайхал нэг юм хийж дээ. Тавхайг ирэхэд суусан зогссон газраа л томоотой байдаг сан гэж ээж үглэж дуулдав.

	Тавхай гуай гэрт орж мэнд амраа асуулцамз:

	— Танай хүүгээс болж амь алдах шахлаа гэж тун зуунги дуугарав.

	— Хүүе чи хаана байна гэж ээж гэрээсээ дуудан хангинана.

	Би дуу шуугүй туурган цоорхойгоор харсан чинь Тавхай гуайн нүүр гэж дан хар шороо, хөлсний урсалт дух хацрыг нь тансар хилэн шиг судалтуулж, үзүүр шалбарсан хамраа муур шиг байн байн үрчин, ахин ахин тургиж уурт нүд гялалзах нь бүүр ч аймаар харагдлаа. Би хурга өөдөө түжигнэтэл гүйв, гээд танилаа инээвхийлэхэд Гомбо, Сүрэн хоёр элэг хөштөл хөхөрч, нөгөө өрөө дэх Бүүвэй ч түс хийтэл тэсгэлгүй инээчхэв.

	Гомбо нулимсаа арчин Сүрэн арайхийн амьсгаа авч, — Дуулав уу? Манай гайхал дуулчихсан хөхөрч байна. Бүгдийг нь чагнаа биз. Наадах үүдээ хаа. Хичээлээ давтана уу, үгүй юү? гэв.

	— Голог чинь чагнаж шүү, тэр жиг жиг гээд байна.

	— Хүүхдэд дуулгахаар ч юм биш гэснээ танил баахан хулмалзаж:

	— Яриа ихэдлээ явцгаая гээд босов. Гомбо ч бослоо.

	— Тавхай гуайн нүүр ямар байсан гэнэ ээ? Чи ер нь овоо ур хэв оруулж аятайхан ярих юм аа гээд Сүрэн алчуураа зангидан хүүхдүүдийн өрөөг шагайн номоо уншихчаа болж суугаа Бүүвэйд:

	— Миний хүү сайн хүү. Эгч нь удахгүй ирнэ. Хаалгаа түгжээд хичээлээ давт. Би байн байн утасдана шүү гээд гурван найз гарлаа.

	Томчуулыг гарснаас хойш Бүүвэй үүдээ түгжиж саяын ахыг аав ээж нь загнаж зодоогүй л юм байна шүү дээ. Тавхай Мангааг мундаг айлгаж шүү. Горьгүй инээдтэй инженер ах, зантай их дүрсгүй хүн гээд инээвхийлснээ үгүй тэр боохой гэдэг нь юу гэсэн үг вэ. Тавхай боохой гэж гайхан бодовч, өрөө өрөөг амжин шагайж баахан харав.

	— Эгч хаачаа вэ? Ирдэггүй шүү. За яршиг «ДБЧ»-гээ л бодъё гэж үглэн, дунд өрөөндөө орж буруу харан суугаад нүдээ тас анив. Зуслангийн багш намайг буцахад «Дуурь Бүжгийн театр» гэсэн үг байж магадгүй. Манайхан театрыг «чаатар» гэдэг шүү дээ гэсэн. Нээрэн тийм үү гэж санана. Гэвч Тавхай мангааны үрчлээт нүүр инээдэмтэй үзэгдэх шиг. За яах вэ. Юу хийдэг билээ гэж Бүүвэй нүд нээхэд хоймрын хананд өлгөөтэй улаан нүүрт баг харагдав. Өлгөөтэй баг хүүд нэг л хэрэг болмоор, за мөн гэж сануут сандал тавьж нуруу өндөрлөн тэр багийг авч өмсөн нүхэлмэл цоорхойгоор нь толинд харвал арзайж ярзайгаад тун сүртэй. Одоо айлын эмээ нарыг үргэж унатал айлгана гэж бодоод жаал хүү багаа том сонинд боож байраа цоожлон яаран гарлаа.

	Шатны дунд үеийн цонхоор гадагшаа харвал өглөө үдэш гараад суучихдаг хоёр эмээгийн нэг нь өнөөх л ширмэн хөлтэй дарилгар сандайлга дээрээ сууж харагдана.

	Хоёулыг нь айлгавал... За яах вэ гэж бодоод Бүүвэй шатны уруу бууж айван сууж буй эмээгийн эсрэг талын цонхонд орлоо.

	Эмээ ажигч үгүй үүгээр түүгээр холхих хүнийг нойрмог харна.

	Бүүвэй цонхонд нуугдасхийж байгаад багаа өмсөөд эмээгийн өөдөөс явлаа.

	Маань уншиж агшин зуур нүдээ аньсан эмээ нүд нээмэгц Бүүвэйн өмссөн аймаар сүрхий дүртэй багийг хараад:

	— Ээ бурхан минь гэж дуу алдаад давхийж босуут бүдчин ойчив. Хүүхдүүд хөхрөлдөх чимээгээр Бүүвэй багаа авбал хөхрөлдсөн жаалууд газарт мөлхөн буй эмээг зааж ихэд инээлдлээ. Бүүвэй улмаа согсойж даган инээтэл цамцных нь захнаас хэн нэг хүн хүчтэй татлаа.

	Хүү ухасхийхийг завдсан боловч барьж авсан бахь мэт гар дээш дэндийлгэн өргөж

	— Яасан сахилгагүй хүүхэд вэ. Аль гар дахийгаа гэхэд Бүүвэй

	— Үгүй ээ ах аа гээд чаргуулдсан боловч дийлсэнгүй. Харин нэг харах нь ээ Сийнэн ирчихсэн газраар мөлхөж буй эмээг тэтгэн босгож харагдлаа.

	— Хүүе Бүүвэй яачихаа вэ гэж дуу алдсан Сийнэн, дүүгийнхээ дэргэд очиход нь бахь мэт гартай айлын ах Бүүвэйг тавиад:

	— Тэр хөгшнийг айлгаж сандрааж байхгүй юу. Өдөр нь манай цонхыг чавхдаж бас хагалсан. Аав ээж тань бий юу гэж зандрах зуур Бүүвэй багаа Сийнэнд өгч амжлаа.

	— Эгч нь байна, зэмлэж бай. Аав ээждээ хэлээрэй. Хөгшин хүн айснаасаа болж өвдвөл яана. Танай утасны дугаар хэд билээ гэж айлын хүн Сийнэнгээс асуухад:

	— Манай юу, манай утас 24043 гэж Сийнэн дурамжхан хэллээ.

	— Би ярина аа гээд айлын хүн оров.

	— Сийнэн гэртээ орж ирээд дүүгээ өмнөө суулгаж

	— Миний дүү арай дэндүү байна шүү, томоотой бай. Чи юу бодоод гэнэт энэ багаар хүн айлгая гэж санаа вэ? Айлгаснаас тэр эмээ өвдвөл яана. Үүнээс хойш бүү тэгж бай. За юу гэв.

	— За. Хүүе эгч ээ. Манайд боохой ах ирээд явсан, их сайхан юм ярьсан гэж Бүүвэй шал ондоо юм ярив.

	— Боохой ах ий?

	— Яагаа вэ, нэг өндөр. Бид хоёрт хайрцагтай чихэр өгсөн аавын ажлын газрын инженер.

	— Өө, Балдан ах уу? Чи тэгээд боохой гэж юу яриад байна аа.

	— Өөрөө л өөрийгөө Сономын Боохой гэлээ. Боохой гоё нэр тиймээ эгч ээ.

	— Боохой  ч чоно гэсэн үг дээ. Тэр ах өөрийгөө чоно гэлээ гэж үү.

	— Бүүр нээрээсээ.

	— За ойлгохоо болилоо. Миний дүү үүнээс хойш хүнийг битгий айлгаж байгаарай за юу.

	— Тэр боохой ах хөдөө байхдаа юу гэлээ дээ, аа тийм тавхай мангааг айлгасан гэж ярьж байна лээ. Тэгээд би эмээг айлгачихмаар санагдаад...

	— Миний дүү дандаа л түвэг удаж байх юм гээд Сийнэн улаан нүүрт багийг байсан янзаар нь тавив.

	— Эгч ээ. Та багийн тухай аав ээжид хэлэх үү.

	— Хэлэхгүй яах вэ.

	— Битгий хэлээрэй аан.

	— Хэлнэ ээ.

	— Тэгвэл таны нууцгай «ДБЧ»-гий чинь хэлнэ дээ.

	— Хэл, хэл. Тэр чинь зүгээр л нэг «ДБЧ» юм чинь

	— Зүгээр биш ээ.

	— Хоёулаа зэрэг хэлэмз.

	— Би томоотой болно оо. Битгий хэлээч.

	— Би хэлэхгүй ч эмээ хэлнэ, айлын ах хэлнэ.

	— Тэгвэл би нуугдлаа.

	— За өөрөө мэд гээд Сийнэн хувцсаа хөнгөлж, Балдан ах л баахан юм ярьж дээ. Дүү маань түүнийг нь сонсжээ. Хүүхдийн дэргэд яриуштай зүйл биш байжээ. Ийм л ялимгүй юмнаас хүүхдэд муу нөлөө тусгадаг байх нь байна шүү дээ. Ээжид энэ тухай ярих юм гэж бодоод

	— Миний дүү үүнээс хойш том хүний яриаг битгий чагнаж бай, мэдэв үү. За юу! гэж эгч нь дүүдээ сургамжлав.


Арван найм дахь бүлэг : ЗАРЛАЛ

	 

	Багшийг «гадаалцгаа» гэж ам нээх чацуу завсарлагын дохио дуугарч хүүхдүүд цуван гарав. Харин нэг жаал, багшийн өмнө эвхээстэй бичиг тавиад яаран дэгдэн холдлоо.

	Энэ ангид тооны хичээл үргэлжлэн хичээллэх байсан учир өвгөн багш Доной оржээ. Доной багш Хувьсгалын дараах шинэ тулгам улсын анхны сургуулийн сурагч эдүгээ ахмад багшийн нэг билээ.

	Цал буурал үстэй, хөдлөх хэлэх цэгц цэцэн, давжаа намхан биетэй өвгөн багш ширээнээ буй шилээ зүүгээд түрүүчийн жаалын тавьсан эвхээстэй бичгийг задлан, энэ хүү нэг боломгүй юм хийв үү, яав гэж бодно.

	Захидлын хуудаснаа «Эрхэм хүндэт багш аа... Манай хүү хичээлийн дараа оройтож ирдэг боллоо. Та бүхэн ярьж хэлж өгөөч» гэж бичсэн цөөн үгийг уншаад

	— За тэгнээ. Бас л нэг дүрсгүйтэх гаж олчихжээ. Гайгүй моншоо, бага нас эвдрэх эвлэх хялбар гэж багшид багын нэгэн дуртгал санагдаж цонхны тэнд хүрч гаднахыг харан бодлогоширлоо.

	Тэгэхэд би арван дөрөвхөн настай. Мөн ч дэггүй байжээ. Арван дөрөв гэж овоо нас даа гээд нэгдүгээр ангид байсан сан. Надтай хамт хорь гарчихсан хүүхэн, харчуул ч сурна. Би тэднийг тэр ах, энэ эгч гэж дуудна. Тээр жилийн хүйтнийг ч яана. Нэг өдөр багш маань өвчтэй, тэгээд ирсэнгүй. Давтлага хийлгэ гэж захирал багш надад тушаав. Би ч багширхуу байх дуртай. Ер нь багш маань хичээлд алдаг оног ирдэг хүн сэн. Тэгээд урьд өдрийн заасан долоон үсгийг самбарт бичиж давтуулах санаатай га, гэ, ги, го, гу, гө, гү гэж ур муутай зурж байсаан. Ард самар цөмөх, чихрийн цаас шажигнах сонстоно. Би ч яах вэ чихэртэй явахын бэл байх биш дэмий шүлс залгиж, өнөөх хэдэн үсгээ хичээнгүйлэн зураад эргэхэд тэд маань томоотой думбагар сууна. Үнэндээ тэдэнд айх нь эс ч аягүй байсан байх. Учир нь би баахан чанга, багш шиг байхыг бодно. Гэвч чихрийн цаас ширээн дор үл мэдэг шажигнаж гурав дахь ширээнд суудаг Цэрэнлхам эгчийн завжинд чихэр буй бололтой, төмбийж харагдана. Би тэснэ гэхэд бэрх боллоо. Загнахын түрүүн гуймаар санагдана. Нэг мэдсэн би гэдэг Цэрэнлхам эгчийн ширээн дээр өөдөөс нь сөхөрч хоёр гар тосон нүдээ аниад:

	— Шаазгай баа, шаазгай баа гэж байсан. Хүүхэд шавь нар хөхрөлдөж хөгжлөө. Тэгтэл хаалга дуугарлаа.

	Зундуй захирал орж ирэв. Би ч ширээн дээрээс санд мэнд буув.

	Захирал багш хялайн харж:

	— Өнөөдөр гадаа хашааны цас шүүрд. Ангиа тараа гэж зуунгихан хэлээд гарч одож билээ, гэж цонхон тушаа зогсон буй Доной багш хүүхдүүдийн жигдрэн суусныг мэдээгүй бодол юугаан үргэлжлүүлнэ.

	Хүүхдүүд сэм шивгэнэлдэж, тэвчин хүлээнэ. Харин Бүүвэй л өнөө «ДБЧ»-гээ бодолхийлэн самбаа завгүй.

	«...Миний хашааны цас арилгах шийтгэлийг ангийнхан маань хуваалцаж өдөржин цас шүүрдэлцэж билээ» гэж бодоод Доной багш үл мэдэг инээмсэглэн эргэхдээ шавь нарынхаа бүрэн суусныг мэджээ.

	«Үгүй тэр» ДБЧ чинь юу гэсэн үг бол оо. Өнөө өглөө явах гээд оройтчихсон, за маргааш эрт босъё. Аа-хаа. Мундаг арга оллоо. Манай сургуулийн Сийнэн эгч шиг дээд ангийн том хүүхдүүд байна. Тэд яриагүй мэднэ. Одоохон зарлал бичээд нуугаад нааж орхиё гэж бодож олсон аргадаа Бүүвэй баярлан зарлал бичиж эхлэв.

	Багш самбарт энгийн бодлого бичнэ. Өнөөдөр яачихсан юм бэ бүү мэд шохой нь гарч өгөхгүй ядна.

	Сурагчид нам гүм, Бүүвэй ч «Хүүхдүүд ээ! «ДБЧ» гэсэн гурван үсгийг үг болгож таагаад хариугаа энэ зарлал дээр бичээрэй» гэж зураад үүнийг маань хүүхдүүд ойлгоно байх аа гэсэн бодлыг эргэцүүлэх зуур:

	— Хүүе гэж хажуугийн нь хүүхэд бичсэн зарлалын зүг зааж дуу алдвал Бүүвэй зэгсэн сайн нударч:

	— Сайхан мэдээрэй гэсэн ширүүн үг сонсголоо. Нөгөөдөх нь ам жимийн дороо хулчийв. Ер нь энэ хүн Бүүвэйтэй гурван жилийн турш хичээллэхдээ бишгүй тоншуулж залхсан учир ийнхүү дуулгавартай ам хамхижээ.

	Хүүхдүүд бодлогоо бодож, багш ширээнээ тонгойн суужээ. Харин Бүүвэй «ДБЧ»-гийнхээ тухай бодож зарлалаа яаж наах вэ? Наая уу, байя уу? Наалгүй яах вэ. Наахгүй бол чи өөрөө тааж чадахгүй шүү дээ гэж Бүүвэй өөртөө хэлээд наах аятайхан арга сануут «энэ чинь сүүлийн цаг, одоохон наая» гэж зарлах бичгээ өвөрлөн:

	— Багш аа, хэмээн гар өргөв.

	— Бүүвэй бодчихов уу гэж багшийн өгүүлэхэд Бүүвэй гэдсээ дарж нэлээд ярвайн:

	— Би гаръя гэв.

	Багш баахан харснаа, Бүүвэйн байж цөхөх байдлыг ажиж толгой дохиж гарахыг даруй зөвшөөрөв.

	Бүүвэй яаран гарч голын хаалга руу гүйлээ. Ашгүй хэн ч алга. Бүүвэй зарлалын самбарт халж ядан ойртоод зарлалаа хадаасанд өлгүүт гадагшаа гүйн гарав.

	Тарахын дохио өгөв. Аргат Бүүвэйг орж ирэхэд бага ангийнхан бужигнаж, ахлах ангийнхан шатны уруу бууж байлаа. Ингээд л зарим овсгоотой хүүхдүүд зарлалын самбар өөд очицгоон

	— Энэ юү вэ?

	— Та минь үүнийгээ... гэхийн хооронд хүүхэд цугларч бөөн шуугиан дэгдлээ.

	— Ямар хачин зарлал вэ?

	— «ДБЧ» чинь юу билээ?

	— Хараач жижигхэн хүүхдийн бичиг байна.

	— «Дунд багын чуулган» гэсэн үг биш биз гэж мэдэмгий яриа ч сонсогдоно.

	Бүүвэй чих тавьж, «Дунд багын чуулган» гэнэ ээ гэж амандаа үглэнэ. Ингээд хүүхдүүд «ДБЧ» гэсэн амны уншлагатай болж шивэр авир ярилцана.

	Бүүвэй бие загзайн зам тавихад Доной багш нөгөө аав ээжийнхээ захиаг авчирсан дүрсгүй шар хүүтэй хамт багш нарын өрөөнд орлоо.

	Миний зарлалыг багш сонирхоогүй нь яамай. Харсан бол энэ Бүүвэйн бичиг байна гэж танина гэж бодсон Бүүвэй зарлалаас зайдуухан шиг хулган зогсоно.

	Хүүхдүүд хэн наагаа вэ гэдгийг сонирхон том багагүй түүний бичиг, үүний бичиг гэж булаацалдана. Харин Бүүвэйн дэргэд суудаг жаалд бол хэн наасан нь сонингүй балбаач нөхрийн нууцыг хадгалах л чухал байлаа.

	Бүүвэй олон дунд холхисоор «Дунд багын чуулган» гэснээс өөр таавар сонсогдсонгүй. Нээрэн дунд багын чуулган гэсэн үг юм бол уу? Биш, биш. Эгч сургуулиа төгсгөөд «ДБЧ»-д орно гэж ярьж байсан. Тэгээд барилгад тоосго үүрдэг болсон шүү дээ. Тэгэхээр заавал барилгын нэг машины нэр. Эд таасангүй гэж боджээ.

	Хүүхдүүд цувран гарсаар бага ангийнхан тарж Бүүвэй ганцаар үлдэв.

	Бүүвэй ангидаа гүйж ороод номоо авч гарахдаа, зарлаад ч дэмий, Сийнэн эгчийн ажлын газраас л мэдэх ёстой гэж бүрмөсөн шийдэн зарлалаа хуу татан аваад сургуулиас гарч шууд харихаар зоримог гэгч нь алхав.


Арван ес дэх бүлэг : ТАЙЛДААГҮЙ НУУЦ

	 

	Гомбынхон халуун бүлээрээ өглөөнийхөө цайг аятай тавтай уулаа.

	Сийнэн галын өрөөнд аяга сав угааж арчин, ажлын хувцсаа өмсөхөд Бүүвэй ч яаран хувцаслав.

	— Бүүвэй гуай та арай эрт хувцасладгийн учир юу билээ гэж аавыгаа ёждуухан асуухад

	— Үгүй, аав аа. 23 дугаар сургуулийн нэг хүүхдээс ном авна гэж хэлчихсэн юм гэж Бүүвэй дүлгэнэсхийн өгүүлэв.

	— Ямар ухаантай юм бэ? Дэндүү эрт явж яах юм бэ? гэж ээж нь тэндээс дуугарчээ.

	Аавыг «та» гэх, ээжийн «ямар ухаантай юм бэ» гэх үгийн өнгөөр тэдний дурамжхан буйг ойлгосон Бүүвэй баахан бэмбэгэнэнэ.

	— Өглөө эрт очихгүй бол тэр жаал өглөөний ээлжид явчихна гэсэн юм, яагаа вэ эртээр эзгүйд нь очоогүй юу гэж хүү овжин хэлээд залирхаг инээмсэглэв.

	— За тэг дээ. Энэ долоо хоногт оройн ээлжид яваа. Яасан ч авч дуусдаггүй юм бэ гэж ээжийнхээ үглэхтэй хамт жаал хүү малгайгаа шүүрэн авч шавдан гүйхээрээ гарлаа.

	Сүрэн ээж хөдөө дуудлагад яваад ирсэн учир өнөөдөр гэртээ өнжиж, хүүдээ оймс нэхэх ноосон утас ээрч эхлэв.

	Гомбо ажилдаа бэлдэж дандаа мартдаг түлхүүрээ бичгийн саванд хийж сэтгэл амран авгайнхаа дэргэд сууж түнтгэнэн эргэлдэх ээрүүлд ороолттой утсыг харна.

	— Би явлаа гээд Сийнэн ч гарлаа.

	Сийнэн эгч ДБЧ гэдэг машин ч юм уу, юу ч юм бэ, тийм нэг юман дээр ажилладаг байх ёстой. Чамайг хэлж өгөхгүй бол би өөрөө сэмхэн очиж үзнэ ээ, гэж хоног хоногийн өмнө бодож шийдсэн Бүүвэй хүү урьд нь явж нүдэлсэн танил гудамжаар их л яаран алхана.

	Эгч гүйцээд ирдэг... тэгвэл юу гэх вэ гэж шамдан эргэн эргэн харсаар нөгөө ягаан байшингийн буланг тойроход хүүгийн яарах эмээх яльгүй уужирч шинэ барилгын хашааны үүдэнд очлоо.

	Манаач өвгөн үүдэн тэндээ холхино. Бүүвэй хашаа дагаж гэтсээр шовгорынх нь ард очоод нуугдан харлаа. Түрүүчийн өвгөн биш арай идэрхэн эр бээцгэрхэн хөдөлнө.

	Энэ манаач шовгортоо ороосой, тэрүүхэн зайгаар нь хашаанд шургаж ороод нэгтээ нуугдаж эгчийн юу хийхийг харъя гэж бодсон Бүүвэй тэсэж ядан хүлээнэ.

	Хүүгийн санаагаар боллоо. Ийм тохиол мөн ховор. Манаач шовгортоо хүрч үүд нээн орох зуур Бүүвэй тонгойхоороо тонгойж мунгинаа манаачийн тэрхэн чөлөө ар хударгаар хашаанд шурган оров.

	Бүүвэй нэгэнт шургаж амжсан болохоор архайж сархайсан том барилгад агшнаа хүрч, зүүн урьд талын хураалгаатай тоосгоны дунд биеэ нууж цомцойн суув. Ойр хавьд хэн ч алга аа.

	Манай эгч түрүүлж ирнэ байх. Өдийд замд яваа. Юу хийдгийнх нь тухтай харж нөгөө нуугаад байдаг «ДБЧ»-гийн чинь мэдэж авна. Тэгээд «Би яаж мэдсэн бэ. Эгч чи таа даа» гэж асуух сан гэж бодож буй Бүүвэйн ард юм хэмхчих чимээ гарлаа. Хүү давхийж тоосгоны араас суугаагаараа эргэн харав.

	Хэдийд хаанаас ороод ирсэн юм бэ бүү мэд. Ширээсэн хаваастай таадгар ногоон хүрэмтэй нэг хүн ойрхон үзэгдлээ. Ахиулан харвал мөрөвч оосортой шат ч гэхээр сандал ч гэхээр нэг зүйлийн эдийг үл таних хүн ийш тийш өлөлзөн байж хүчдэн эвдэж хэдэн хэсэг болгон хаяв.

	Бүүвэй үл ойлгогдох энэхэн үзэгдэл нэг л аягүй, өөрөө хөдөлж үл чадна.

	Нөгөө хөвөнтэй цамцтай залуу ийш тийш сэрэмжлэх мэт харснаа шалбалзан холдож барилга тойрон далд оров.

	Ажлын хүмүүс барилгын хашаанаа орж ирэв. Сийнэн ч ирлээ. Бүүвэй хүү өнөөх л тоосгоны дунд бие халхлан сууна.

	Сийнэн хөгжүүн цовоо алхаж түрүүчийн хүний эвдсэн шат шиг юмны дэргэд ирээд:

	— Хүүе яана аа гэж дуу алдан доошоо суув. Хөөрхий охины тоосго үүрэгч хэмхлэгджээ.

	Сийнэнгийн нүднээ нулимс цийлгэнэн бүргэлзэж, салганасан гараар газарт хэдэн саланги хэвтээ зомгол мод түүнэ. Нөхөд нь ч ирлээ. Сийнэн огцом босож

	— Үүнийг хараач гээд эвдэрсэн үүргэвч рүүгээ заав. Бригадынхан нь:

	— Эвдчихжээ,

	— Хэн ингээ бол?

	— Ямар хорлогчин амьтан сүйдэлчихээ вэ гэж ярилцах чацуу бригадын дарга ирж:

	— Үгүй ер гэснээ хэн чинь эвдээв гэсэн шиг хүн хүний нүүрийг ажихад нөхөд цөмөөрөө даргын хурц нүднээс хараа буруулж дороо хулмалзана.

	— Туйлын базаахгүй хэрэг. Сийнэнгийн гавшгай нь хэн хүний атаархлыг дэвэргэжээ. Гэмтнийг бүгдээрээ бодож олно доо. Сийнэнгээс бусад нь ажилдаа орцгоо гээд бригадын дарга үүргэвчийн хэмхэрхийг цуглуулан аваад явчхав.

	Бригад ажилдаа орж Сийнэн Бүүвэйн нуугдсан хураалгатай тоосгоны өмнө буруу харан суугаад уйлж гарав.

	Бүүвэй хүү эгчээсээ зайлахыг хичээвч хөдөлж зүрхлэхгүй улам навтайн сууна. Ийнхүү эгч дүү хоёр дөрвөлжилж хураасан тоосгоны ар өвөр хоёрт хяран сууцгаажээ. Харин бригадынхан нь

	— Ямар өөрөө эвдчихсэн юм биш.

	— Эзнийг нь олох хэрэгтэй.

	— Хэн байж таарах вэ?

	— Эзнийг нь олоод сарьсан хамар дээр нь ганцхан тавих сан гэж нөхөд нь ажиллах зуураа үглэхэд Тогоо Сийнэнгийн дэргэд ирж:

	— Уйлаад яах вэ. Май минийхийг ав гээд үүргэвчээ хажууд нь тавьж, — Би гараараа зөөе гэж аргадангуй хэлэхэд Сийнэн хариу үл өгүүлэв.

	Хорлоо хождуухан ирээд ажилдаа шууд орлоо.

	Сийнэн уйлсаар нулимст нүдээ нухаж саяхан ирсэн Хорлоог хараад «энэ л эвдээ буй» гэж бодовч үзээгүй хараагүй юмыг тулган хэлэх хэцүү.

	Нуугдсан Бүүвэй эгчийнхээ шуухитнан уйлахыг чагнан жигтэйхэн уярч ам умалзуулан нулимс унагана.

	Бригадын дарга эвлэлийн хэсгийн ахлагч нар ирлээ.

	— Уйлаад яах вэ. Ажилдаа ор гээд бригадын дарга барьж ирсэн шинэ үүргэвчээ Сийнэнд өглөө.

	Сийнэн алгуур босож ажилдаа оров. Нуугдсан Бүүвэй эгчийгээ ажилд орохтой зэрэг яаран босож хашаанаас гүйн гарав.

	— Мөн ч хөөн дотортон оо,

	— Эвдсэн эзэн нь хэн бол гэж ярилцсаар дарга ахлагч хоёр эргэв.

	Олны ажилладаг газар хойно доо. Эвдэрсэн үүргэвчийн тухай яриа хүн хүний ам дамжин өөр бригадынханд ч дуулджээ.

	Барилгачид ажилдаа жигдэрч хүн хөсөг хөлхөж барилгын ажил ид оволзож ажилчин хүний ахин ахин өнгөрөөх хөгжөөнт нэгэн өдрийн үйл бүтээл залгалаа.

	Хэдийн завчилж гарсан, бяцхан Бүүвэй гэрийн зүг гүйх зуураа, танихгүй хүний хэмхэлдэг жижигхэн шат эгчийнх байжээ, зүгээр л тоосго тавиад үүрдэг тавиур мод байсан шүү дээ, хачин юм аа, тэр муу модон тавиурыг эгч «ДБЧ» гэж нуугаад байсан юм гэж үү. Харин нэг хөөрхий «ДБЧ» байна даа. Шал балай юм. Ингээд миний бодож байсан нэг их том машины бараа иймхэн жижигхэн юмаар солигдож зүүд шиг болчих гэж үү? гэж бодож яваа Бүүвэйд эгч дуулдаг шүү дээ гэсэн бүдэг бадаг бодол төрөвч «ДБЧ» чинь тийм юм шүү дээ гэх олигтой санаа төрсөнгүй. «ДБЧ» шал ондоо зүйл гэсэн горьдол нь хэвээрээ жаал хүү ингэж бодон базааж явсаар гэрийнхээ үүдэнд ирлээ.


Хорь дахь бүлэг : ЗҮҮД

	 

	Гомбо аав хүүхдүүдийнхээ өрөөн дэх шүхэр мэт бүрхүүлтэй ширээний гэрэлд ном уншиж сууна.

	Хөөрхөн Бүүвэй орондоо хэвтэн ширээний сүүдэрт гэрлийн дор мөнөөхөн эмх замбараагүй бодлоо тайван бясалгасаар нойрны эрхэнд автлаа. Цагийн зүү хорин гурвыг заажээ.

	Шатаар өгсөх хөлийн чимээ сонсогдоно. Гомбо гэрлээ унтраан номоо барин яаран босож үүдээ нээхэд жүжиг үзэхээр одсон Сийнэн охин

	— Аав амраагүй юу гээд орж ирэхэд Гомбо

	— Ээж нь сая дуудлагад явчихсан. Аав нь үүнийг уншаад гээд номоо үзүүлэнгүүтээ галын өрөөндөө орлоо.

	Сийнэнг гадуур хувцсаа хөнгөлөн орж ирэхэд аав нь боов шоов хөнгөн идээ, цай тэргүүтийг ширээнээ өрж

	— Сийнээн, цайгаа уу гэв.

	— Ээж хаашаа яваа вэ гэж Сийнэн цайлуут асуув.

	— Ээж нь үү... Ажил руугаа очоо байлгүй...

	— Энүүхэн баруун байшингийн нэг айлын хүүхэд халуурсан юм гэнэ. Яарч сандраад л гарсан.

	— Аав минь, амар, амар. Би ээжийг иртэл хүлээе.

	— Ээж нь түлхүүрээ аваад явсан. Миний охин ч гэлээ амар гээд Гомбо уншиж байсан нөгөө номоо аваад унтлагынхаа өрөө рүү явлаа.

	Сийнэн цай ууж, юм идээд, ширээн дээрхээ хурааж янзлан өрөөндөө орлоо. Тийнхүү ор дэрээ засаж хэвтсэн Сийнэн өнөө үдшийнхээ үзсэн дуу хуурын тухай бодлоо.

	Түлхүүр тожгонож үүд нээгдэн ээжийн сэв-сэв алхах дуулдаад тэдний унтлагын өрөөний үүд хяхнав. Охины бодол үргэлжилж, Түмэндэмбэрэл гуай шиг дуулдаг бол гоё оо. Хүнд хэлэх үгийг ингэж сэтгэлд шингэтэл аялан хэлдэг бол сайхан аа. Ер нь ая хөг гойд эвийн цээл хоолойтой хүн шүү. Чухам л дуучин гэдэг маань энэ дээ. Нэг зохиолчийн бичсэнээр «Зуун зуун жилийн оюун билигт өвгөд эмгэдийн үг захиаг, эгшиг гайхамшгийг энэ л бүсгүй өвөрлөн авчирч одоох үр ач нарт нь сонсгон буй шиг санагдмаар цээл тунгалаг хоолойтой хүн дээ»

	Жавзмаа гуайн бүжиглэх мөн лутаа. Яасан ч туяхан гол шиг бие вэ. Хөдлөх ганхах бүр хүний сэтгэлд нэгэн сэдвийг бодогдуулна. Үгээр биш хөгжмөөр биш хөдөлгөөнөөр ярьж чаддаг гайхам чадал аа. Бүжгийн урныг энэ эгчээс л мэдлээ. Норовбанзад гуай, Долгоржав гуай ч цээл цэвэр тунгалаг хоолойтой юм. Аавын хэлдгээр ёстой нэг тал нутгийн саарч бууршгүй сайн дуучин даа. Харин Түмэн, Норов гуай хоёрын хэн хэнд нь ийм л юм нэмэх сэн «Манай аялгуу» кинонд Цогзолмаа гуай яаж дуулдаг вэ. Бүр нэг тайзны эзэн чухам гоо үзэсгэлэн баясал төгс байдаг шүү дээ. Болдог ч болоосой. Гурвуулынх нь авьяас чадлыг биедээ шингээх сэн. Би тийм л дуучин байхыг хүссэн юм. Даанч аль аль талын минь эн хүрэхгүй юм даа. Тэгэхдээ үргэлж дуулж л байх сан гэж боддог. Одоо тэр горьдлоос хэдэн тоосго яаруу зөөж л чадвал илүү олз болно оо. Барилгын өндөрлөг дээр гараад зогсож байхад дуулмаар бодогддог юм. Хэрэв өрлөгчин болдог л юм бол өндөр ханан дээрээс дуулж ч үзнэ, өрж ч үзнэ дээ гэж Сийнэн бодож, Бүүвэй хүү ч нойрсон яраглана.

	— Хүүе болиоч дээ гэж Бүүвэйг зүүдлэн ярихад Сийнэн хэвтэртээ эргэж дүүгээ харлаа.

	Дүүгийн дугуй цагаан нүүр өрөөн доторх бүдэг сүүмэн гэрэлд үзэгдэн тэр бээр шилээ шөргөөсхийнэ.

	— ...Та наадах хөөрхөн шатаа битгий эвдээч над өгчих... эгчээ хараа тэр хэмхэлчихлээ гэж Бүүвэйн зүүдэн яриа үргэлжилнэ.

	... Шат, юун шат вэ? Сургуулийн хэдэн хүүхэд тэндхийнхээ шатыг эвдэж ээ дээ. Эгч дүү хоёр нэг нь үзсэнээ зүүдэлж нэг нь бодно.

	Дүүгийн зүүдэнд хэн харагдаа бол. Миний үүргэвчийг эвдэлсэн хүн зүүдлэгдээгүй байгаа даа. Үгүй биз. Жижигхэн шат гэнэ ээ. Ямар шуу шат вэ. Дүүгийн зүүд тайлагдахгүй нь ээ. Үүргэвчийг хэн яах гэж эвдээ вэ? Намайг л чадах гэсэн юм байх даа. Хорлоо одоо хэр нь энэ тэр үг өдөж хор маажна. Харин Тогоо дуугүй муухай царайлж явах болжээ. Тэгэхдээ тэр хоёр арай л эвдэмгүй санагдана. Тэгээд хэн эвдээ вэ? За бүү мэд. Хүнд чадагдахаар юу хийлээ дээ? Хийгээгүй. Ердөө атаархал юм гэж үү. Түүнийг хэмхэллээ гээд эвдсэн хүнд юу нь сайн болов оо. Ажил саатна, аягүйтвэл эзэн хүн илэрч хөгөө тарина шүү дээ. Атаархсан л юм бол хийж гүйцэхийг нь хэн байг гээ вэ. Нэгийгээ хорлох санааг яаж бодож олоо вэ. Хорлоо өнөөдөр ямар нь ч мэдэгдсэнгүй. Тогоо л гайхаж «Ямар балай юм гэгч вэ» гээд «Чи миний үүргэвчээр үүрнэ үү. Би гараараа зөөе» гэсэн. Дүүгийн зүүд. Зүүднийх нь учрыг дуулъя. Үгүй Бүүвэй өчигдөр өглөө эрт явсан. Манай барилгын түүгээр тэнэж яваад эвдэгчийг хараа юу? Хаанаас даа гэж бодон эргэн хөрвөсөөр Сийнэн унтсан байв. Нэг мэдэх нь ээ

	— Миний охин босоорой гэх ээжийн эевэргүү дуудалт нойрыг нь сэрээжээ. 

	Сийнэн Бүүвэй хоёр голын өрөөнд үлдлээ.

	— Миний дүү зүүдлэхдээ зөндөө ярих юм гэж эгчийн асуухад Бүүвэй гайхасхийж:

	— Би юу? гээд толгой сэгсрэв.

	— Харин тийм, миний дүү зүүдлээд бүр ярьсан шүү дээ гэж Сийнэн огцом тулгуу хэллээ.

	Бүүвэй эгч өөд гилжийн харж толгой дохино.

	— За юу зүүдлээ вэ.

	Эгч надаас юу зүүдлэв гэж хэзээ ч асуудаггүй. Харин өнөөдөр ингэлээ. Би эгчийн тэр шатархуу юмыг зүүдлэх нь зүүдэлсэн л дээ. Зүүдлэхдээ ярьсан юм гэж үү гэж бодсон Бүүвэй.

	— Эгч ээ унтаж байгаа хүүхэд чинь яаж ярих вэ дээ гэж хэлэхэд

	— Миний дүү. Эгчийнх нь шатыг танихгүй хүн эвдчихлээ гэж зүүдэлсэн тиймээ.

	— Зөндөө л юм зүүдлээд байсан. Мартчихжээ. Харин таны тухай зүүдлээгүй

	«... Хөөрхөн шатаа битгий эвдээч над өгчих» гэж миний дүү зүүдэлж ярьсан шүү дээ гэхэд нь Бүүвэй зэрсхийснээ:

	— Үгүй эгчээ инженер чинь тоосго үүрдэг юм уу гэж шал өөр юм асуув.

	— Хаанаас даа. Инженер гэдэг чинь манай аав шүү дээ. Манай инженер яг тийм том хүүхэн.

	— Тэгвэл 49 дүгээр барилгын инженер нэг ах таныг инженер Сийнэн гээд байна лээ.

	— Өө тэгвэл тэр хүн чинь манай Шийнэн инженерийг хэлж л дээ. Ингэхэд чи чинь 50 дугаар барилга дээр очиж намайг асуугаа юу гэж эгчийгээ сэрдхийн асуухын хамт зүүдний хэргээс бултах гэж санаснаас ондоо үг асуусан нь түрүүчийн эрлийн нууцаа алдахад хүрснийг сая ойлгосон хүү мэгдэн сандарч

	— Үгүй, эгч ээ манай сургуулийн нэг жаал ярьсан юм гэж булзав.

	— За үүнийг ярихаа байя «... хар аа эгчээ» гэхэд

	— Чи ирээд зүүдэлснээ заавал яриарай.

	— Би шат гэж ярьсан гэж үү? Худлаа ярих юм. Унтаж байсан юм чинь яаж ярих вэ гээд Бүүвэй хөөрхөн шат ч зүүдэлсэн, эвдэхийг нь лавтай харсан. Өө манай эгч намайг тоосгоны ард сууж байсныг минь харчихжээ. Үзсэн юмаа хэлчих үү. Ай горьгүй. Хэлэхээр л нуугдаж харснаа мэдэгдчихнэ. Тэгээд загнуулна гэж хүү өөрийн хэрээр бодлоо. Тэгээд эгч дүү хоёрын яриа тохирсонгүй. 

	Сийнэн ажилдаа явах боллоо.

	Сийнэн замдаа нөгөө үүргэвчээ бодож, барилгын хашаанаа ортол бригадын даргатай дайралдахад:

	— Сийнээн, чи инженертэй уулзаарай гээд яаран явчхав. Жаал бүсгүй:

	— За, гэхдээ эвдэгдсэн үүргэвчийн булай над дээр тунав уу гэсэн айдаст бодолд автан түүнийг би л яах аргагүй хариуцах ёстой гэж бодон агшин зуур зогссоноо инженерийн ойртож ирэхийг үзээд хөлс нь чийхрах шиг болжээ.

	Барилгын даргатай цуг яваа инженер Сийнэнг харуут:

	— За ажил бүтэмжтэй юу гэлээ.

	Хариулахад чухам хэцүү мэндчилэг гэгч нь энэ боллоо. Би эвдсэнийг, эвдүүлсэн ч гэлтэй биш гэж Сийнэн гайхахдаа:

	— Зүгээр гэж бүдэгдүүхэн дуугарав.

	Хэдхэн сар тоосго зөөж нэрд гарсан Сийнэнг сайн мэдэх инженер ажисхийснээ:

	— Таныг өнөөдрөөс эхлэн өрлөгийн бригадад өглөө гээд архан талдаа зогсож буй бүсгүйд

	— Өөр шигээ сайн өрөгч болгоорой гэхэд дарга:

	— Сайн ажиллана шүү дээ гээд тэд «хүүхдээрээ амьтан даа» ч гэх шиг Сийнэнг өөр зуураа өхөөрдөн дүнгэнэлдсэнээ инженер цааш явав.

	— Та тоосго өрөх дуртай юу? гэж саяны танилцсан бүсгүй дотносог асуув.

	Сийнэн явсхийсэн бүсгүйг дагаж хүссэн ажилдаа санаандгүй очих болсонд баярлан

	— Тийм ээ гэж итгэлтэй өгүүлэв.

	— Бригадынхаа даргад хэлээд шинэ бригаддаа очоорой

	— Та бригадын дарга уу.

	— Тийм ч байж магадгүй гээд Сийнэнгээс хэд эгчмэд тэр бүсгүй инээвхийлэн одлоо.

	Сийнэн хуучин бригадынхаа нөхөд дээр ирж мэндчилээд:

	— Би өөр бригадад очих боллоо гэж хоргодонгуй аястай боловч сэтгэл догдлонгуй хэлэв.

	— Хаана тэр вэ?

	— Ямар бригадад вэ?

	— Өрөх бригадад, гэхэд Хорлоо:

	— Пөөх баатрын болзол хангах нь гэж ёжлоод тоосго үүрч хямсганан эргэв.

	— Хангахыг хэн байг гэх вэ гэж аманцар нэгэн хүү хөндлөнгөөс дуугарлаа.

	Элдэв шалтгаар Сийнэнтэй өдөрт уулздаг зуурагч Очир хүрч ирээд:

	— Та минь чүдэнзээ өгөөч гэв.

	— Тамхи хөндлөн зууж аавын цээж гаргаад л гэж нөгөө аманцар бүсгүйг хэлэхэд Очир аман дахь тамхиа яаран авч

	— Үгүй мастер асаагаад ир гэсэн гээд Сийнэн өөд гэмшингүй харав.


Хорин нэг дэх бүлэг : ЭГЧ, ДҮҮ ХОЁР

	 

	Сийнэнг өрлөгчин болсноос хойш өдөр хоног өнгөрч энэ жилийн сунгуу намрын амьсгал хүйтрэх тийш хандав.

	Өглөөний ээлжид яваад хичээлээсээ дөнгөж тарсан бяцхан Бүүвэй ангийнхаа хүүхдүүдтэй эрхлэн наадан хөгжиж аливааг санаж бодох чөлөөгүй явна.

	Таван цагийн яндан дуугарах чацуу жаахан Бүүвэй цочих мэт давхийн

	— Баяртай жаалуудаа гээд холдохдоо Баяр гэдэг хүүхдийн хонго руу номын саваар шавхуурдахад цаадах нь үрчгэнэн уурлажээ.

	Өвдсөн үгүй нь бүү мэд. Ааш нь хатгаж янгуучилсан ч байж болно. Ер Баяр тоглоом даадаггүй түргэн ааштай хүүхэд. Тэгээд тэр, дэмий шүү Бүүвэй гээд нүүр үрчийлгэн малгайгаа гэдрэг нь дарж ухасхийн заамдахад Бүүвэй сарвуу руу нь цохин гарыг нь тавиулаад Сийнэн эгчээ тосон уулзах гэж эргэн эргэн хэл гозолзуулан өдөж гүйнгүүтээ

	— Тоглоод тоглоод тоглоомоо даадаггүй голионы хар баас гэж элэгнэн холджээ.

	Баяр мөчөө өгөхгүй гэж Бүүвэйн хойноос

	— Гомбын тайлуу толгойт хулчийгаа юу? Сачий чинь хүрвэл хүрээд ир, гэхдээ дэргэдэх хүүхдүүдэд зориг бардмаа үзүүлье гэсэн шиг хоолой мэдэн хашхирчээ.

	Бүүвэй, Баярыг дорхноо мартаж яаран алхахдаа эгч өрлөгчин болсон, өрлөгчин гэдэг чинь юу гэсэн үг гэхээр тоосгон хана барина гэсэн үг. За ёстой нөгөөх «ДБЧ» гэдэг аварга машинаар л хана өрдөг байх. Аа тийм урьд шөнө би ийм нэг арга бодож олсон шүү. Сийнэн эгчийн шалгаагаад байдаг нөгөөх шатны тухай зүүдийг хэлээд өгчихөөр эгч «ДБЧ»-гийнхээ учрыг магад хэлнэ. Урьдаар «ДБЧ»-гээ хэлүүлж аваад дараа нь би зүүдээ ярина. За яг биз гэж бодоод Бүүвэйг нэг харахад Сийнэн өнөөх ягаан байшингийн буланг тойрон айсуй. 

	— Эгч ээ гэж Бүүвэй гудамж цуурайттал дуудаж өөдөөс нь тосон гүйв.

	Сийнэн дүүтэйгээ уулзаж:

	— Миний дүү бас л тосоод ирэв үү. Хичээл чинь цагаасаа арай эрт тараа юу гэвэл Бүүвэй: 

	— Нэлээн хэдэн минутын өмнө тараад танаас хожимдчих вий гэж наашаа гүйлээ. Гэдрэгээ зааж, — Яг энүүхэнд ирэхээр таван цагийн яндан дуугардаг юм, за гүйцлээ гэж тужигнатал өгүүллээ.

	Эгч дүү хоёр жаахан дуугүй явснаа Бүүвэй ам нээж

	— Эгч ээ та тоосгоор хана барьдаг болсон, тиймээ гэв.

	— Тийм ээ

	— Тоосгоо юугаар өрдөг вэ?

	— Гараараа

	— Өө тийм үү? Томоо машинаар өрвөл яадаг юм бэ?

	— Барилгад том том машин ч буй л даа, тэгэхдээ өрөгч машин байхгүй. Харин тоосго өргөдөг олон машин буй.

	— Түүнийг чинь би мэднэ ээ! Өөр олон олон машин буй юу?

	— Олон олон.

	— Тэгвэл хоёулаа байна аа...

	— За.

	— Яагаа вэ дээ, та надад нэг юм хэлж байсан шүү дээ.

	— Юу билээ тэр чинь, нөгөө зүүд үү?

	— Бишээ биш, нэг хачин нэр

	— Нээрээ, юун нэр вэ? эгч нь мартчихжээ.

	— Мартаагүй.

	— Юун нэр билээ байз

	— Та байна аа тэр нэрийг хэлэхээр л өөрөө мэднэ гэж ярилцан эгч дүү хоёр үүдэндээ ирж

	— Ороод нууц ярина за юу гээд Бүүвэй эгчээсээ түрүүлж шат өөд дэгдэн гарлаа.

	Сүрэн ээж үүдээ нээж

	— Миний хүүхдүүд хувцсаа хөнгөлцгөө гэв.

	— Эгч дүү хоёр нүүр гарын угаагуур руу орлоо.

	Аав нь шат өөд авирч үүдэндээ ирмэгц шуудангийн хайрцгаа нээж дотроос нь сонин аваад үүдээ түлхүүрээрээ түлхэв.

	Аав ээж эгч дүү дөрвүүл орой бүр цуглуут шуугьдгаараа шуугьцгаалаа. Яагаад гэвэл өдөржин холдсон болохоор бие биеэ их л санадаг биз ээ.

	Бүүвэй аавыгаа ноолж ноцож байснаа гэнэт тавиад эгчийнхээ гараас шүүрэн авч:

	— Нөгөөдхийгөө ярья гээд өөрсдийнхөө өрөөнд орлоо.

	— Үгүй мөн их эднүүд ээ гэж эцэг нь өхөөрдөн бодоод хувцсаа хөнгөлөв.

	Бүүвэй Сийнэнг орон дээрээ суулгаад өвөр өөд нь дэнхгэнэн авирав.

	Аав нь гар нүүрээ угаагаад ширээн дээр тавьсан сониноо авуут галын өрөөнд очиж Сүрэнтэй юу ярьсныг хэн мэдэх вэ баахан хөхрөлдсөнөө гарч ирэн сониноо дэлгэн суулаа.

	Эгч дүү хоёрын яриа ид эхэлж

	— Тийм ээ миний дүү зүүдээ тайлбарлаач

	— Урьдаар «ДБЧ»-гээ ярь дараа нь би зүүдэлснээ яриуз мэдэв үү.

	— Дүүгээрээ чи урьдаар ярь. Эгч нь ярина гээд дүү маань тэр гурван үсгийн учрыг олохоо мартаагүй байна шүү гэж Сийнэн бодоод:

	— Миний дүү ярь даа гэж эвлэрэнгүй хэллээ.

	— Нээрэн үү? Би ярьчих уу? гээд Бүүвэй давхийж эгчийнхээ хамрыг чимхэн эрхэлж,

	— За юу гэв.

	— За яриач

	— Зүүдлэхээсээ өмнө харсан юм чинь гэхэд Сийнэн гайхаж:

	— Харсан гэнэ ээ гэв.

	— Тэр эвдлүүлсэн шат чинь нууц уу гэж Бүүвэй өрөөсөн нүдээ аньж залирхуу асуув.

	— Шат биш үүргэвч шүү дээ. Нууц байлгүй яах вэ. Манай бригадынхаас өөр хэн ч эвдэгдсэнийг мэдээгүй юм гэж Сийнэн үнэнээсээ шивнэв.

	— Эгч ээ, та надаас «ДБЧ»-г их нуудаг тиймээ.

	— Тийм ээ, одоо нуухаа болино гээд Сийнэн овжин инээв.

	— Тэгвэл би бүр гоё ярина.

	— За ярь ярь миний дүү

	— Та тэгвэл оронд нь «ДБЧ»-гийн нууцыг хэлж өгнө гэж одоо амла. Би үүргэвчийн тухай ярина гэж Бүүвэй ингэж л хэлүүлэх гэсэн бодлоо илэн далангүй хэллээ.

	Шувуун боовыг нь «гүүг-гүүг» хийгээд буцааж өгье гээд идчихэж байсан дүүгийн заль эгчид нь эрхгүй санагдаж бас л залилах нь уу гэж эргэлзэнэ.

	— Чи тоосго үүргэвчийн эвдэгдсэн учрыг яаж мэдээ вэ? Тэр чинь манай барилгын хашаанд байдаг эд шүү дээ гэж Сийнэн хаширлан асуулаа.

	— Харин яагаа вэ. Тэнд чинь би өөрөө байж байсан юм байхгүй юу.

	— Хаана гэж...

	— Яагаа вэ, таны шатны дэргэд тун ойрхон.

	— Барилгын хашаан дотор нь уу?

	— Өглөө би танаас түрүүлж гэрээсээ гарсан биз дээ.

	— За тэгсэн.

	— Би түрүүлж очоод эвдэлж байхыг нь харсан юм аа гээд Бүүвэй гэнэт,

	— Эгч ээ «ДБЧ» машин чинь том уу гэв.

	— За яах вэ би урьтаж ярья.

	— Тэг эгч ээ. «ДБЧ» нууц тиймээ гэж Бүүвэй дахин шалгаана.

	— «ДБЧ» гэдэг чинь «Дуу бүжгийн чуулга» гэсэн үг. Харин «Ардын гэдгийг нь би ч чамд хэлээгүй «ДБЧ» л гэчихсэн юм байх. Тэр цагт миний дуучин болох гэдэг л бусад хүүхдүүдээс нууц байсан. Одоо би барилгачин болохоор «Дуучин болъё» гэсэн санаа нууц биш болжээ. Миний дүү өдий болтол эгчийнхээ итгэлийг хадгалаад л яваа юм байна. Тийм үү?

	— Тийм ээ.

	— Ер нь хүний итгэлийг дүү чам шиг хадгалж явбал маш сайн. Миний дүүгийн үзсэн тэр эвдэгчийг бол эгчээсээ нууж болохгүй, хэлэх нь зөв тийм үү?

	— Тийм ээ эгч ээ, тэгээд тэр «ДБЧ» чинь зүгээр л нэг театрын нэр үү? гээд Бүүвэй Сийнэнгийн өвөр дээрээс дурамжхан буулаа.

	— Чамд «ДБЧ», над үүргэвчийн тухай яриа чухал.

	— Тийм ээ.

	— Миний дүү эвдэгдсэн үүргэвчийн тухай ярьж өгнө гээ биз гэхэд Бүүвэй дахин сэргэж бодосхийгээд 

	— Их хачаан нэг танихгүй ах, биш ээ. Би эхнээс нь ярья. Би «ДБЧ»-г мэдэх гэж танаас түрүүлээд барилга дээр очлоо. Тэгсэн чинь манаач гуай аягүй сүртэй зогсож байсан. Тэгээд манаач гуай шовгор руугаа орох гэнэ. Тэгж цаашаа харахын нь хооронд би ухасхийж хашаанд орлоо. Тэгсэн чинь ингээд хураалттай олон тоосго түүний ард нуугдаад таныг хүлээж байсан чинь нэг танихгүй ах нэг жижигхэн шат шиг оосортой юмыг эвдчихлээ. Би байна аа, эгч ээ, таныг тоосго өргөдөг «ДБЧ» машинтай юм гэж бодсон юм гэж хүү эрхлэнгүй ярив.

	Сийнэн дүүгийнхээ духыг илбэн босоод цонхон тийш Бүүвэйг хөтлөн аваачиж:

	— Миний дүү тэр хүнийг үзвэл таних уу?

	— Танихгүй яах вэ. Тэнд чинь нуугдаж байхдаа бүр сайн харсан юм чинь, эгчээ. Би тэгэхэд бас уйлсаан.

	— Яагаад?

	— Таныг уйлахаар өрөвдсөн юм. Тэр ах их хачин хүн тийм ээ.

	— Тийм байж дээ. Ямар хувцастай хаашаа шуу хүн байсан бэ?

	— Ногоон дээлтэй, нусаа олон олон татсан хүн байна билээ гэхэд Сийнэн дүүгээ тэврэн инээх ярвайх хэцүү «Нусан цулбуурт» гэж манайхан нэрлэдэг Хорлоо яг мөн. Дарга нарт хэлье юү. Яах ч юм билээ. Нэгнийхээ мууг үзээд... Үгүй амиа бодож болохгүй. Намайг дахиад эс хөөдлөө ч гэсэн нөхдөдөө гай болно шүү дээ. Нөхдийнх нь дэргэд энэ бүхнийг хэлье. Өөрөө ч нөгөө буруугаа гэмшиг, нөгөөдүүл нь нөхрийгөө засаж аваг. Ер нь тун муухай атаархаг хорон санаатай хүн ээ, гэж бодсон Сийнэн түүний санаа мууг жигшивч нууцыг нь илрүүлсэндээ сэтгэл тайвширч:

	— Эгч нь бүгдийг мэдлээ. Миний дүү сайн дүү гэхэд Бүүвэй,

	— Дүү нь сайн, тэр ах муу тийм ээ гэв.

	— Тийм.

	— Харин «ДБЧ» шал дэмий тийм үү?

	— Яалаа гэж. Эгч нь дуунд дуртай, миний дүү янз янзын машинд дуртай болохоор жолооч хүн чамд сайхан, жүжигчин хүн надад аятайхан шүү дээ. Тэгэхээр эгч дүү хоёр бие биеийнхээ дуртай юманд дуртай байвал таарна. Миний дүү том болоод машин хийдэг их эрдэмтэн инженер болно. Машин хийнэ. Би тэгэхээр «ДБЧ»-д орж дуучин болно гэж бодож явсан юм. Одоо барилгын инженер болно. Дуучин ч болно.

	— Тэр «ДБЧ» гэдэг нэр ч дуу дуулдаг улсын газар гэж үү.

	— Тийм. Тэр мундаг олон жүжигчин чинь бүгдээрээ нийлээд «ДБЧ» юм. Юу нь хачин байх вэ. Ердөө чи энэ нууцыг зовж тайлсандаа «ДБЧ» хачин санагдаж гэж эгч учирлаж ядав.

	— Аан мөн гэж сая нэг хэлэлцээ тохирсон эгч дүү хоёрыг өрөөнөөсөө гарч ирэхэд аав нь ганцаараа инээмсэглэж сонин уншиж сууснаа яаран босож хоёр хүүхдээ галын өрөөнд дөхүүлж,

	— Юм таалгана цаанаа ор гэж оруулаад үүдийг нь хаачхав.

	Хүүхдүүд хаалган чанад жиг жуг хийж:

	— Яав аа, энэ чинь гэж ээжийн дуугарах ч сонсогдоно.

	Аав эвхсэн сониноо бичгийн савандаа яаран хийгээд:

	— За болсон бүгдээрээ гараад ир гээд нөгөө л хуучин илбэчин зангаараа хөгжилтэй цовоо зогсоно. Хүүхдүүд гарч ирлээ. Гомбо аав:

	— За үүнд юу буй вэ? гээд бичгийн саваа дээр өргөж хүнгэнэн хөхөрнө. Яг энэ үеэр орж ирсэн ээж нь

	— За юун шуугиан бэ? гээд инээмсэглэх нь энэ эх, аав, хүү охин гурвын наргианд сэтгэл хөөргөн оролцох дуртайнх буй заа.

	Бүүвэй адтайгаараа:

	— Сонин л байгаа биз, одоо би ямар пионерын зусланд байгаа биш тэгэхээр захиа биш гэжээ. Учир нь үүний урьд болсон нэгэн тааварт хүүгийн өөрийн нь захиа эгчийн нь тухайтай сонин байсан гэдгийг дуулснаас ганц сонин буй гэж хүү яаран таажээ.

	Бид хоёрыг өрөөнөөсөө гарч ирэхэд аав сонин уншаад инээж суусан юм чинь мэдээж хэрэг гэж бодсон Сийнэн:

	— Дүүгийнхтэй адил гэлээ.

	— Яасан айхавтар голгууд вэ. Таачихлаа гээд аав бичгийн савнаас нөгөө сониноо гарган дэлгэж 

	— Нөгөө манай охины ажиллагааны тухай бичсэн сурвалжлагч «өрхийн жаргал» гэсэн найруулал бичжээ гэхийн хамт бүгдээр шаван байж уншлаа. Бултаараа номтой хойно сонин руу донгойлдон чихцэлдэсхийж дор дороо уншлаа. Ганц Бүүвэй л утгыг бүрэн ойлгосонгүй. Тэгэхдээ

	— Миний нэр, тэр ээ. Яасан гоё вэ гээд хуруугаараа зааж байлаа.

	— Тэр сурвалжлагч хэдийдээ судлаад бичиж орхио вэ гэж Сийнэнг гайхахад Сүрэн ээж:

	— Эртүүр нэг залуу надтай уулзаад жаал зугаа юм асуусан, тэр байх нь ээ гэхэд Гомбо аав нь

	— Чи надад түүнийгээ хэлээгүй шүү дээ гэв.

	— Ингээд гарчихыг хэн мэдэх вэ гэж Сүрэн ээж нь амгалангаар өгүүлэв.


Хорин хоёр дахь бүлэг : СИЙНЭН ДУУЛЖ БАЙНА

	 

	Сийнэн барилга барилцсаар жил илүү болов. Ийнхүү өвлийн гурван сарыг өнгөрөөн хаврын урьтай золгоход залуу бүсгүйн нэрийг улс орноороо мэдэх болжээ. Тэр ч байтугай олны ам ярианд «оройхон гараад ширүүхэн давхиж яваа хүн, удахгүй нэг шанд хүрнэ ээ гайгүй» гэж ярилцах болсон нь учиртай.

	Өнөөдөр хаврын сүүл сарын адаг, нар илчлэг салхи, тогтуун. Ирж байгаа цагийн ээм амьсгал барилгачин олонд үлэмж таатай.

	Барилгачин Сийнэн таван давхар босох 53 дугаар барилгын шинэ суурь тавилцаж байна.

	Барилгын орчимд хөл хөгжөөн их, энд баяр бахдал дуу хуур, идээ, будаа цөм бүрэн.

	Их ажлын 49 дэх орой. Ачит хүчин ажлын үр хөгжмийн эгшиг, дуучин чадлыг шинэ барилгын голомтноо үзсэн хүн бүхэн сэтгэл өег.

	Бөмбөр бүрээ нижигнэв. Арван дөрөвдүгээр сургуулийн ахлах ангийнхан жагсаалаар айсуйн тэргүүн эгнээнд багц багцын цэцэг барьсан жижигхэн охид шалмаг алхана.

	Радио хоолойгоор «барилгачин эмэгтэй Сийнэнгийн тавт хагас өдрийнхөө нормыг 500 хувиар биелүүллээ» гэсэн товч мэдээ нэвтрүүлэв.

	Сийнэнгийн тавт түүнийг дагалдаж, эцэг эх, сайдууд, дарга барилгын суурь дээр гарч ирэв.

	Охид цэцэг барихад алга нижигнэн хөгжим эгшиглэхүйеэ энгийн олон эцэг эх, төрийн сайд, болд давтаач, тоосго өрөгч хэний ч болов сэтгэл хөдлөлгүй яах вэ.

	Аравдугаар ангийн нэг охин үг хэллээ. Энэ охины цангинасан хоолой түрүүч эгч нарынхаа мөрөөр их хөдөлмөрт мордох залуусын сэтгэлийг юутай лут догдлуулаа бол. Чухам хүүхэд баясаж хөгшид уярам хоолой ёо.

	Сийнэн бүсгүйд зохихгүй хувцас гэж үгүй. Одоо ч мөн бүгдийн манлай үлэмж үзэсгэлэн дагина л харагдаж байна.

	Баярын бичгүүд ирсээр түүнийг нь сэхээтний нөхөрлөлийнхөн уншин сонсгоно. Эл нөхөрлөлийнхөн бол ажилч таван хүүхний халуунд халууцаж, хүйтэнд хөрөлцөж яваа журмын улсаа.

	Үдийн хугацаа өнгөрсхийж 12 цаг 45 хувь боллоо. Таван бүсгүй ажлын байраа эзэлж багаж хэрэглэлээ шалгав.

	12 цаг 50 хувь боллоо. Барилгачдын ордны хөнгөн хөгжим дуугарч өндөр бүтээл зарласан таван хүүхэнд эхийн тухай дууны уянгат эгшгийг өргөв.

	Би дуулдаг л хүн шүү дээ гэсэн нэгэн зурвас бодол Сийнэнд төрж өнөөдрийн үйлс эзэн бүсгүйд дуулан дуулах их түлхээс өгч тэр бээр урагш хэд алхан тэргүүнээ ихэмсэг өргөж алсыг ширтэн 

	 

	«Урсгал тавиун мэлмийд нь

	Уяхан хайрын харц буй

	Ухаан тод оюунд нь

	Уужим огторгуйн зай буй

	Эхийн элбэрэл

	Энэрэхүйн хишиг»

	 

	гэж дуулахад сэргэхгүй, хөгжихгүй, хайрлахгүй, дурлахгүй хэн байх вэ. Атаат Хорлоо уясан хайлж суугаа юу, бүү мэд ээ.

	 

	«Элгэн халуун нүнжигт нь

	Эевэргүү нинжин хүсэл буй.

	Эвийн их мөрөөдөлд нь

	Энгүй хайрын зай буй.

	Эхийн элбэрэл

	Энэрэхүйн хишиг»

	 

	гэж Сийнэн дуулсаар...

	Дууч эгчийнхээ дэргэд бяцхан Бүүвэй нэн эрхэмсэг зогсоно.

	 

	«Хонгор сайхан аальд нь

	Хорвоог ивэлгэх санаа буй

	Хосгүй бат сэтгэлд нь

	Хотлыг тэтгэх ивээл буй.

	Эхийн элбэрэл

	Энэрэхүйн хишиг»1

	 

	гэж дуулаад Сийнэн дараах нормынхоо анхны тоосгыг тавихад бүсгүйн гарын хээ тоосго тоосгоны буланд нэвчин нуув.

	Хүрзний дуу хангинаж, хүний хөлс дусална. Ингэж Сийнэн ажиллаж байна, дуулж байна аа.

	 

	

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Д. Сүхбаатарын нэрэмжит хэвлэлийн комбинатад хэвлэв.

	Улаанбаатар, Д. Сүхбаатарын нэрэмжит талбай, 2.

	  З. Чимидийн бичсэн дуу

